
        
            
                
            
        

    
	ТЕОДОР ДРАЙЗЕР

	 

	МУНДАГ ЭР – 4

	(50-62-р бүлэг)

	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

«Мундаг эр» гэдэг роман нь америкийн алдарт коммунист зохиолч агсан Теодор Драйзерын «Хүслийн гурвалын» хоёрдугаар нь бөгөөд биеэ даасан зохиол юм. Үүний урьд манай уншигчид эхний хэсэг болох «Санхүүч» романыг эх хэлээрээ уншсан билээ. Одоо түүний үргэлжлэл энэ зохиолд өнөөх шунахай хөрөнгөтөн Каупервуд шоронгоос гарч Чикаго хотод очоод мөнгө, нэр алдар, авгайн хойноос хөөцөлдөх шунал тачаал нэн давран гаарч санасан зорьсондоо хүрэхийн тулд ов мэх, луйвар, хээл хахууль, айлган сүрдүүлэх мэт болох болохгүй бүхий л арга хэрэглэж, түмнийг мөлжин дарлах эзэрхэх бодолдоо өөрийн өрөөсөн дугуй бусад балмад хөрөнгөтний хамт ардчиллын эсрэг тэмцэж буйг зохиогч үнэн баримт сэлтэд түшиглэн уран сайхны аргаар үлэмж чадамгай гаргажээ.

	Энэ зохиолд нийгэм, улс төр, ёс суртахуун, гэр бүл, хайр дурлалын хамаг асуудлыг харгис хөрөнгөтнүүд гагцхүү хувийн эрх ашигт захируулдгийн дээр эцсийн эцэст тэд ангийнхаа ноёрхлыг бататгахын тулд хөдөлмөрчдийн эсрэг нэгдэн тэмцэхийг чухал болгодгийг зохиолч үнэмшилтэй харуулжээ.

	 

	Орчуулагч Д. Лхамжав

ТАВЬДУГААР БҮЛЭГ : НЬЮ-ЙОРКТ БАРЬСАН ХАРШ

	Маргааш өглөө нь «Америк чүдэнз» хэмээх том компани сүйрч Чикаго хотын болон бүх америк оронд нүсэр нүргээнтэй олон жилийн турш хүн ардын санаа сэтгэлээс гарамгүй аймшигтай уршигтай үйл явдал болсон юм. Өнөөх ноёд хэлэлцэж байгаад сүүл сүүлдээ Каупервудаас өр зээл нэхэмжлэхийг больж Халл, Стекпоул сүйрэх чигээрээ сүйрэг гэжээ. Тэгээд тэмдэгтийн арилжаа наймаа болон бусад бүх худалдааг зогсоожээ. Энэ нь хувь нийлүүлсэн тэмдэгтийн ханш цаашид буурахыг нэлээд саатуулж, нэгэнт хэвийн байдлаа алдсан банкнуудыг ажил явуулгаа засаж, аливаа санамсаргүй явдалд балрахгүй болгох зав зай олгохын тулд арваад хоногийн хугацаа өгсөн юм. Биржийн жижиг панзчид, чоно борооноор гэгчээр биржийн бачимдал сандралын үеэр баяжин завших атлаа биржийн элгэн хад шиг үл хөдлөх захиргаа, түүнд захирагдан боолын ёсоор зулгуйдан үйлчилдэг хэвлэл, өнөөх хамгийн хүчирхэг дөрвөн мундаг толгойлсон санхүүгийн том банкны эздийн хүчирхэг холбоо сүлбээнээс сүрдэн удаан хугацаагаар хорсон хашхиралдах ч зориг зүрх нь хүрсэнгүй. Зохих банкны ерөнхийлөгч нар «энэ бол түр зуурын бэрхшээл» гэж байв. Хэнд, Шрайхарт, Мэррилл, Арнил дөрөв эрх ашгаа хамгаалан үлдэх гэж түрийвчтэй, мөнгөндөө нэлээд их хүрчээ. Жижиг санхүүчид, ялж дийлсэн Каупервудыг «луйварчин», «дээрэмчин», «чоно» гэх мэт амандаа орж ирэх алив муу муухай үгээрээ хараан зүхэж байлаа. Томхон нэг нь Каупервудыг аргагүй л айхавтар дайсан юм гэж санахдаа ингээд биднийг эрхэндээ оруулж авах гэж үү? Энэ хотын санхүүгийн хувь заяаг энэ хүн мэдэх болж байна уу? Ингэж улайм цайм дээрэлхэж биднийг шууд, доордсын улаан нүүрэн дээр доромжлон чадсан, дураараа дургих болж байна уу? гэж бодоцгооно. 

	— Одоо яана гэхэв болихоос биш! гэж Хосмер Хэнд, өнөөх зөвлөгөөн дуусаж хүмүүс тараад явчихсан хойно Арнил, Шрайхарт, Мэррилл гуравт үнэнээ хэлээд энэ орой бид дийлдэх шиг боллоо, гэхдээ дандаа тэр дийлж явахгүй. Чи бид хоёр хэн хэнээ өрлөх цаг ирнэ, гайгүй. Харин та хэд надтай хамтарсан ч болно, хараад байж байсан ч болно, дураараа болцгоогоорой гэв. 

	— Мэдлээ, мэдлээ! гэж Шрайхарт өндөр дуугаар хэлж мөрөн дээр нь маш найрсгаар алгадан Хосмер минь, би өөртөө байгаа доллар бүхнээ таны төлөө зориуламз. Тэр этгээд ингэж дийлээд байна гэж хаа байх вэ. Би тантай эцсээ хүртэл хамт явна гэлээ. 

	Тэднийг үүд рүү үдэж буй Арнил үг дуу цөөнтэй дүнсгэр байдалтай байлаа. Хэдхэн жилийн өмнө дорд муу хүн гэж бодож байсан этгээддээ өнөөдөр ингэтлээ сүрхий доромжлуулчхаад байх гэж. Халдахыг халд, хар халзанд нь гэгчээр зориг мэдэн хүрч ирэх мөртөө энэ хотын санхүүгийн хамаг томчуулыг эрхэндээ оруулчихдаг байна шүү! Дэгжин ганган, эрэлхэг зоригтой, орж ирээд улайм цайм инээж даапаалж байгаад элдэв үгээр доромжилж дайраад баллаад хаячихлаа. Арнил ноён аль байдгаараа хөмсөг зангидан хорсовч одоо яая гэхэв гэж сэтгээд бусдадаа: 

	— Бид цагийн аясыг харахаас болшгүй нь. Одоохондоо яах ч арга алга. Энэ хямрал дэндүү санаандгүй цочир үүслээ. Хосмер, та түүнтэй үзэлцэнэ гэж байна, би ч өөрцгүй шүү. Гэхдээ хүлээзнэх хэрэгтэй. Эхлээд түүнийг улс төрийн талаар энэ хотод юу ч үгүй болтол нугаслах хэрэгтэй, түүнийг бид лавтай гүйцэтгэж чадна гэв. 

	Маргааш нь тэр хэд өөрсдийн эрх ашиг, банкнуудаа аврах гэж олон сая долларын алдагдалд орох гэж байгаа ч гэсэн ирээдүйд ийм итгэлтэй байгаад нь бусад нь талархалтай байв. Мэррилл анх удаагаа одоо Каупервудтай илэрхий тэмцэнэ гэж бодлоо. Гэхдээ тэр хүний зориг, авхаалжийг гайхан үнэлж дотроо; мөн ч зоримог, мөн ч авхаалжтай, ёстой л Нумидийн арслан шиг зүрхтэй эр юм даа гэж бодов. 

	Үнэндээ ч тийм аж. 

	Тэр үеэс хойш нэг хэсэг Чикагод нэлээд нам жим болсон нь сонгуулийн ээлжит хугацаа болоогүй байснаас зарим талаар шалтгаацсан буй заа, гэхдээ тэр бол дайсагнагч хоёр лагерь түр хэлэлцээр хийж, зэвсэгт мөргөлдөөнөө хойшлуулаад байгаа юм шиг тийм л байдалтай байлаа. Шрайхарт, Хэнд, Арнил, Мэррилл дөрөв маш хашир муу санаагаар отон мяраах болжээ. Каупервуд 1903 он хүртэлх хугацаанд хоёр жил тутамд явагдах гурван удаагийн сонгуулиар дайснууддаа улс төрийн талаар чадуулчхуузай гэж сэтгэл зовнин байсан бөгөөд тэр үед концессынхоо хугацааг сунгуулах ёстой байв. Энэ өдрийг хүртэл Каупервуд дайснуудаа хээл хахууль, хууран мэхлэх аргаар дийлж ирлээ. Гэвч цаашлах тусам ийм аргаар дийлэх нь улам хэцүү болохыг тэр андахгүй байлаа. Одоо өөрийнх нь эрхэнд ороод зүтгэж буй зулгуйч, хээл хахуульд амархан ордог гишүүдийн оронд өөр хүмүүс сонгогдоод тэд нь дайсан этгээдүүдэд илүү үнэнчээр зүтгэж хэр баргийн хахуульд орж өгөхгүй бол концессоо сунгуулна гэдэг бэрхтэй болох байлаа. Гэтэл хамаг юм сунгуулж чадах эсэхээс хамаарах байв. Каупервуд, уран зургийн цуглуулгаа бүрэлдүүлэх, шинэ орд харш барих санхүүгийнхээ нэр төрийг бүрмөсөн бэхжүүлэх, ихэс дээдсийн хүрээлэнд албан ёсоор багтаж орох, тэгээд ноёрхлынхоо ширээг хуваалцан сууж чадахуйц тэр нэгэн эмэгтэй лүгээ ямар нэг хэлбэрээр амьдралаа холбох зэрэг маш олон зүйлийн хүсэл мөрөөдлөө хэрэгжүүлэн биелүүлэхийн тулд концессоо наад зах нь хорин жилээр, чадвал тавин жилийн хугацаагаар сунгуулах ёстой байв. 

	Нэр төрийг хичээх санаа бодол гэгч нь хүний сэтгэлийн бусад бүх хөдөлгөөнийг дарж чаддаг тийм нэгэн үзэгдэл буйг ажиглахад их л сургамжтай юм. Каупервуд нас сүүдэр тавин долоо хүрэв. Одоо тэр хүн цадиггүй их баяжиж, алдар нэр нь Чикаго хот байтугай түүний хил хязгаараас хамаагүй давсан атал зорьсон зорилгодоо хүрэх бас л яагаа ч үгүй, сэтгэл дундуур байв. Дорнод муж улсуудын зарим том хөрөнгөтөн буюу тэр ч байтугай сан хөмрөгөө улам улам арвижуулан багтаж шингэмгүй их ашиг орлого олдог Чикагогийн саятан өнөөх дөрвөн ноён шиг хүч чадалтай болж хараахан чадаагүй байна. Тэдний мөнгө олох арга нь Каупервудад дэндүү залхуутай санагдана. Яалаа гэж хүмүүс дандаа намайг дайрна вэ? Юуны учир намайг сүйрүүлэх гэж оролдоно вэ? Ёс суртахуун муутай гээд тэр үү? Тэгэх дээр хүрвэл надаас дээр ёс суртахуунтай хэн байгаа юм бэ? Ихэнх хүн шашны сургаал, дээрээс сүржин номлодог ёс горимыг зөрчиж байдаг юм чинь! Хүний аяыг эвтэйхэн олоод эрхэндээ оруулж чадахгүй, бусдад гай тарьж ад болж байна уу? Тийм ч байж болох юм шүү гэж бодно. Тогтсон ёс горимд хүлэгдэж, ганц маягийн уйтгарт амьдралаасаа болж ухаан нь мохсон энэ хүмүүс түүний эгдүүтэй зан байдал, хууль дүрмийг нь тоомсорлолгүй, гагцхүү юмыг үнэн мөнөөр нь харж, гоёж чимэх юм уу, хуурмаглахыг боддоггүйд нь дургүй байдаг шиг байна. Каупервудын ихэмсэг мөртөө эелдэг зөөлөн ааш занг зарим хүн доог тохуу гэж бодно. Албаны хүйтэн царайнаас нь аймхай нэг нь хулчийгаад хөндийрнө. Хүний итгэл эвдэн урваж тэрслэхдээ Каупервуд хэний ч дор орохгүй атал хуурамч царай гарган зусардан зулгуйдахдаа гавихгүй. Зан байдлаа хуурмагаар өөрчилж чаддаггүй нь түүний гол дутагдал байв. Каупервуд Дорнод муж улсуудын хөрөнгөтөн «Ханан гудамжны» аварга том араатан шиг баячуултай ташаа тулан ана мана үзэлцэх чадалтай болж чадаагүйдээ сэтгэл нэн дундуур байх аж. Тэдэнтэй мөр зэрэгцэж очоогүй, хүн бүрд гайхагдаж, хүн бүрийн атаа жөтөө хөдөлгөх шинэ орд харшаа бариулж чадаагүй, дэлхий даяар нэрийг нь алдаршуулах урлагийн цуглуулгаа төгсгөөгүй, Беренистэй сууж чадаагүй, хөрөнгө мөнгөнийхөө тоог хүссэн олон саядаа хүргэж чадаагүй цагт үнэндээ хийж гүйцэтгэсэн юм маань даанч бага байна хэмээн чамласаар байх ажээ. 

	Нью-Йоркт барих орд нь Каупервудын дур сонирхол, зан байдал, хүсэл мөрөөдлийг тусган харуулахын хамт түүний бүх ололт амжилтын баталгаа болох ёстой байжээ. Түүний дур сонирхол насаа ахих тусам хувирч байв. Филадельфи дахь хуучин байшингийнх нь шинэчилсэн готик хэлбэр, Чикагогийн Мичиган гудамжинд францын дундад зууны үеийн барилгын ухааны маягаар бариулсан харшийн хэлбэр маягийн аль аль нь санаанд нь таарахгүй болжээ. Каупервуд, Европоор аялж явахдаа үзсэн, сэргэн мандалтын үеийн Италийн палаццо л жинхэнэ сүр жавхлантай өнгө үзэмжтэй барилгын хэлбэр мэт санагджээ. Өөрийнхөө санаанд тохирсон эгэл орон сууц барих гээгүй, харин хойчийн үр саддаа эгнэгт дуурьсагдах дурсгал музей болж олон зуун жилийн турш сүндэрлэх тийм ордон бариулахыг зорьжээ. Зохих барилгын мэргэжилтэй хүн олдохгүй их уджээ. Тэгж тэгж Нью-Йоркоос нэг найдвартай хүн олжээ. Нэр нь Реймонд Пайн гэнэ. Архи дарс ууж, ажилгүй дэмий тэнэж ужид цэнгэл хөөцөлддөг бөгөөд аливаа гуа сайхан, нарийн дэгжнийг сайн мэдэх жинхэнэ сайн урлаачин хүн юм. Каупервуд тэр хүнтэй ирээдүйн ордон музейнхээ хамаг нарийн ширийнийг нэгд нэгэнгүй хэлэлцэн хэд хэдэн өдөр хоног хамт өнгөрөөдөг байлаа. Ордны баруун жигүүрийг зургийн асар их цуглуулгад зориулах, зүүн жигүүрийг нь сийлбэр, ер нь урлагийн бусад нарийн нандин бүтээл хадгалахад зориулах гэж шийджээ. Тэр хоёр жигүүр нь үндсэндээ (Г) үсгийн хэлбэртэй байх ба гол хэсэг нь жинхэнэ орон сууц болох юм. Байшинг бүхэлд нь хүрэн өнгийн чулуугаар барихдаа цоолбор хээ угалзаар их чимхээр төлөвлөжээ. Тэгээд хэрэглэгдэх гантиг чулуу, толь шил, торго, хананы хивс, өрөө тасалгаануудыг гоёж чимэхэд орох маш ховор үнэтэй мод зэргийг захиалж эхэлжээ. Гол барилгын бүх цонх нь хашаа буюу өвлийн цэцэрлэг рүү харсан байх бөгөөд цэцэрлэг нь ягаан судалтай цагаан гөлтгөнөөр хийсэн өндөр цагаан цагаан баганаар хүрээлэгдсэн байхаар боджээ. Цэцэрлэгийн тэг дунд гөлтгөнө, мөнгө хосолсон усан оргилуур байх ба зүүн ханынх нь дагуу цахирмаа болон бусад амьд цэцэг байлгах хүлэмж байх юм. Мандах нарны туяанд тэдгээрийг харвал хүний гараар зохиосон тэр диваажингийн оронд элдэв өнгө булаацалдан байх ажээ. Хоёрдугаар давхрын нэг тасалгаанд ид цэцэглэн буй тоорын модны бүх өнгө жавхааг харуулж чадах маш нимгэн гантиг чулуугаар доторлоно. Тэр нэвт гэрэлтэх нимгэн тунгалаг гантиг чулуун хананы цаана гэрэлтүүлэх ундаргыг далд суулгана. Энд хэзээ ч үл унтрах туяанд далайн чандаас авчирсан шувууд бүхий торон савлуурыг тогтоон байрлуулна. Чулуун вандан сандлуудын хоорондуур усан үзмийн эрихнүүд хиймэл цөөрмийн толь мэт гялалзах хөрсөнд тусаж харагдах бөгөөд хөгжмийн сайхан эгшиг аль холоос дуулдаж хадны цуурай шиг аяархан сонсогдоно. Нас барсан цагт энэ тасалгааг нарийн шаазан эдлэл, эрдэнийн чулуу, зааны ясан эдлэл болон өөр уран хийцэт эдлэлийн үзмэрийн газар болгоход тун сайхан таарна шүү гэж Пайн, Каупервудад ярина. 

	Каупервуд, эд хөрөнгөө Нью-Йорк руу нэгэнт зөөж эхлэхдээ Эйлинийг хамт явъя гэлээ. Хүнийг хуурч мэхлэх, аливаа юмны арга учрыг олохдоо хэзээний сурмаг хүн болохоор мань эр, Эйлинийг чи бид хоёр Нью-Йоркт очоод урьд урьдаас сайхан амьдарна, бид ихэс дээдсийн хүрээлэнд ч багтах байх гэж ятгаж байлаа. Каупервуд, Нью-Йоркт аль болох төвөггүй аятайхан нүүж очих гэж л гэргийгээ авч явах гээд байжээ. Дараа нь салах ч юм уу, ер нь зорьсондоо ямар нэг аргаар хүрнэ гэж бодож байж. 

	Каупервудын тийм бодолтойг Беренис Флеминг огт мэдээгүй байсан нь арга буюу. Харин тийм гайхамшигтай сайхан орд барьж эхлэхээр нь санхүүчид баахан сонирхох болжээ. Худалдаа санхүүгийн ийм сүрхий хөрөнгөтөн маань бас урлагийг сүрхий үнэлдэг хүн байх нь ээ! Урьд Беренис, Каупервудыг өмнө зүгийн нэг шинэ баян Дорно нутагт ирээд эхтэй маань танилцаж улмаар язгуур угсаатай баячуулын хүрээлэнд дасах санаатай юм байх л гэж боддог байж. Гэтэл одоо харах нь ээ ээж нь Каупервудыг маш ирээдүйтэй, тун сүрхий мундаг хүн гэж янз бүрээр магтаад байдаг байсан нь ул үндэстэй болохыг өдөр бүр нотлох шинэ шинэ сайхан жишээ баримт гарч ирэх болжээ. Бүх сонин нэгэн дуугаар хашхиралдан шагших болсон тэр ордон нь үнэхээр ер бишийн юм болох ажээ. Каупервудынхан Нью-Йоркийн ихсийн хүрээлэнд шургалахыг чин үнэнээсээ мэрийж буй ажээ. 

	— Уг нь гэргийгээсээ салчхаад энэ бүхнээ эхэлсэн бол дээр болох байсан байх даа. Тэднийг эндхийнхэн тоохгүй байж мэднэ. Тэр авгайтайгаа байсан цагт ч лав үгүй биз, харин өөр эхнэртэй бол... гэж Картер авгай, охиндоо яриад толгойгоо сэгсэрч байв. Эйлинийг Чикагод нэг удаа харсан юм байж. Тийм эхнэр тэр хүнд таарахгүй, даанч намбагүй хүүхэн байна лээ. 

	— Тийм таарахааргүй юм бол яагаад салчихдаггүй юм бол? гэж Беренис бодлогошронгуй хэлээд тэр хүүхэн салбал илүү аз жаргалтай болох ч байж мэднэ шүү дээ. Муур, нохой хоёр шиг сууна гэдэг чинь ёстой тэнэг хэрэг. Өөрөө тийм барагтайхан юм бол тэр хүнээс салж амьдралаа алдахгүй гэж боддог юм байлгүй гэв. 

	— Хорин жилийн өмнө, одоогоосоо огт өөр хүн байхдаа тэр хүүхэнтэй суусан юм байх. Тэр хүүхэн царай муутай хүн биш, гэхдээ хүний намба муутай, ухаан муутай хүн юм. Нөхөртөө юу хэрэгтэйг ухаардаггүй хүн. Хоорондоо тохирохооргүй улс суусан байхыг бодохоос дургүй хүрэх юм гээд тийм юм захаас аван замаар дүүрэн байх юм даа. Беви минь, өөртөө таарсан хүнээ л олж суудаг юм шүү. Ядуу хоосон юмтай л суухгүй бол ямар ч хүнтэй чамайг суухад дургүйцэхгүй шүү. 

	Төв цэцэрлэгийн өмнөд талд байдаг нэгэн байшинд өглөөнийхөө хоол цайг идэж уух зуур болсон тэр хоёрын яриа ингээд завсарлав. Цонхоор нь харагдах моддын завсраар тэртээх нуур, нарны туяанд алт мэт гялтганана. Хуучин маягийн сүлжмэлээр чимсэн ногоон өнгийн бошинз өмссөн Беренис өглөөний сонинуудаас ихэс дээдсийн тухай бичсэн хэсгийг нь сонирхон уншиж сууна. 

	— Нээрэн, мөнгөгүй гуриатаж байснаас аз жаргалгүй ч гэсэн мөнгөтэй байсан нь дээр юм даа гэж Беренис сонин шагайсан чигээрээ хэллээ. 

	Картер авгай, охиныхоо дээгүүр занг бахархах аж. Яаж явах бол? Цагаа олж хүнтэй суух бол уу, яадаг бол? 

	Беренис, эхийгээ Луисвильд хэрхэн аж төрж байсан тухай огт сонсоогүй явжээ. Картер авгайг таньж мэдэх хүмүүс өөрт нь одоо хүртэл сайн байсан болохоор муу юм ер ярьцгаахгүй явжээ. Гэсэн ч бүгдийг тийм байгаа гэх баталгаа хаа байх бил ээ? Каупервуд, Картер авгайг балардгийн даваанд хүрээд байхад нь аминд нь орсон шүү дээ!

	— Каупервуд ноён, ганцхан мөнгөний тулам биш юм шиг байна шүү. Өрнөдийн баячуул голцуу даан ч тэнэг балай амьтад байдаг сан гэж Беренис хэлэхэд нууц тэтгэгчийгээ маш их биширдэг болсон Картер авгай дуу алдаж: 

	— Хонгор минь, чи тэр хүнийг огт буруу ойлгосон байна. Цаадах чинь ер бишийн гайхалтай хүн! Фрэнк Алжернон Каупервудыг ямар хүн болохыг нь хорвоо бүгдээрээ мэдэх цаг ирнэ. Ер нь хэн ч гэсэн мөнгөний төлөө л явна шүү дээ. Мөнгөгүйгээр, охин минь, хол явахгүй. Ядуу зүдүү байна гэдэг хүнийг юунд хүргэдгийг ээж нь мэднэ... Зарим найз нөхдийгөө хоосорч зүдрэхийг би үзсэн гэв. 

	Өнөөх алдарт барималч нь Каупервудын ордны эргэн тойрон босгосон модон шат дамжин цэцэгсийн дотор бүжиглэн буй усан дагинасыг дүрсэлсэн грек маягийн сийлбэрийг туслагчдынхаа хамт урлаж байв. Беренис, ижийнхээ хамт хажуугаар нь явахдаа сонирхон харж зогсоход Каупервуд тэднийг харчхаад дэргэд нь хүрч ирлээ. Каупервуд чулуугаар цоолборлон урласан дүрсүүд рүү зааж, хэзээний цовоо сэргэлэн, байдлаараа залуу хүүхэнд: 

	— Барималч маань таныг үлгэр болгосон бол энэ урлал улам сайхан болох байж дээ гэхэд Беренис түүнийг хүйтэн цэнхэр нүдээрээ сүрхий ажсанаа: 

	— Та надад цаасан малгай өмсгөж байна. Сайхан сийлбэр болж гэв. Беренис, Каупервудын талаар базаахгүй бодолтой байсан боловч одоо түүнийг урлагийг их эрхэмлэдэг талаараа надтай төстэй юм гэж бодох болжээ. 

	Каупервуд өөдөөс нь дуугай харж байлаа. Тэгээд Картер авгайг жаахан холдоход нам дуугаар: 

	— Энэ байшин миний музей л болох ёстой юм. Иймээс би үнэхээр сайхан болоосой гэж бодож байна. Надад аз жаргал өгдөггүй юм бол өөр нэгэнд өгөг л дөө гэв. 

	Беренис юм бодсон бололтой өөдөөс нь харахад Каупервуд жуумалзлаа. Би ганцаараа хүн шүү гэдгээ надад мэдэгдэж байгаа хүн юм даа гэж Беренис ухаарчээ. 

	
ТАВИН НЭГДҮГЭЭР БҮЛЭГ : ХЭТТИ СТАРЫН СЭХЭЭРЭЛ

	Беренис Флеминг, ирээдүйнхээ тухай өчүүхэн ч санаа тавилгүй, Каупервудын мөнгөөр жарган туйлж байлаа. Каупервуд ч их өгөөмөр байлаа. 

	Картер авгайг охиныхоо хувь заяаны талаар үг цухуйлгахад Каупервуд: 

	— Беренис залуу байна. Тун ховор хөөрхөн цэцэг гэсэн үг. Тэгэхлээр зовлон гэгчийг мэдэхгүй нахиалж л байг. Хожим таарсан сайн ханьтай болоод ачийг чинь хариулна биз... та ч минийхийг... одоохондоо бол эрх тааваар нь юу хүссэнийг нь өгөөд л байх хэрэгтэй гээд чект гарынхаа үсгийг зурах нь ер бишийн гуа сайхан цахирмаа цэцэг таригч цэцэрлэгч аятай харагдах аж. 

	Картер авгай, охиноо урлагийн ховор нандин бүтээл мэт үзэх бөгөөд ирээдүйд Нью-Йоркийн ихэс дээдсийн орд харшийн найр хуримын өрөө тасалгаанаас салахгүй жаргаж явах хувьтай хүн гэж бодох ажээ. Тэр охиныгоо олигтой сайн амьдралтай байлгахын төлөө энэ биеэ эрлэгийн элчид тушаахаас ч буцахгүй хүн. Баян чинээлэг амьдрахад мөнгө хэрэгтэй байлаа. Тэгээд ч өөрийгөө болон үр хүүхдээ тун аягүй байлалд орох байсан ч хамаагүй, Каупервудын хишиг буяныг хүртэх болжээ. 

	— Та мөн ч сайн хүн шүү! Ертөнцөд тан шиг ийм сайн сэтгэлтэй хүн байдаг гэж би ерөөс бодож яваагүй. Гэвч Беви... гээд Картер авгай Каупервудад нүдэндээ нулимс гүйлгэнүүлэн талархлаа нэг биш удаа илэрхийлдэг байлаа. Тэгэхэд нь Каупервуд: 

	— Гоо сайхан хүн хэзээ ч гоо сайхнаараа үлддэг. Би өөрөө энэ их ховор төрлийн хүнд багтдаг юм. Таны охин шиг ийм сайхан амьтныг ямар ч зовлон зүдүүрт оруулахыг би хүсэхгүй. Таны охин их ирээдүйтэй хүн гэнэ. 

	Дэслэгч Брексмар гэдэг нэг залуу, Беренистэй үерхэх болсон үед эх нь тун их болгоомжгүйдэж түүний тухай байн байн ярьж байв. Тэр бол хуучин язгууртны гаралтай бөгөөд ихэс дээдсийн дотор байр суурьтай (энэ чанарыг Беренис маш дээгүүр үнэлдэг юм) тэгээд бас нас залуу, бие гоолиг, царайлаг, яггүй ухаалаг сэргэлэн, ном зохиол их уншсан, наргиж хөөрөх буюу бодол болж уйтгарлаж буй нь хүртэл хэр хэмжээнээ тохирсон мэт бөгөөд бүжиж танцлахдаа гарамгай сайхан тул арга буюу санаа сэтгэлийг татмаар ажээ. Нэг багт наадам дээр усан цэргийн гоё хувцастай залуухан дарга Беренистэй тааралдаж тун хөнгөн сайхан урнаар бүжиглэхэд Беренист сайн сэтгэгдэл шууд төрсөн байна. 

	— Та их сайхан бүжиглэж байна. Их далайн давалгаанд хөвж яваа юм шиг санагдах юм гэж Беренис хэлжээ. Хариуд нь дэслэгч алиалж: 

	— Бүр живж байх нь ч гэсэн өөрцгүй шүү! Усан шуурга заримдаа арван балл ч хүртэл бүжиглэдэг юм, та мэдэх биз дээ! гэв. 

	— Өө, та чинь үгээр сүрхий тоглоом хийдэг хүн юм даа, яасан сүрхий юм!

	— Хаанаас. Өөр олигтой үг олоод хэлсэн ч болох шүү дээ. 

	— Миний дэргэд л битгий хэлж үзээрэй. Тэртээ тэргүй би сонсохгүй шүү. 

	Тэр хоёр намалзан, эргэлдэн, үсэрсхийн бүжиглэсээр байлаа. Бүжгийн дараа бас л дэргэд нь очиж суулаа. Тэгснээ сарны гэрэлд зугаалан алхах зуур залуу далайчин хөлгөнд яаж явдаг тухай, Өмнөд муж улсад байдаг гэр орныхоо тухай, өөрийн найз, танилуудын тухай Беренист ярилаа. 

	Тэр оройн турш тэр залууг Беренисээс салж өгөхгүй хоргодож байхыг Картер авгай ажаад өглөө нь охиндоо ингэж хэлэв, 

	— Беви минь, тэр залуу чинь надад аятайхан санагдсан. Би тэрний зарим ах дүү садныг таних юм байна. Тэднийхэн чинь Каролины улс. Тэднийх их баян айл, энэ залуу их өв хөрөнгөн дээр суух хүн. Чамайг цаадах чинь тоож байна уу, үр минь?

	Эхийнхээ ийм үг хэлсэнд нь багахан гоморхсон Беренис: 

	— Бүү мэд, магадгүй, гэж хайнга хэлэв. 

	Беренис, амьдралыг шингэн сийрэг утааны завсраар харах шиг түүний урсгал дагуу хөвж явах дуртай тул гишгээд мөрөө ажих тийм зангүй билээ. Тэгээд ч: 

	— Тэр хүн, далайн хөлөг онгоцноосоо өөр юм боддоггүй байх. Шумбагч хөлөг онгоц л ухаан бодлыг нь эзэмдэж байдаг бололтой гэв. 

	Беренис ингэж хэлээд мушилзахад эх нь инээд алдаж: 

	— Өө, чи их зальтай охин юм! Чамайг эс сонирхох эр хүн гэж байхгүй. Дэслэгч Брексмар чиний санаанд таарах нь гэж бодох найдлага алга уу? гэхэд охин нь: 

	— Яасан хачин юм асуудаг юм бэ? Яагаад та тийм юм асууна вэ, ээж ээ? Тэр хүн миний санаанд нийцлээ гээд яах юм бэ? гэхэд: 

	— Үгүй, үгүй, зүгээр л яах юу байх вэ гэж Картер авгай сандарч хэлэв. Тэгээд төрсөн эхийн хувьд хэлэх гэснээ бэлдэж түр дуугүй болсноо

	— Ямар ч гэсэн, Бэви минь, тэр тун тохирох хүн шүү, бодох хэрэгтэй. Сайн айлын хүүхэд, юмтай ч хүн... Ээ, Бэви минь, би чамайгаа яаруулж байгаа юм биш. Чиний амьдралд л хир суулгахгүй байхыг залбирах юм даа! Харин чи минь ирээдүйгээ бодох хэрэгтэй. Чам шиг ийм хүнд мөнгө л хамгийн чухал. Тэгтэл баян хүнтэй суухгүй бол мөнгө хаанаас олох вэ? Эцэг чинь хамаагүй хүн байсан, Рольфын эцэг бүр ч дор хүн байсан юм. 

	Картер авгай гүнээ шүүрс алдлаа. 

	Беренис, амьдралд анх удаа иймэрхүү юмны тухай, бас дэслэгч Брексмарын тухай бодлоо. Тэр хүнийг амьдралынхаа хань болгоод хорвоогоор тэнэж явах юм уу эсхүл, Өмнөд нутагт нь очих хэрэг үү? Юу ч гэж бодоод Беренис шийдэж чадахгүй байв. Эхийнх нь сургамж ер нь энэ хэрэгт хажуугаас гашуун муухай амт оруулчих шиг хамаг юмыг дэмий санагдуулжээ. Үнэнийг хэлэхэд, тиймэрхүү юм бодож байхдаа Беренис, Каупервудыг хэд дахин боджээ. Тэр хөрөнгөтөн, наймаачин, мөнгөний шуналтай хүнд сэтгэлийг татах юм байгаа санагдана. Шинэ барьж байгаа байшингаа зөвхөн музей болох юм гэж хэлж байсан үг нь санаанд орлоо. Бас өөдөөс нь дуугай, учиртай харж байсан харцных нь утга санааг ойлгосноо санаж, түүний их баян нь бодогдоно... Гэвч Каупервуд бол өвгөн, бас тэгээд эхнэртэй хүн, тэгэхлээр тэрний талаар бодох ч хэрэг алга, харин Брексмар бол залуу, царайлаг хүн. Гэтэл эх нь бас тэр залууг магтаж өөрийг нь ятгадаг явдал дүйгүй хэрэг санагдана. Эхийнхээ тэгж магтсанаас хойш Брексмар бараг муухай санагдах болжээ. Амьдрал болоод л байхад заавал тэгж байхын хэрэг юү вэ гэж санажээ. 

	Урьд ердөө ч юман чинээ бодогддоггүй байсан олон юм Беренист учиртай мэт санагдах болов. Брексмартай уулзахын өмнө Беренис, Урт Арал дахь Корскейден Бетжерийн харьяа Реддинг Хиллд айлчилж байжээ. Нэг өглөө тэдний зочны өрөөнд гэрийн эзэгтэйн хамт сууж байхад тэр авгай ингэж хэлжээ: 

	— Бэви чи Килмер Дьюэлмыг санаж байна уу? Та нарыг Хэггертийнд өнгөрсөн зун айлчлахад тэр бас тэнд байсан байх аа?

	Тэр хоёрын сууж буй өрөөнөөс тэртээ хол далайн булан цэнхэртэн харагдана. Фредерик Бетжер авгай бол угаас толиотой, тарган цатгалан, цагаан цайвар царай зүстэй туйлын тайван хүн тул Фламандын ямар нэг уран зураачийн зурсан хөрөг амилчхаад байгаа юм шиг харагдана. Мөнгөлөг саарал торгон дээл өмсөж, үсээ хуучин цагийн маягаар аялуулсан тэр авгай норвег хатгамлын дүрсүүдтэй сүрлэн сагсыг өвдөг дээрээ барин гар урлалаар оролдон сууж байв. 

	Жижигхэн ширээний ард захиа бичиж суусан Беренис, тэр авгайн тийн хэлэхэд толгой өндийлгөв. Тэр залуугийн дүр шууд нүдэнд нь үзэгдэх шиг болов. Килмер Дьюэлма бол өндөр чилгэр нуруутай, дэгжиндүү, хувцас хунараа зориуд хааш яаш өмссөн, тэгэхдээ хамгийн сүүлд гарсан загварын хувцас заавал өмсөж, зориуд хол хол алхалж, залхуурсан байдалтай хөдлөх бөгөөд хацар улаан, харц гөлгөр учир утгагүй мэт харагддаг залуу юм. Тэр хүний хэлж байсан үгийг гэнэт үл бүтэх байдлаар яг давтан хэлж чадах гайхам нэгэн авьяастай хүн. Үйлдвэр Банкны эзэн, олон саяын хөрөнгөт Огаст Дьюэлмагийн хоёр хүүгийн бага Килмер Дьюэлма зургаагаас найман саяын хөрөнгө өвлөн суух ёстой аж Хэггертийнд нэг жилийн өмнө очоод байхад тэр залуу, Беренисээс огт салахгүй дагаад байсан юм санж. 

	Бетжер авгай, Беренис рүү сонирхон харснаа дахин гар урлалаараа оролдов. 

	— Энэ долоо хоногийн сүүлчээр манайхаар очоорой гэж би урьсан гэж авгай хэлэхэд Беренис: 

	— Өө, тэгсэн үү? Өөр хүн ирэх үү? гэж эелдгээр асуулаа. 

	— Магадгүй гэж Бетжер авгай дүлгэнэсхийснээ, — Килмер өөрөө чамайг онц их сонирхдоггүй байх аа гэхэд Беренис учир нь үл ойлгогдох байдлаар инээмсэглэв. 

	— Чи Кларисса Фолкнер хүүхнийг санаж байна уу, Бэви? Тэр чинь Ромулус Гэррисонтой суусан шүү дээ. 

	— Саналгүй яах вэ, санаж байна. Одоо хаана сууж байгаа вэ?

	— Энэ өвөлдөө Арсад Бриэл шилтгээнийг хөлсөлж авсан гэнэ лээ. Ромулус ч яах вэ, маанагдуу амьтан, харин Клариссын ухаан хоёр хүний дайтай даа. Зочид гийчид ихтэй байна гэж Кларисса бичсэн байна лээ. Парис, Лондоны өнгөтэй өөдтэй залуус тэднийхээр л цувж байгаа юм байх. Кларисса тийм аз жаргалтай сууж байгаад нь би баярлах юм. Урьд яана даа, хөөрхийг минь, гэж сэтгэл зовох өдөр гардаг байсан. 

	Беренис, тэр авгайн юу хэлэх санаатайг нь гадарласан боловч мэдээгүй царай гаргалаа. Бетжер авгайд буруу ч юм алга л даа. Хүн бүр ирээдүйгээ бодох ёстой юм чинь. Беренис тийнхүү анх удаа амьдралд дуртай дургүй ч зайлшгүй дагах хэрэгцээ, шаардлага гэж юм байдгийг ухаарчээ. 

	Баасан гарагийн яг үдэд Килмер Дьюэлма баахан чемодан сав, үүргэвчтэй амьтан хувийн зарцаа дагуулсаар хүрч ирлээ. Найз нөхдөөсөө поло тоглох, ан гөрөө хийхийг сураад түүндээ учиргүй их хорхойтой болсон хүн байлаа. Беренисийн өмнөөс Бетжер авгай магтаалын үг хэлэхэд Дьюэлма хайнга байсан анхаарлаа Беренис охинд төвлөрүүлэх болж улмаар Сэдл-Рок унаж зугаалах урилга хүртээв. 

	— Хо! хо! Би тантай ингэж дахин уулзсандаа маш их баярлаж байна. Хэггергтэй уулзаагүй бараг зуун жил боллоо. Таныг явснаас хойш бид тэнд таныг их үгүйлдэг байсан шүү. Хо хо! ялангуяа би одоо пологоор оролдоод салахаа больсон гэж байгаа. Хаашаа ч явсан хэдэн понигоо (одой азрага. Орч.) аваад л явдаг Хо хо! над гурван пони бий, жүчээ дүүрэн адуутай гэсэн үг шүү дээ!

	Беренис, дооглох байдал харуулахгүй, ярьж буй юмыг нь их анхааран сонсож байгаа хүн болох гэж мөн ч их мэрийжээ. Зайлшгүй дагах журам горимын тухай, Бриэл шилтгээний тухай, Кларисса Хэррисоны хүлээн авалтуудын тухай бодол Беренисээс салахгүй байлаа. Цаг өнгөрч байгаа юм байна шүү гэсэн бодол анх удаа Беренист төржээ... гэвч морь унаж явах гэдэг туйлын уйтгартай, тэр хүнтэй ярих яриа нийлж өгөхгүй байв. Хэл амаа олъё гэж Беренис туйлын их чармайсан боловч огт үр дүн өгсөнгүй. Даваа гарагт Беренис тэсэж чадалгүй Морристиун руу бүхэл долоо хоногоор яваад өгөв. Аливаа юмыг хэл үггүй, дор нь ойлгодог Бетжер авгай шүүрс л алджээ. Өөрийнх нь амьдралын хань бас л мөнгөнөөс өөр юм бараг мэддэггүй хүн, гэсэн ч ямар ч болтугай амьдрах л хэрэгтэй байдаг болохоор яана гэхэв. Нэр төрөө их боддог хүмүүс бол өвлөснөөрөө юм уу эсхүл өөрийн ухаанаар эд хөрөнгө, мөнгөтэй болж авах хэрэгтэй болдог. Ямар нэг муу зальтай аальгүй хүүхэн энэ Дьюэлмаг урхидчихвал... Бетжер авгай, Беренисийг дэндүү хүн голомтгой юм гэж боджээ. Одоо Беренис, эхийнхээ тэр дэслэгч Брексмар гэж хөл алдаад байгаагаас уламжлан Бетжер авгайн ярьж байсныг эргэцүүлэн бодоход хүрчээ. Ер нь тэднийх эд хөрөнгө гэх юмгүй, зөвхөн гарал язгуураараа л ихэс дээдэст тооцогддог юм байна, би ч өөрөө хоосон нэрээс цаашгүй хүн юм гэдгийг Беренис гэнэт ухаараад сэтгэл нь зовж зэвүү нь хүрч, ямагт тайван байж чадахгүй болов. Хүмүүстэй ярилцахад өөрийнх нь эд хөрөнгө гэж юм ердөө ч дурсаж байсан удаагүй бөгөөд баян хүний охидыг хүмүүс хараад шивэр авир шивнэлдэн магтдаг учир зэргийг сая л ухаарчээ. Биеэ тоосон, нүдээ бүлтийтэл гоёж гангалсан хүний дүрсээс цаашгүй тэр баян мануухайнууд Беренисийг бодвол банканд их мөнгөтэй, ухаан сэхээгүй хүүхний оронцгийг илүүд үзнэ. Хээнцэр ганган амьдарч бусдыг эрхэндээ оруулан мандаж явахын хүслэн болсон эрх танхи Беренис ирээдүйн амьдралаа ямар ч зовлон бэрхшээлгүй гагцхүү урлагийг тахин шүтдэг амьсгалын дотор эрх тааваараа жаргаж насыг элээх юм бодож байжээ. Гэтэл тийм амьдралд юуны өмнө мөнгө хэрэгтэй, хавьгүй их мөнгө хэрэгтэй. Беренисийн амьдралын замд сэтгэл зүрхээ бүрэн өгөх хүн таарч, сэтгэлд нийцэх юм уу, ядах нь ээ хүндэтгэх сэтгэлийг төрүүлбэл тийм хүний гэргий болохдоо дуртай, баяртай байх болно гэж бүүр түүр бодно. Гэвч тийм хүн хаа байна? Брексмар их сайхан царайлаг, залуу, гэвч Беренисийн эрүүл саруул ухаан өөр чанарыг шаардана. Өөрийг нь захиран барьж чадахуйц, зориг шийдэмгий, хүчтэй, тэр ч бүү хэл, хайр найргүй ширүүн тийм эрийг хамгийн сайн сайханд бодох ажээ. Гэхдээ маш ухаалаг байж гарцаагүй юм хийхийг хичээнэ. 

	Каупервудыг Наррагансетэд зун очоод байхад дэслэгч Брексмар яаралтай томилолт авлаа гээд Хэмптон-Родс руу яаран явсан тул тэр залуугаас болж сэтгэл нь төдий л удаан чилээрхсэнгүй. Гэтэл мөн жилийн намар, Каупервуд олон янзын адармаатай ажил төрлөө хаяад Чикагогоос Нью-Йоркт ирж Сентрал-Паркийн өмнөд хэсэгт байдаг өнөөх айлдаа ирвэл тэнд нөгөө дэслэгч Брексмар байхыг үзээд ихэд гонсойжээ. Беренистэй нэг найр наадамд хамт очих гэж тэр залуу далайч, ёслолынхоо хувцсыг өмсөж, туйлын баяр баясгалантай байх ажээ. Алтан шаргал погон мөрөн дээр нь гялалзаж, улаан торгон дотортой цув биед нь намирч, чинжаал хутга ташаанд нь унжиж, далайчны өндөр малгайн дороос харагдах залуу царай нь өнгө жавхаатай гялалзана. Нэг үгээр хэлэхэд дэслэгч Брексмар, ялан зорчих залуу насны биелэл мэт үзэгдэнэ. Цаг үеийн нөхцөл байдал Каупервудад тийм олигтой ээлтэй биш байгаа бололтой. Тэгээд Каупервуд нэгэнт нас сүүдэр ахиж, залуу хүнд яахын ч аргагүй дарагдан, ядах нь ээ хайр дурлалын уур амьсгалд хөөрхөн залуу нас гэгч яасан ч хүчтэй вэ гэж бодогдон өөрөө илүүц болсноо ухаарав. Энэхэн үе нь түүнд туйлын гаслантай санагджээ. 

	Беренис, хуниас нугалаастай үүл мэт сиймгэр бошинз өмссөн нь үнэхээр дур сэтгэлийг булаам ажээ. Каупервуд дотор өрөөнд сонин гарчиглаж байгаа хүн болон суухдаа Беренис, дэслэгч хоёрыг онгорхой үүдээр ажиглаж хоёр удаа сэм санаа алдав. Хэчнээн ухаантай, заль мэхтэй ч гээд Каупервуд тэр хоёрын аяндаа үүсэж буй зүй ёсны харилцааг саатуулж чадах бол уу даа, яадаг бол? Ийм залуухан охины зүрх сэтгэлийг мань эр татаж барах бол уу? Брексмар нас залуу, царай хөөрхөн, зан ааш наалинхай харагдана... Тэр орой, найр хуримд явахаар зэхэж буй Беренис ер бишийн баяртай байлаа. Амьдрал оргилж, нүднийх нь хараанд хүсэл мөрөөдөл, найдвар гэрэлтэнэ. Каупервуд яаралтай ажилтай гээд бушуухан шиг яваад өгөв. Гэвч зочид буудалд буцаж ирээд ажил төрөл хөөцөлдсөнгүй, өөр юм бодож бясалгажээ. Тохитой томоотой хүн иймэрхүү байдалд орсон бол тухайн нөхцөл байдлын хүч нөлөөнд автан захирагдах байсан бөгөөд эрэлхэг зориг, амь бие хайргүй зүтгэх хуучин цагийн зан байдлыг баримтлан залуу насны өмнө буулт хийгээд үүргээ гүйцэтгэлээ гэж бодмоор сон. Каупервуд, юмыг тэгж эрхэм ёс суртахуун чин үнэнч байдлаар үздэг хүн биш юм. «Би өөрийнхөө хүслийг л хамгаас илүү эрхэмлэнэ» гэдэг хэзээний аминч зантай хүн болохоор амжилт олж магадгүй өчүүхэн төдий найдвар байсан цагт юмнаас буцна гэдэг санашгүй. Беренис, тэр хоёрын хооронд заримдаа жаахан учиртай юм болж магадгүй горьдлого төрөх шиг мань эрд бодогдох тул тэр хүүхний хойноос бүр гомдлоо барагдтал хөөцөлдөхөөр шийджээ. 

	Гэхдээ дэслэгч Брексмарын учруулж буй аюулыг хайнга үзэж болохгүй гэж Каупервуд, Картер авгайн ярианаас сайн мэдэж авчээ. Беренис, Брексмарт нэг их сүйд болдоггүй ч гэсэн Брексмар Беренист ухаангүй дурлаж байжээ. 

	— Манайхаас явав уу, үгүй юү захиагаар ёстой булж орхих юм даа. Тийм эр хүний өмнө ямар ч бүсгүй хүн тэсэхгүй дээ гэж Картер авгай ярьжээ. 

	— Их азтай эр юм даа гэж Каупервуд ёозгүй хэлэв. Картер авгай, өөрийг нь ивээн тэтгэгчтэйгээ зөвлөн ярилцахын хүслэн болоод байжээ. Брексмар ирээдүйд амьдралтай, ихэс дээдэст нүүр талтай, эцгийн нас барсан хойно асар их өв хөрөнгөн дээр сууна. Харин Луисвилийн маань паян задарвал яана? Ер нь нэг муу юм болохоос өмнө Беренисийг хүнтэй бушуухан суулгавал дээр биш үү? гэнэ.

	— Адармаатай л хэрэг байна даа гэж Каупервуд тайван хэлээд, — Охин чинь тэр залууд сэтгэлтэй гэж та бодож байна уу? гэв. 

	— Аа, мэдэхгүй, юу л бол... сэтгэлтэй болно гэдэг ч сүүлд нь байдаг шүү дээ. Беренис, тэгж хүнд амархан унах хүн биш, их ухаалаг шүү. Гэхдээ амьдралаа зохиох хэрэгтэй гэдгийг ойлгож байгаа л даа. Брексмар ёстой таарах залуу шүү. Би, тэрний садан Клиффорд Портерынхныг таньдаг юм. 

	Каупервуд хөмсөг зангидах аж. Нэг муу хүүхнээс болж ингэж ч зовж шаналах гэж байх уу даа, даан ч тэвчихэд хэцүү санагдана. Тэр хүүхний нэр төрийг нь гутааж байгаад ч хамаагүй, заавал өөрийн болгоё, бусдад алдсанаас шившгийг нь тариад хаячихъя гэж Каупервуд бодлоо. Гэвч тэр үеийн хэрэг явдал Каупервудыг тийм бузар булай хорон санаагаа биелүүлэхэд хүргээгүй байна. 

	Одоо Нью-Йоркийн том том рестораны нэгний нь өрөөнд орж үзье. Цаг шөнө дунд болжээ. Каупервуд, Картер авгай, Беренис, дэслэгч Брексмар гурвыг тэр оройг хамтдаа өнгөрүүлэхийг урьсан байжээ. Тэр дөрөв, нэг театрт дуурь үзээд тэндээсээ шууд ресторанд ирсэн байна. Каупервуд, тэдэнд харамгүй өгөөмөр дайлагч, сайн санаат үгээр сургамж зөвлөгөө өгөгч хүн шиг байжээ. Яавал тэр дэслэгч Брексмарыг замаасаа зайлуулах билээ хэмээн Каупервуд элдэв ухаан сийлэхийг оролдохын зэрэгцээ Беренист эелдэг нялуун аашилж, хүндэтгэн зулгуйдах байдалтай байлаа. Яг л Мефистофель мэтээр отон хүлээж байв. Дуурь үзэж суухдаа чухам дуурьд очно гэдэг чинь нүдээ бүлтийтэл гоёхын нэр биш үү гэсэн юм шиг жигтэйхэн гоёж гоодсон Картер авгай, охиныхоо хамт лоожийн нэгдүгээр эгнээнд зэрэгцэн суухыг Каупервуд анхааралтай ажиглан харж байлаа. Картер авгай, нимбэгийн шаргал өнгөтэй торгон бошинз өмсөж бөгж, бугуйвч сондор тэргүүтнийг зүүсэн байхад Беренис нь ув улаан улбар ягаан бошинз өмсөж үсэндээ сувд шигтгээтэй сам хатгажээ. Ёслолынхоо хувцсыг өмссөн дэслэгч Брексмар дэмий ярьж, инээж марзганан, жүжигчдийг магтан Беренисийн чихэнд магтаалын үг хаях буюу завсраар нь Каупервудад тэр энэ хэмээн танил тал хүмүүсээ заан өгч байлаа. Дууриас гараад тэд, салхи гуядсан муу сайн гудамж даган явсаар «Волдорф» гэдэг зочид буудалд хүрэлцэн ирэв. Тэнд Каупервуд ширээ авсан байсан бөгөөд орж ирээд оройн хоол унд захиалахад дөнгөж түрүүхэн сонссон хөгжмийнхөө талаар бодол болов. Тэр нь «Богема» хэмээх хөгжим байжээ. Тэгээд Пуччиний үхээлгүй мөнх уянгын хөгжимд биеллээ олсон Мимийн үхэл, Родальфогийн гуниглалын тухай ярьж эхэлжээ. 

	— Театрын ийм зохиомол өчүүхэн ертөнц, жинхэнэ уран зураач яруу найрагчдын амьдралаас маш хол байж болох юм, гэсэн ч драм бол яриангүй амьдралтай зүйл гэж Каупервудын хэлэхэд Брексмар: 

	— Үнэндээ, энэ талаар ч хэлэх юм алга. Би бол «Богемын» талаар гагцхүү номоос л мэдэж авсан юм. Жишээ нь, «Трильби, бас...» гээд цааш нь юу ч олж хэлсэнгүйдээ: 

	— Парист бол харин ч энэ ертөнцтэй нэлээд ойр танилцаж болох байх шүү гэлээ. Тэгээд дэмжлэг авах санаатай, Беренис рүү харвал цаадах нь инээвхийллээр шагналаа. 

	Беренис угаас сэтгэлийн хөдөлгөөн ихтэй хүн болохоор хөгжим сонсохдоо зарим үе бусад юмаа бүгдийг мартаж байлаа. Зарим үе уйтгар гунигтай, зарим үе наргиантай тэрхүү хөгжмийн гайхамшигт эгшигт автагдсан Беренис хоёр гараа өвдөг дээрээ сул тавьж, тайз руу нүднийхээ харцыг гөлөртөл ширтэнэ. Гэтэл Брексмар, Каупервуд хоёр түүний хажуугаас уран хөөрхөн хацар үүр, хүүхэд шиг ангайсхийсэн амыг нь хараад хоёул сэтгэл зүрх догдлон байлаа. Беренис тийнхүү хөгжмийн эгшигт автан хамаг юмаа мартаж байснаа хүмүүс хажуугаас нь ажиглаж буйг мэдээд тэр байдлаар түр хадгалснаа нойрноос сэрж байгаа адил гүнээ шүүрс алдсан юм. Тэгж байснаа одоо санаж төдхөн нөгөө хөгжмийн эгшигт уярах сэтгэл нь дахин сэргэлээ. 

	— Энэ дуурь надад их сайхан санагдсан. Харин уран зураач, яруу найрагчдын амьдралтай төстэй эсэхийг нь мэдэхгүй байна. Ийм гунигт амьдрал чинь хангалуун хэр нь уйтгартай амьдралаас дээр, сайхан юм байна даа. Амьдрал эмгэнэлтэй л бол жинхэнэ сайхан байдаг юм байна гэж Беренис хэлээд Каупервудын өөдөөс харахад цаадах нь анхааралтай, сорих маягаар харав. Тэгэхлээр нь Брексмар лүү хараагаа шилжүүлбэл мань эр, далайн дошгин тулалдааны үед бусдадаа тушаал өгөөд ахмадынхаа байран дээр зогсож байгаа мэт болжээ. Каупервуд ч гэсэн амьдралынхаа замыг хэчнээн бартаатай байсныг аргагүй нэхэн саналаа. Түүний амьдралд тохиолдож байсан эмгэнэлт явдал чамлалтгүй бөгөөд Беренис лав тийм амьдралыг сонирхон шохоорхож мэдэх байлаа. 

	— Би бол эмгэнэлт амьдралыг сайхан гэж хэлэхгүй. Ном, тайзан дээр гардаг гунигт амьдралыг бодохоос элэг эмтрэм санагддаг. Амьдрал ч эмгэнэлээр тэртэй тэргүй дүүрэн шүү дээ гэж Картер авгай хэллээ. 

	Каупервуд, Брексмар хоёр жуумалзана. Беренис бодол болж тал тал тийш хараа сэлгүүлэн харлаа. Тасалгаа дүүрэн хүн хар, ширээ хэсэн сүлжилдэх зөөгч нар, гуулин хөгжмийн нижигнэх чимээн дундуур хангир жингэр гэх таваг хундаганы дуу чимээ энэ бүгдэд Беренисийн анхаарал татагдана. Танил хүмүүс нь Каупервудыг сонирхон хяламхийснээ Брексмар тэр хоёрт баяр хүргэхэд Беренис толгой дохин инээмсэглэж байлаа. 

	Гэтэл тэдний сууж байсан ширээнээс холгүй, үүдэн дээр нэг согтуу этгээд гарч ирэв. Түүний цамцны үнгэгдсэн энгэр хэнхдэг рүүгээ буучихсан, нөмрөг нь мөр лүүгээ унжчихсан, бортгон малгай нь хазайж хэлтийсхийсэн, нүдэнд нь цус хурж, доод уруул нь омогтой ёрвойж, нүүр нүдэнд нь танхай балмад байдал илэрнэ. Түүний бие архичин танхай этгээдүүдийн «согтуу хүнд далай өвдөгцөө» гэдэг тийм янзтай болжээ. Тэр этгээд тэнд байгаа хүмүүсийг сүүмгэр нүдээр хэсүүлэн харснаа Каупервуд болон түүний гийчдийн суугаа ширээний зүг чиглэн гуйвав. Хэтэртлээ архидаад одоо юу хийж яваагаа ч мэдэхээргүй болсон бололтой. Ширээнд нь ойртож ирээд тэнд суугсдын нэгийг нь танив бололтой түр зогтуссанаа (энэ үе тэнд сууж байсан бүх хүн түүнийг харжээ) урагш нэг алхаж, Картер авгайн нүцгэн мөрөн дээр гараа хээвнэг тавиад: 

	— Өө, чи Хэтти байна шүү дээ! За сайн уу? гэж чанга дуугаар хэлж нүд ирмэн жуумалзсанаа, — Хайрт минь, чи чинь энд, энэ Нью-Йоркт юу хийж явна? Луисвиль дэх ажлаа ингээд бүр орхичихлоо гэж үү? Чи, намайг яасан гэж санана? Чамайг явчихсанаас хойш надад олигтой хүүхэн ер олдсонгүй, ганц ч байдаггүй шүү. Хэрэв чи энд нөгөө газраа нээвэл надад мэдэгдээрэй. За юу? гээд биеэ тоосон, ивээлт хүний байдлаар инээмсэглэн Картер авгайн мөрөн дээр толгойгоо тавьчих шахан бөхийж, цагаан хантаазныхаа халаасыг уудлах нь лав нэрийнхээ хуудсыг эрсэн хэрэг биз. 

	Түүний хэлсэн үгийн цаад учир утгыг тодорхой мэдэх Каупервуд, Брексмар хоёр цовхрон бослоо. Картер авгай, тэр нойтон хамуу шиг золигийн архичнаас салах гэж дэмий оролдоход тэр этгээдийн хажууд ойр байсан Брексмар түүний дал мөрөн дээрээс шүүрэн авав. Хоёр зөөгчөө дагуулсан гуанзны эзэн тэдэн дээр шалбалзан хүрч ирээд: 

	— Юу болов? Энэ эрхэм яачхав? гэж асуув.

	Гэтэл тэр дүрэмгүй авирлагч хүн тал тал тийш муухай харснаа чанга дуугаар: 

	— Савраа тат! Та юу юм бэ? Яах гэж бусдын хэрэгт хөндлөнгөөс орж хөлөө хугалах гээ вэ? намайг учир утгагүй юм донгосож байна гэж бод оо юу? Өөрөөс нь асуу. Энэ хүн намайг танина. Чи танина, тийм ээ, Хэтти? Энэ чинь Луисвиль хотын Хэтти Стар байхгүй юу. Тэр хотод болзооны хамгийн сайхан газартай байсан хүн. Та нар юунд ингэж сүйд болоод байгаа юм? Би юу яаж байгаагаа өөрөө мэдэж байна. Энэ авгай намайг мэднэ ээ гэв. 

	Тэр этгээд хашхичихаар үл барам нэлээд мэрийн зүтгэв. Каупервуд, Брексмар, хоол зөөгч тэд хэд хориглон шахсаар түүнийг гаргаж бүр гудамжны зайд аваачаад цагдаагийн даргыг дуудуулав. 

	Цагдаагийн даргыг хүрч ирэхэд Каупервуд: 

	— Энэ хүнийг баривчилбал таарна. Миний гийчин хатагтай нарыг их доромжиллоо. Согтуу хөлчүүгээрээ цадиггүй аашилсан ийм хүнийг хэрхэвч зүгээр өнгөрөөхгүй биз. Миний нэрийн хуудас энэ байна, май, та. Би хаана очвол таарах вэ? гээд нэрийнхээ хуудсыг өгч байхад Брексмар тэр үл таних хүнийг түрэмгий маягаар сайтар ширтэн харж: — Би таныг ёстой үхтэл чинь дэлсээд өгөх байсан юм даа. Согтуу байгаагүй бол чинь тэгэх байсан юм. Эрхэм хүн та нэрийн хуудастай явдаг хүн бол надад тэрийгээ өгөөдөх. Би тантай сүүлд уулзаж ярилцмаар байна гээд урагш нэг алхаж Кэнтукки муж улсын Луисвиль хотын нэг Бил Чэдси гэгчийн нүүр лүү маш хүйтэн муухай харахад Чэдси: 

	— За, за, ахмад минь, тэгье гэж цаанаа ёжтой марсайн инээмсэглэж, — надад нэрийн хуудас бий. Санаа бүү зов, одоохон өгөөдөхье. Та надтай уулзъя гэвэл дуртай цагтаа очоорой. «Бакинхэм» зочид буудал, тавдугаар өргөн чөлөө, тавьдугаар гудамж. Би хэзээ ч хэнтэй ч хаана ч гэсэн ярилцах хүн шүү. Мэдэв үү гэв. 

	Тэгээд өвөр түрийгээ уудлан байхад нь цагдаагийн дарга түүнийг хяналтдаа аваачих гэж хажууд нь сахин зогсож байлаа. Чэдси нэрийнхээ хуудсыг ололгүй: 

	— За тэр яах вэ. Бичээд ав. Билз Чэдси, Бакинхэм зочид буудал, эсхүл Кэнтуккийн Луисвиль хот. Дуртай цагтаа очиж уулзаж байгаарай. Энэ Хэтти Стар намайг мэднэ. Би андуураагүй, буман хүний дотроос ч танина. Тэднийд наснаасаа олон шөнийг өнгөрөөлөө, бишгүй... 

	Цагдаа хориглоогүй бол Брексмар тэрийг сайн дэлсэх байлаа. 

	Беренис, эхийнхээ хамт гуанзанд суусан хэвээр байв. Эхийнх нь царай хувхай дааж, ихэд сандарч мэгдсэн, айсан янзтай байх аж. Тийм муухай юмыг яаж ч нууж, булзааруулаад мултарч огт чадахгүй санагдаа биз. 

	— Үгүй ер, яана гэнэ ээ! Яасан аймаар хүн бэ? Яасан муухай юм! Би ерөөсөө амьдралдаа ганц ч үзээгүй хүн байх юм? гэж Картер авгай үглэнэ. 

	Эхийг нь тэгж хамаагүй доромжлон нүүрэмгий аашилсныг бодохоос Беренист аймшигтай, ичгүүртэй санагдана. Хүн хэчнээн согтуу байлаа ч гэсэн ингэж андуурна гэж үү? Хэчнээн зэвүүн, хэчнээн нойтон хамуу шиг салж өгөхгүй шалгаав аа? Яасан муухай ичгүүртэй үг ярьдаг хүн бэ?

	— За яах вэ, ээж ээ! Битгий зов. Одоохон харья. Эндээс зайлбал дээр гэж Беренис эелдэг бөгөөд намбатай хэлэв.

	Тэгээд хоол зөөгчийг дуудаж, 

	— Биднийг явлаа гэж тэр ноёдод хэлчхээрэй гэв. 

	Беренис мөр дээрээ байсан нэг сандлыг хажуу тийш нь болгон эхийнхээ гараас хөтлөн явлаа. 

	— Ийм их зочид буудлын газар Брексмар, Каупервуд ноёдын нүүрэн дээр ингэж доромжлуулснаа бодохоос хачин муухай байна. Би энэ насандаа ингэж доромжлуулж үзээгүйгээ үзлээ хэмээн Картер авгай үглэсээр байлаа. 

	Тэр авгай, гуанзнаас гарч явахдаа мөн л гомдож гонгиносоор байхад Беренис ихэмсэг намбатай байдлаа алдалгүй, тэнд суух олон хүний нүүр лүү дажгүй харж эхийгээ хөтлөн явах боловч зүрх нь шимширнэ. Тэр хүн яагаад тийм муухай юм ярив аа? Яалаа гэж тэр архичин хэрүүлч энэ олон авгайчуул байхад ганц ээж рүү минь агсарч элдвийн хачин юм хэлэв ээ?

	Тэрний хэлж буй үгэнд үнэний хувь огт үгүй байсан бол ээж ингэж сандарч барьц алдмааргүй сэн, яасан хачин юм бэ? Их хачин юм, их харамсалтай, их ёозгүй, их аймшигтай хэрэг. Иймэрхүү юм харсан өнөөх хов живд дуртай хүмүүс ёстой есөн шидээр муу хэлнэ гэдгийг Беренис андахгүй мэдэж байлаа. Амьдралдаа анх удаа бусдад муу харагдаж хэл амных нь зугаа гаргах юм болох нь гэх муу зөн Беренист гялсхийн бодогдлоо. 

	Маргааш өглөө нь дэслэгч Брексмар цагдаагийн газар очиж, хэрэв Билз Чэдси чин үнэнээсээ гэмшиж нэн даруй уучлалт гуйхгүй бол халуун тугалга амсуулна гэсэн учир «Бакинхэм» зочид буудлын шуудангийн цаасан дээр Билз Чэдси захиа бичиж Төв цэнгэлдэх хүрээлэнгийн Өмнөд хэсэг, 36-д сууж буй Айра Жорж Картер хатагтайд явуулсныг дор сийрүүлье: 

	 

	«Эрхэм хатагтай танаа

	 

	Өчигдөр орой миний бие согтуу хөлчүүгээрээ яагаад ч юм цадиггүй аашилж таныг болон таны охин, гийчдийг маш эвгүй байдалд оруулж үймүүлсэн түмэн буруугаа хүлээж өршөөл уучлалт гуйя. Би чухам юу хийж ямар үг хэлснээ өөрөө тодорхой санахгүй байгаа боловч хэчнээн их харамсан гэмшиж чин сэтгэлээсээ зовж байгаагаа хэлэх үг надад олдохгүй байна. Би архи ууж согтохлоороо агсам тавьж хэрүүл доруул өддөг зантай хүн, тэгээд л тэгж өвчигнөхдөө таны талаар ямар ч ул үндэсгүй муу муухай үг буржээ. Согтуудаа би таныг Луисвилийн нэг алдартай авгайг гэж эндүүрэн аашилсан байна, чухам яагаад тэгснээ огтхон ч мэдэх юм алга. Тэгж ичгүүр сонжуургүй, танхай балмад аашилсан явдлыг минь та өршөөн уучилна уу. Би чухам юугаар өөрийн хийсэн гэмийг наманчлахаа мэдэхгүй байна, харин таны яа гэснийг гүйцэтгэхэд бэлэн байна. Энэхүү захидлыг чин үнэнээсээ бичсэнийг та хүлцэн үзэж, хэзээ ч үл барагдах гэм буруугаас минь өчүүхэн төдий боловч хэлтрүүлэх бол уу хэмээн хүндэтгэн ёсолсон

	 

	Билз Чэдси» 

	 

	гэжээ.

	Энэ захиа ирэхийн өмнө ч дэслэгч Брексмар, Картер авгайг тэр хүн ул үндэсгүй гүтгэсэн хэрэг биш гэдгийг сайн мэдэж байв. Эрүүлдээ хэлэх өдий төдий хүний үгийг Билз Чэдси л согтуудаа гаргасан хэрэг. Тэр ч бүү хэл Луисвилийн цагдаагийн газар түүний үгийн үнэнийг батлах байв. Чэдси, тэр захиаг бичихийнхээ өмнө Брексмарт тэр бүгдийг тодорхой ойлгуулжээ. 

	
ТАВИН ХОЁРДУГААР БҮЛЭГ : НҮДНЭЭС ДАЛДУУР

	Маргааш өглөө нь ихэд шаналж зовсон царайтай эх нь өнөөх Билз Чэдсийгээс өршөөл уучлалт гуйж ирүүлсэн захидлыг өгөхөд Беренис уншиж үзээд тэр хүн үнэнээсээ биш зөвхөн хуурмагаар уучлалт гуйж дээ гэж боджээ. Картер авгай дэндүү их үглээд өөрөө үнэнээ хүнд мэдэгдчихээр байлаа. Беренис чухам ямар учиртайг нь мэдье гэвэл мэдэж чадах л байлаа. Гэхдээ тэгээд яах ч юм бил ээ? Эхийнхээ элдэв юмыг уудалж ухсан болно гэж бодохоос элэг нь эмтрэх шиг болж байлаа. 

	Каупервуд өглөө их эрт хүрч ирээд урьд орой болсон явдлыг огт юман чинээ бодохгүй байгаа царай гаргаж байв. Брексмартай хамт цагдаагийн газар очиж түүнийг шийтгэхийг шаардахад Чэдси ч баригдсанаасаа хойно согтуу нь гарч агсамнахаа больж, харин уучлалт өршөөл гуйсан гэж Каупервуд ярилаа. Картер авгай нөгөө захиаг үзүүлэхэд Каупервуд дуу алдаж: 

	— Тэгнэ ээ тэр, намайг суллах юм бол би одоохон өршөөл уучлалт гуйсан захиа дуртайяа бичнэ гэж байсан юм. Брексмар ч уучлалт бичвэл боллоо гэж байсан харин би бол тэрийг торговол зохино гэж байсан юм. Уг нь согтуудаа л дэмий хоосон агсамнаснаас биш өөр юу байх вэ дээ гэв. 

	Каупервуд Беренисийн дэргэд юм мэдсэн царай гаргахгүй мөртөө Картер авгайтай хоёул үлдэхлээрээ огт өөр болж: 

	— Дэмий юманд битгий зовоод байгаач. Брексмар тэрний үгэнд итгэхгүй, Беренис одоо энэ захиаг үзээд сэжиг нь арилна биз. Ер давгүй бай. Өөрийн чинь ямар байхаас болно шүү. Өөрөө дэндүү сандраад байх юм. Тэгж болохгүй ингээд байх юм бол хамаг юмаа өөрөө л тоочсоноос өөрцгүй юм болно шүү гэнэ. 

	Гэхдээ энэ явдлыг Каупервуд өөртөө азтай тохиолдсон, ямар ч атугай дэслэгч Брексмарыг замаас минь зайлуулах юм боллоо хэмээн бодож байв. Гаднаа бол Картер авгайг хулчийж уруу царайлах хэрэггүй, харин ч ихэмсэг зан гаргахыг шаардаж байлаа. Картер авгай тийм үг ятгалгад нь жаал урам орж сэргэв. Ганцаараа үлдсэн үедээ уйлж унжсаар байлаа. Беренис, эхийнхээ нүдээ улайж бүлцийтэл уйлсныг үзээд: 

	— Ээ, ээж минь яах гэж дэмий биеэ зовооно вэ? Ямар хэрэг байна? Та ингэж зовоод байгаа юм бол хоёул түр хөдөө гарч амрах уу? гэж нэлээд чангаар хэлэв. 

	— Зүгээр уур хүрсэндээ л ингэж байгаа болохоос биш өөр юү байх вэ гэж эх нь хэлэхэд охин нь овоо босгоогүй бол шаазгай юунд суух вэ? гэж бодлоо. 

	Тэр явдлаас хойш Беренис Брексмартай эелдэг намбатай хэвээр боловч цаанаа нэлээд хөндий байх болов. Маргааш нь Брексмар ирж өчигдөр оройн болсон харамсалтай явдлыг дурдаад Беренисийг театрын нэг жүжгийн анхны тоглолтод урилаа. Беренис найрсаг атлаа түүнээс их л хөндий байв. Тэгээд, тэр Билз Чэдсийн тухай одоо яриад байх юмгүй болсон гэсэн маягтай үг хэлээд урилгыг нь хүлээж авсангүй.

	Ээж бид хоёр хөдөө хэд хоног гарах гэж байна. Чухам төдийд эргэж ирнэ гэж одоогоор яг таг хэлж чадахгүй, та биднийг буцаж иртэл явчихгүй бол уулзалдана биз гэж товчхон хэдэн үг хэлж өглөөний нарны туяа савтай цэцгийг онцгой сайхан гийгүүлсэн, зүүн талын цонхон дээр очиж тэр цэцэгсийн үхсэн навчсыг нь түүж байлаа. 

	Америкийн романтизмаар хүмүүжсэн Брексмар, Беренисийн омог бардам гоо үзэсгэлэн, тиймэрхүү эвгүй байдалд оровч өнөөх л ихэмсэг намбатай хэвээр байх чадал, өөрийг нь орхиод алга болохоос ч огт буцахгүй байгаа эл байдалд сэтгэл булаагдаад оньсого мэт хачин догдлол өөрт нь болон бусдад ч үл тайлагдах тийм нөлөөлөлд аргагүй автав. Тэгээд зориг шийдэмгий мэг атлаа хүндэтгэж биширсэн байдлаар аяндаа урагш тэмүүлээд нэг алхсанаа: 

	— Беренис! Флеминг авхай минь! Намайг ингэж бүү явуул, намайг бүү орхиоч! Би яагаа ч үгүй байх аа, тийм биз дээ? Юу ч болсон та бид хоёрын харьцаанд нөлөөлөх ёсгүй. Би урьд нь хэлээсэй гэж боддог байсан ч зүрхлэхгүй байсан юмаа, одоо л хэлье. Би тантай анх уулзсан тэр оройноосоо л хайр сэтгэлтэй болсон юм. Та гайхалтай сайхан охин! Би өөрт чинь юугаараа ч хүрэхгүй гэсэн ч би хайртай. Би танд хамаг зүрх сэтгэлээ өгч, хүндэтгэхийн дээдээр хүндэтгэж байна. Хүн амьтан юу ярилцах, үнэн ч бай, худал ч бай над хамаагүй. Та миний эхнэр болооч, гуйя. Би таны гутлын оосрыг тайлах төдий үнэгүй ч гэлээ би хөрөнгөтэй хүн, тэгээд тантай ханилбал бүх хорвоод эзэн болох байна, Беренис минь! гэж дэслэгч эмгэнэл гунигтайяа дуу алдан хамаг гараа дэлгэн, нуруу эгцлэн зогсож агшин зуур энэ байдлаар хөшчих мэт болсноо: — Тангүйгээр энэ хорвоод би амьд явахын хэрэггүй, үхсэн минь дээр байна. Над горьдлого байж болох сон бол уу? Хэлж хайрлаач! гэлээ. 

	Нүд, ам, гар хуруу, булчин шөрмөсөө хөдөлгөх зэргээр бүсгүй хүний бүхий л овжин авирыг төгс мэдэх Беренис юу гэж хэлэх, яах ийхийгээ ганц хормоос илүүгүй хугацаанд бодоод олсон болой. Өөрөө, дэслэгч шиг тэгж сүйд болтлоо ухаан жолоогүй дурлаагүй хэдий боловч гагцхүү эхийнх нь урьдын муу шившигтэй хэрэг явдал илэрснээс хор шар, аазгай нь хөдлөөд баян чинээлэг хүнтэй суучихвал амьдралдаа алзахгүй болох юм даа гэж сэтгэнэм. Дэслэгч залуу үнэхээр чин зүрхнээсээ дурлаж сүйд болж буй нь сайхан хэрэг боловч сууя баръя гэдгээ жаахан хүлээзнэхгүй даанч яаруу, эв дүйгүй ийнхүү хэлж адгадагт нь Беренис их дургүй байна. 

	— Брексмар ноён та одоо надаар үг хэлүүлэх гээд яах вэ. Би таны санаа бодлыг мэдлээ. Би танд өөрийнхөө талаар буруу юм бодуулаагүй байгаа даа, айх юм. Уг нь тэгье гэж бодоогүй юм сан. Ямар ч гэсэн та одоохондоо надаар шохоорхдогоо больсон дээр байх. Та үнэхээр одоо шалгаах гээд байгаа бол ер нь та намайг бүр мартсан дээр гэсэн нэг л хариу хэлэх байна. Танд ийм үг хэлэх хэчнээн хэцүүг та ойлгож байгаа биз дээ гээд зориг шийдэмгий боловч сэтгэл нь догдолж эртний болон Дорно дахины гоо үзэсгэлэнг хослоод бодлогошрон бясалгасан байдалтай байгаа нь харавч ханашгүй ажээ. 

	Чухам энэ үед Брексмар амьдралдаа анх удаа учир нь үл олдох хүнтэй ярьж байгаагаа ухаарчээ. Беренис, цаанаа нэг л учиртай, дуугарч ядаад байх нь урьд урьдаасаа улам их хөндий болсон болоод ч тэр үү, Брексмарт улам ч гоо үзэсгэлэнтэй санагджээ. Энэ америк залуугийн бодолд Грекийн арлууд, Цитера, уснаа живсэн Атлантис1, Кипр, түүний Афродын хийд гэнэт орж ирэв... 

	Брексмар нүдэнд хачин шунал тачаалын оч бутрах шиг болсноо царай нь цонхийн хувхай даалаа. 

	— Би танд сэтгэлгүй гэж огт хэлж чадахгүй, Беренис авхай гэж дэслэгч догдолсон сэтгэл арай ядан барьж хэлээд, Би танд сэтгэлгүй биш. Гэсэн ч... гэснээ цэргийн хүн гэсэндээ эрэлхэг зориг гарган: Дахин танд төвөг татаж явахаа больё доо. Та, миний сэтгэлийг ухаарсныг тань би мэдлээ. Миний сэтгэл хэзээ ч хувирахгүй. Ингээд эв найртай байсаар муудалгүй салах нь байна, тийм үү? гээд гараа сарвайхад Беренис хариуд нь мөн гараа өгөхдөө амар жимэр жарган сууж насыг барж болох байсан энэ нэг завшаан үүрд буцашгүй өнгөрлөө гэж мэдэв. Тэгээд: Хаанаас муу юм санах вэ, та бид хоёр мөд уулзана байх гэж би найдаж байна гэв. Дэслэгч залууг яваад өгөмц Беренис хажуугийнхаа өрөөнд орж сүлжмэл сандал дээр лагхийн суугаад, өвдгөө хоёр тохойлдон, атгасан гараар эрүүгээ тулан бодол боллоо. Энэ гэмгүй сайхан нөхөрлөл ингэж гэв гэнэт ийм хялбархан төгсөх гэж, яасан ч уйтгартай, гунигтай вэ! Дэслэгч Брексмар гэдэг одоо дахин үзэгдэхээ болих нь энэ. Дахин хэзээ ч олж уулзахгүй биз ээ... уулзах гээд ч яах юм билээ, хүсэлгүй бол... нэг их мэрийхгүй ажээ. Энэ хорвоогийн аль уйтгар гунигтай, аль өөдгүй, тэр ч бүү хэл аль зэвүү хүрмээр ой гутмаар юмыг тэр гэх вэ! Үнэхээр амьдрал гэгч Беренист их л урагшгүй муу талаараа харагдаж эхэллээ. 

	Беренис түүнээс хойш хоёр хоногийн турш элдэв юм бодож тарчлаад сүүл сүүлдээ бүр тэвчихийг больж эхийнхээ өрөөнд орж очин: 

	— Ээж минь, та над яагаад тэр Лунсвилийнхээ явдлыг ярьж өгдөггүй юм бэ? Үнэнээр нь л ярьчихгүй юу. Би чин үнэнийг мэдмээр байна, Та харсаар атал дотроо зовоод байна шүү дээ. Та над яагаад үнэнээ хэлж итгэхгүй байдаг юм бэ? Би одоо учир ойлгохгүй жаахан хүүхэд биш шүү дээ. Над үнэнээр нь ярьж аль, би хамаг үнэнийг мэдэж авбал цаашдаа яахыгаа шийдэхэд ч хэрэгтэй байна гэлээ. 

	Хэзээний намбатай төв, дөлгөөн зан төлөвтэй байж сурсан Картер авгай, охиныхоо ийм сүрхий зоримог, шийдэмгий байхыг үзээд маш их гайхан мэгдэж царай нь улайж, нуруугаар нь хүйт оргих шиг боллоо. Гэсэн ч худал хэлэхээр шийдэж сэтгэл догдлон: 

	— Ямар ч тийм юм байгаагүй юм гэж би чамд хэлж байна. Хүнийг муухай андуурсан л хэрэг. Намайг тэгэх мөртөө төрсөн охины минь дэргэд тэгж доромжилсон тэр муухай хүнийг сайн хашрааж тавиагүй нь даанч харамсалтай! гэлээ. 

	Беренис, хүйтэн цэнхэр нүдээрээ ширтсэн хэвээр: 

	— Ээж, та над яагаад үнэнээ хэлэхгүй байгаа юм бэ? Та бид хоёр бие биеэсээ юу ч нуух ёсгүй. Та өөрөө хэлж чадахгүй байгаа бол би нэлээд юм хэлж чадах байж магадгүй шүү гэхэд Картер авгай охиныхоо нээрэн ч юу ч мэдэхгүй жаахан хүүхэд биш, хөнгөн хуумгай эрх танхил охин ч биш, харин юмны цаад наад учрыг айхтар сайн мэдчихсэн, хэнээс ч юугаараа ч дутахгүй гэдгээ мэдсэн ухаан бүрдсэн бүсгүй юм хүн бөгөөд эхийгээ бодох нь ээ илүү ухаалаг, хашир, гярхай хүн болсныг ойлгоод юу юугүй ухасхийн алаг кретон эдээр хулдсан дайван сандал дээр байсан хувцасны халааснаас сүлжмэгтэй жижигхэн алчуур гарган авч нүүрээ гараар таглан эхэр татан уйлж гарлаа. 

	— Ээж нь даанч хэцүүдээд байсан юм даа. Беви минь! Би яахаа ч мэдэхгүй болчхоод ядаж байхад Жилис хурандаа намайг тэр байшинг хөлсөлж авах юм биш үү гэсэн юм... Ээж нь Рольф, та хоёрыг эрдэм ном үзүүлж, хүний зэрэгтэй болгох сон гэж үйлээ үзсэн юм. Харин тэр муухай хүний ярьдаг шиг тийм муухай юм хийж яваагүй юм шүү, ээж нь огт тийм байгаагүй. Жилис хурандаа, найз нөхөдтэйгөө л намайг тийм хөлсний байртай болооч гээд... тэгээд л тийм юм болсон юм. Би буруугүй, Беви минь. Амьдрахын эрхэнд л тэгсэн юм даа. 

	— Тэр бүх явдалд Каупервуд ноён ямар холбоотой юм? гэж Беренис сониучлан асуулаа. Беренис сүүлийн хэдэн хоног түүнийг байнга, дэндэсхийвэл боддог болжээ. Нэг л их тайван, улаалаг, эрс чадмаг, хүч ухаан хоёртоо итгэсэн, өөртэй нь нэлээд адил төстэй мэт санагдана. 

	— Ямар ч холбогдолгүй гэж Картер авгай эрс шийдэмгий толгой гэдэсхийлгэн хэлэв. Каупервудыг бусад эрэгтэй нөхдийнхөө дөмөг нь гэж боддог байлаа. Тэр хүн өөрийг нь муу юм руу ер түлхээгүй гэр орны нь хувийнхаа юманд завшихыг хэзээ ч бодож байсангүй. Каупервуд ноён, намайг зовлонгоос ангижруулахад л тусаа өгсөн хүн. Чухам тэр хүн л намайг Луисвилээс Дорно нутагт очиж Рольф та хоёроо л бод гэж зөвлөсөн юм. Та хоёрыг хөлийг чинь дөрөөнд гарыг чинь ганзаганд хүртэл ач буянаа тэр хүн хайрлая гэсэн юм. Би гэж даанч юу ч мэдэхгүй байснаас биш уг нь амьдралдаа нэг их ухаангүй айж сүрдэхээр юмгүй байжээ. Чиний аав, Картер ноён хоёр даанч их мөнгө баруун солгойгүй үрж, хамаг эд хөрөнгө барсан улс даа гээд Картер авгай аргаа барсан янзтай шүүрс алдлаа. 

	— Тэгэхлээр ээж минь танд эд хөрөнгө гэх юм юу ч үгүй юм биз дээ? Даанч алга уу?

	Картер авгай гунигтайяа толгой сэгсрэв. 

	— Та бид, ноён Каупервудын мөнгөөр л амь зууж байгаа хэрэг үү?

	— Тийм ээ. 

	Беренис цонхоор цэлийх цэцэрлэг рүү дуугай харна. Жижигхэн цөөрөм, довцог дээрх төгөл, түүний хормойд босгосон хятад сүм шиг сэхээвч зэрэг нь цонхны жаазанд оруулан зурсан зураг аятай харагдах ажээ. Том гэгчийн зочид буудлын шаравтар хана туурга тэр довцгийн орой дээр буй нь модны завсраар үзэгдэнэ. Тэртээ дор гудамжнаа трамвайн чагнаал хангинана. Цэцэрлэгийн өргөн гудмаар гоёмсог гоёмсог сүйх тэрэг хойно хойноосоо яваа нь Нью-Йоркийн баячуул арван нэгэн сарын тэр нэг өдрийн сэрүүхэн орой зугаалгад гарсан нь энэ ажээ. 

	— Ядуу, гуйлгачин улс юм даа бид чинь! Баян хүнтэй суух хэрэгтэй болж байна уу? Яах аргагүй тийм болж байна. Харин хэнтэй, ямар хүнтэй? Дэслэгч Брексмартай юу? Яасан ч үгүй! Зоригтой сайн эр биш, бас тэгээд манай шившгийг мэдэх хүн, больё хө. Тэгээд хэнтэй суух вэ? Сууя гэвэл хүн мундахгүй. Тэнэг толгойлсон, ажил төрөлгүй, архичин, үрээчин, тараачин амьтад зөндөө л байна! Бас сүрхий ухаалаг эрүүл саруул бодолтой, барьц хэм алддаггүй, ажил төрлийн хойноос ухаан сэхээгүй хөөцөлдсөн их баяжиж дэгжиж яваа тийм амьтад ч олон байна. Аль аль нь бүгд нийлээд «ихэс дээдэс» болж байгаа юм даа. Жинхэнэ эр хүн шиг эр таарч гэнэлээ, бүх үнэнийг мэдвэл намайг тоох бол уу, үгүй бол уу? гэж Беренис бодлогоширно. 

	— Чи тэгээд Брексмарыг явуулчих нь тэр үү? гэж Картер авгай гэнэт асуухад дуу хоолойнх нь өнгөнд түгшсэн, сониучилсан, горьдсон, хувь заяандаа залбирсан байдал тод ажээ.

	Беренис баахан хаширлаж худал хэлэхээр шийдээд: 

	— Би тэрүүнтэй эртүүдээс хойш уулзаагүй. Уулздаг ч юм уу, байдаг ч юм уу, сайн мэдэхгүй байна шүү, сайн бодох хэрэгтэй байна гээд сандал дээрээс босож: — За ээж минь нэг их биеэ зовоогоод яах юм. Хэдүүл Каупервуд ноёны царай харалгүй амьдрах юм сан л гэж бодож байна даа гэв. 

	Беренис, айлд уригдсан болохоор унтлагынхаа өрөөнд орж толины өмнө зогсоод хувцсаа сольж байна. Сүүлийн хэдэн жил дандаа л Каупервуд ноёны мөнгөөр амь зууж яваа юм байж. Тэгсэн мөртөө тэр мөнгийг нь нэг их бэлтэй хүн шиг хамаагүй үрж, юу ч бодолгүй, хүний юмаар туйлж яваагаа мэдэлгүй их онгирч, дээгүүр зан гаргаж, тэр хүнийг өөрийг нь тоохгүй явжээ... Тэр хүн тэгэхэд юм ч хэлэхгүй, дуугай л сүрхий ширтэн ажихаас өөр юм хэлдэггүй. Яагаад тэр юм бол? Яагаадсах юу билээ, учрыг нь мэдлээ. Тоглоом хийж чаддаг хүн юм даа! Аль түрүүний мэдэхгүй мөн ч тэнэг ээ! Ээж юу гэж боддог бол? Сэжиглэсэн, тааварласан юм бий бол уу? Хай, магадгүй л байх. Энэ хорвоо гэдэг чинь яасан аймаар хачин, мухар сохор золиг вэ? гэж Беренис бодлоо. Каупервудын учиртай ширтэнгэ харц Беренисийн санаанд гэнэт орж цочих шиг боллоо. 

	
ТАВИН ГУРАВДУГААР БҮЛЭГ : ХАЙР СЭТГЭЛИЙНХЭЭ ҮГИЙГ ЯРИЛЦСАН нь

	Тэр өдөр Беренис амьдралдаа анх удаа хойшдоо яах бил ээ? хэмээн жинхэнэ их бодлогошрон байлаа. Хүнтэй суух тухай бас л бодогдож эсхүл Брексмарыг сууя гэж гуйх, эсхүл тэрнээс ч долоон дор нэг юмтай суух гэж эрийн хойноос хөөцөлдөж нажид болж байснаас ч даа найз нөхдөдөө эх минь эд мөнгөгүй боллоо гэж хэлээд өөрөө нэг ажил, бүжгийн багш болдог юм уу эсхүл бүжигчин болж амь зуусан маань шулуун санагдана гэж бодоод энэ тухайгаа эхдээ тайван яриваас угаас бусдын хүч хөрөнгөөр туйлж сурсан, мөнгө цэнг хөдөлмөр хөлсөөрөө олох ёстой гэдгийг боддоггүй буюу бодохыг ч хүсдэггүй Картер авгай ихэд цочлоо. Өөрөө, хөөрхөн сайхан охинтойгоо, бас хүүтэйгээ бүгдээр эгэл жирийн дорой маягаар амь зуухад хүрч, хамаг хүсэж мөрөөдөж явсан маань хоосон өнгөрөх нь гэж бодохоос Картер авгай барьц алдан тэвдэж сэмхэн ус нулимс болж, гутаж гунин шүүрс алдан гиюүрч Каупервудад хэрэв Нью-Йоркт ирэх бол заавал манайхаар ороорой, надтай л уулзаарай хэмээн гуйж гувшсан захиа бичжээ. 

	— Охин минь жаахан байзнавал яасан юм гэж эх нь царайдангуй хэлээд, — Чамайг ийм авьяас билигтэй байж бүжгийн багш болно гэж бодохоос элэг зүрх минь өмрөх шиг болоод байна. Беви минь, битгий тэг, даанч дээ, ядах нь ээ жаал хүлээзнэ, сайн хүнтэй суучих бол охин минь чи алзахгүй болно. Би яах вэ, би хамаагүй, яагаад ч гэсэн болоод л байна. Чи л... гэж Картер авгайн ярьж буйг ажихад үнэхээр тарчилж, нүднийх нь жалх ч алга болсон байна. Эхийн халуун хайр үнэнхүү зүрх сэтгэлийнх нь угаас гарч байгааг Беренис ухаарч сэтгэл уярч байна, гэсэн ч ээж минь даанч их тэнэг юм хийж дээ! Тэгээд ийм арчаагаа алдсан хөөрхий бүсгүй хүн хамаг амьдралын минь өмөг түшиг болох юм гэнэ!

	Каупервуд, Картер авгайн үгийг сонсоод Беренис сэтгэл хямарсандаа Кихот ноёны хөгт явдал шиг юм хийх гэж байна, ихэс дээдсийг орхиж, энэ сайхан амьдралаас зугтаж, төрсөн сайхан биеэ дэмий муу ажлаар гутаах хэрэг юу вэ гэх мэтээр зэмлэхийн хамт Картер авгайн сэтгэлийг засаж тайвшруулаад зуслан руу нь яаран явлаа. Тэнд Беренис ганцаар байгааг мань эр мэдсэн аж. Билз Чэдситэй болсон явдлаас хойш Беренис, Каупервудаас аль болохоор зугтан дөлсөөр билээ. 

	Каупервуд өвлийн дунд сарын жавартай хүйтэн өдөр их үдийн алдад очжээ. Газрын хөрсийг хөвсийн хучсан цас нарны гял цал гэрэлд гялтганан нүд гялбуулна. Тэр үед суудлын машин нэгэнт дэлгэрч эхэлсэн цаг бөгөөд Каупервуд шинэхэн хар хүрэн өнгийн лимузин хэмээх наян морины хүчтэй машин тэргээр иржээ. Машины чийтэй бүхээг наранд гялтганана. Каупервуд өвлийн зузаан нарийн үстэй дээл өмсөж, толгой дээр хар хурган малгай тавьжээ. 

	— Сайн байна уу, Беви! Ээж чинь сайн уу, бий биз дээ? гэж эхийг нь байхгүйг өөрөө мэдсээр байж зориуд мэдээгүй царай гаргалаа.

	Беренис, хариуд нь хүйтэн, далдирахгүй, гярхай нүдээрээ харж зөөлөн боловч эелдэг бишээр инээвхийлэв. Зураач хүний өмсдөг эгэл даавуугаар хийсэн бараан цэнхэр өнгийн цээживчтэй, өнгө бүрийн будагтай тэвш гартаа бариад газар орны байдал зурахын хажуугаар бодол болно. Сүүлийн хэдэн өдөр Беренис их юм бодох болжээ. Голцуу л Брексмар, Каупервуд, Дьюэлма Килмер болон бас бус олон хүнийг бодно, бүжиг, уран зураг бодно. Амьдрал нь нүднийх нь өмнө тогоонд мэлтгэнэн хайлчхаад одоо энүүгээр юу цутгавал таарах вэ гэмээр ухаан санаа самууруулсан юм болчихсон мэт санагдана. Эв дүйтэй оролдвол эд анги эв эвдээ ороод аятайхан ч юм болмоор бодогдоно.

	— Та дотогшоо ор, өнөөдөр нэлээд хүйтэн байх шив, галд дулаац. Ээж байхгүй, хот орсон. Та одоо хотод очоод тааралдах байх, танайхаар орно гэж байсан. Та Нью-Йоркт удах уу?

	Беренис баяр баясгалантай мөртөө цаанаа л нэг хөндий хол ажээ. Надаас мөн ч их хөндий байна даа гэж Каупервуд бас л ажлаа. Тийм хөндий хол байдал хэзээд байдаг байсан юм. Беренис, Каупервудыг хэнээс ч илүү зөв ойлгож, өөрт нь их л сайн байх боловч иймэрхүү хол хөндий байдал хүүхний ихэмсэг, манж зан юм уу, аль эсхүл Каупервудын ямарваа таагүй чанараас шалтгаалдаг юм уу, нэг л учиртай. Каупервуд өрөөг нь нүд хэсүүлэн харвал Беренисийн зурж байгаа зураг нь цастай уулын бэл дүрсэлсэн байна. Цонхоороо харагдах уулыг харж зурсан ажээ. Ханан дээгүүрээ өөрийнхөө саяхан хийсэн таталбар богинохон хувцастай бүжиглэж буй гоолиг хүмүүсийн дүрс өлгөжээ. Каупервуд Беренисийг ажиж харвал өмссөн хувцас хунар, бүхий л өмсгөл нь гойд сайхан зохижээ. 

	— Та ч дандаа л урлаг, уран зураг сонирхдог хүн дээ. Таны хамгийн гол юм чинь. Уран зураггүй бол хамаг юм хоосонтой өөрцгүй гэж боддог хүн дээ. Сайхан таталбар байна шүү гэж Каупервуд хэлээд өнөөх бүжиглэгчдийн удирдаач руу зааснаа: Би ер нь ээжтэй чинь уулзах гэж ирсэн юм биш гэдгээ хэлье, Беренис ээ. Тантай уулзах гэж ирлээ. Картер авгай над нэлээд хачирхал төрмөөр захиа бичсэн байна. Таныг ихэс дээдсээс гарч, багшлах ч юм уу тэр хавийн л нэг ажилд орох боллоо гэсэн юм бичсэн байна лээ. Тэгээд би өөртэй чинь ярилцахаар ирсэн юм. Та арай яаруу шийдсэн юм биш биз, юу гэж бодож байгаа вэ? гэв. 

	Каупервуд ингэж ярихдаа Беренисийн талаар өөрөө ямар ч шохоорхолгүй байдаг царай гаргалаа. 

	Гартаа бийр барьж зургийнхаа тавиурын дэргэд зогсож байсан Беренис, Каупервуд руу жишимгүй, сониуч, тохуурхан зэвүүцсэн маягтай харснаа: 

	— Үгүй, тэгж бодоогүй. Та нэгэнт мэдэж байгаа болохоор би танаас огт нууж хаалгүй ярья. Ээж минь эх хүн болохоор дандаа л сайн сайхныг бодож, сайн санаа өвөрлөж явсан хэрэг (Беренисийн уруул үл мэдэг өмөлзөв), гэсэн ч толгой нь зүрхнээсээ ядуу хүн юм даа, хөөрхий. Та ч гэсэн сайн сайхан санаандаа хөтлөгдөж явсан гэдгийг би бас хэлэх ёстой. Би үнэхээр тэгж итгэж байна, өөрөөр бодох юм бол хүний ач тус мэдэхгүй даанч нүнжиггүй, яс муутай хэрэг болно шүү дээ. (Каупервудын ширтэн харж байсан нүдний оч нь аль нэгэн алс гүн дотор гялалзах шиг Беренист санагдлаа). Гэлээ ч гэсэн дахиад ийм янзаар байж хаанаас болох вэ. Манайх өөрийн гэсэн мөнгө хөрөнгөгүй айл юм. Тэгэхлээр би ажил хийх гэдэг маань зөв биз дээ? Өөрөөр би яах вэ? гээд зогсосхийхэд Каупервуд дуугай ширтэн ажигласан хэвээр байна. Эгэл жирийн даавуугаар хийсэн энгэрэвч нь эв хавгүйхэн, гэзэг үс нь самнаагүй, туг туг үс дух магнай руу нь буучхаад, гярхай цэнхэр нүдээрээ нэвт шувт харах шиг ширтэхийг нь үзвэл Каупервудад энэ шиг гайхалтай хөөрхөн амьтан огт үгүй санагдлаа. Зоримог, хурц сэргэлэн ухаантай нь илт харагдана. Авьяас билиг, суу заль, хийморьтой, юунаас ч далдирахгүй хурц сэргэлэн харц өөрийнхтэй нь адил ажээ. Ямар ч юманд юу ч болж байсан шаасан гадас шиг байх хүн буюу гэхчлэн Каупервуд дотроо гайхаш алдан биширч байснаа аяархан: 

	— Беренис та миний хэлэх үгийг сонсоно уу, над хэлэх юм байна. Та дөнгөж сая миний ачийг магтаж ээжид минь бодь сайн санааны үүднээс мөнгө хайрлан тус болж байсан байна гэлээ. Үнэхээр тийм шүү, чухам л сайн санаагаараа чингэсэн юм. Эхлээд үнэндээ чухам яагаад чингэх болсноо сайн мэдээгүй, харин одоо л сайн мэдэх болсон юм. Би таныг дургүйцэхгүй бол бүгдийг илэн далангүй ярья, энд та бид хоёроос өөр хүн алга. Өөрөө мэдэж байгаа юу, үгүй юу бүү мэд, ямар ч гэсэн би ээжтэй чинь анх уулзаад нэг охинтой гэдгийг яагаад ч билээ мэдсэн, тэгэхэд би нэг их ч анзаарч шохоорхоогүй. Миний санхүүгийн найз нөхөр маань ээжийг чинь жигтэйхэн магтан бахархаж намайг дагуулж очсон юм даг. Анх үзмэгцээ ээжийг чинь заяаны их намба төрхтэй, үнэхээр сонин сайхан хүн гэж бодсон. Нэг өдөр эхийн чинь өрөөнд таны гэрэл зураг байхыг олж харлаа, сайн ажиж ч амжаагүй байтал ээж чинь цааш хийчихлээ. Ямар зураг болохыг өөрөө санаж ч байж мэднэ. Арван зургаатай байхдаа, хажуу тийш харж авхуулсан зураг байсан даг. 

	— Тийм ээ, санаж байна гэж Беренис уншлага ном сонсож буй хүн шиг тайван, зүгээр л хариу хэллээ. 

	— Тэр зургийг хараад л сонирхмоор санагдсан. Тэгээд таны талаар асууж шалгаасаар нэлээд юм дуулж авсан. Тэрнээс хойш бас нэг зургийг тань Луисвилийн нэг зурагчны цонхон дээрээ томруулан тавьсан байхыг олж үзлээ. Тэр зургийг би худалдаж аваад гэртээ аваачсан, одоо Чикаго дахь миний байранд бий. Задгай зуухны хажууд зогсож байгаад авхуулсан зураг юм даг. 

	— Санаж байна гэж Беренис сэтгэл хөдөлсөн боловч дутмаг хэллээ. 

	— Би өөрт чинь өөрийнхөө тухай жаахан яримаар байна, дургүйлхэхгүй биз? нэг их унжруулахгүй ээ. Миний уугуул нутаг Филадельфи хот. Манайх бүр удам судраараа тэндхийн улс. Би бүх насаараа банк, хотын төмөр замын ажлаар хөөцөлдөж яваа хүн. Миний авааль авгай шашин мөргөлтэй айлын охин, хуучны ёс дэглэмийг баримталдаг, надаас зургаа долоо ах байсан юм. Би тав зургаан жил овоо л жаргалтай явсан, Хоёр ч хүүхэдтэй болсон, одоо ч амьд мэнд яваа. Хожим нь одоогийнхоо авгайтай учирсан юм. Надаас арав гаруй дүү, хөөрхөн ч хүүхэн. Анхны маань эхнэрийг бодвол нэлээд ухаантай, ядах нь ээ хуучны ёс суртал багатай, илүү намбатай гэж би боддог. Тэрүүнд сэтгэлээ өгөөд би Филадельфиэс явахдаа хуучин авгайгаасаа салж энэ хүүхэнтэй суусан юм. Тэр цагт их ч хайртай байлаа. Над ёстой л таарсан өөгүй хань гэж бодож явлаа. Одоо ч гэсэн олон сайн сайхан талтай хүн дээ. Гэвч өө сэвгүй бүсгүй хүний талаар миний боддог бодол маань аажимдаа хувирч ирлээ. Олон талаар бодож үзвэл тэр бас л өө сэвгүй эхнэр биш юм аа. Намайг ойлгодоггүй 

	хүн. Би ч өөрөө өөрийгөө сайн ойлгодог гэж худал хэлэх юм алга, харин намайг өөрөөс минь илүү ухаарч, тэгээд над байгаа боловч миний өөрөө олж үзээгүй ойлгоогүй юмыг ойлгоод тэгсэн мөртөө над хайртай байх ийм эмэгтэй хаа нэг газар бий байх гэж заримдаа бодогддог юм. Би бол ер нь бүсгүй хүнд их дуртай хүн гэдгээ өөрт чинь нуулгүй хэлье. Энэ хорвоод өө сэвгүй санагдах дагина шиг ганц эмэгтэй байна, тэрийгээ л би өөрийн болгох юм сан гэж хүсэн мөрөөднө. 

	— Чухам чухам ямар хүүхэн хүсэж явдгийг тань хэн ч тухайлахад бэрх байх даа гэж Беренис тохуурхсан маягтай инээмсэглэв. Каупервуд огт ажирсангүй: 

	— Миний тухайлан ярьж байгаа хүүхэн шиг л биш бол ч үнэхээр бэрх шүү гэж «тухайлан ярьж байгаа» гэсэн үгээ учиртайхан хэллээ. 

	— Амар заяа үзэхгүй хүн байх нь дээ гэж Беренис дооглонгуй мэт хэлэвч дуу хоолойд нь таалсан өнгө үл мэдэг байна. 

	— Би өөрт чинь үнэнээ хэлье, гэхдээ биеэ буруутгаж байгаа ч юм биш. Миний ханилж байсан эмэгтэйчүүд бусад хүнд өө сэвгүй шилдэг сайн эхнэр болж чадах байсан байж мэднэ. Гэвч би амьдралдаа их юм сурах юм, өөр болоод л байх юм. 

	— Одоо тэгж өөр болохоо зогссон гэж боддог уу, та? гэж Беренис Каупервудыг балмагдуулан, барьц алдуулам атлаа сэтгэлийг нь хөөргөм янзтай хачин асуулаа. 

	— Үгүй, би тэгж хэлж чадахгүй, гэхдээ миний өөгүй хань чухам ямаршуу хүн байх ёстойг би баттай мэдсэн гэж боддог. Мэдээд ч олон жил болсон юм. Тэрнээс хойш сэтгэлд таарах юм гэж байхгүй болжээ. Өөгүй юм гэж байдаг, үнэхээр байдаг, тэгэхлээр хэн ч гэсэн тэр шүтээнээ олохыг эрмэлздэг. 

	Каупервуд ийнхүү хамаг байдгаа тоочиж паянгаа бараг дэлгэснээ мэдлээ. Уг нь Беренисийг биедээ татаж, бодол санааг нь хувиргах гэсэн билээ, гэтэл огт урвуу юм бодож өөрөө эрхэнд нь орох шиг ажээ. Зэгзгэрхэн туялзуур хөөрхөн биетэй цаанаа л нэг ухаалаг сэргэлэн энэ охиныг харах бүр мань эр өөрийн эрхгүй долоон булчирхай найман найлзуурхайгаа тоочсоор амуй. Өнөөх уужуу, эелдэг зөөлөн, эх хүний сайхан сэтгэл ухаан шингэсэн ааль нь хаачлаа, огтхон ч олж харахын эцэсгүй мэт авч, тэр чанар хаачих вэ, алга болоогүй, байж л байгаа, одоо лавтай мэдье гээд чармайсан ч мэдэж болох л. Яаж байлаа ч, ямар паянтай явсан байлаа ч тийм юмнаас өө сэв эрэх эмэгтэй биш, угаасаа тийм зангүй хүн, тийм болох нь түүний хариу хэлсэн үгнээс ч ил байлаа. 

	— Тийм ээ, хэн ч гэсэн шүтээнээ олохыг эрмэлздэг, харин таных л олдоход хэцүү санагдам. Та тийм өө сэвгүй хүнээ амьд хүний дотроос олно гэж боддог уу?

	— Олохыг ч олчихсон л доо гэж мань эр хариулахдаа охины үнэхээр хэрсүү ухаантай болон өөрийн, ер нь хүний ухаан гэгч ямар их увдистай, хэчнээн гүн гүнзгий оломгүй далай мэт хөл алдам сүрхий байдгийг гайхлаа. — Та миний хэлэх үгийг үнэн голоосоо итгээрэй. Би яг үнэнээ хэлье. Анх би өөрийн чинь зургийг үзээд л санаж мөрөөдөж явсан шүтээнийхээ амьд дүрийг оллоо гэж бодсон юм. Одоогоос бараг долоон жилийн тэртээх хэрэг билээ. Та миний бодлыг амархан өөрчлөгддөг гэж боддог, харин тэр цагаас хойш тэр бодол маань огт хувираагүй юм шүү. Өөрийг чинь Риверсайд Драйвын сургууль дээр очиж хараад би яг мөн дөө гэж лавтай итгэсэн юм. Тэр үе би ганц үг хэлээгүй ч гэсэн дотроо яг бодсон. Намайг тэгж санах мөрөөдөх эрх байхгүй гэж та бодож болох юм. Тэгж бодох хүн зөндөө байж болно. Гэсэн ч над тийм сэтгэл байсан, байгаа болохоор яана гэх вэ, тэр бодол сэтгэлдээ хөтлөгдөж би ээжид чинь тус дэм болдог байсан юм. Луисвильд байхдаа над өөрийнхөө амьдралын бэрхшээлийг ярихад нь би чамайг бодож туслах болсон юм. Тийм учиртай байсныг ээж чинь мэдээгүй байх, эх чинь заримдаа баахан увайгүй хүн шүү. Беренис, өдий жил би чамд хайр сэтгэлтэй явж ирлээ; хачин их хайртай. Одоо ингээд чамайг миний өмнө зогсож байхыг харахад миний эрж хайсаар олсон шүтээн минь чи биеэрээ мөн л байна. Зовох хэрэггүй. Би нойтон хамуу шиг салахгүй учирлаад байя гэж байгаа юм биш. (Беренис ялимгүй давхийх мэт ажээ. Каупервуд тун их хүчирхэг, ухаантай хүн санагдана. Тийм дорвитой хүн тэгж дорвитой ярьж байхад хайхрахгүй байж огт болшгүй). Би чамд хайр сэтгэлтэй байсан болохоор та нарын төлөө юу хэрэгтэй бүхнийг хийж байлаа. Чамайг чухам ямар заяатай төрсөн тэр ёсоороо явах ёстой гэж би бодоод хэрэгтэй бүхнийг хийдэг юм. Миний бодлоор чи бол хамгийн сайн сайхан явах хувьтай тийм сайхан амьтан. Тавдугаар их гудамжинд миний бариулсан орд харшийг чухам чамд л гэж бодсоныг чи мэдээгүй байх л даа. Чамд дүйцэх ямар нэг юм хийж бүтээгээсэй гэж хүсэж л бариулсан юм. Мөрөөдөл үү? Яриангүй. Ер нь юм хийнэ бүтээнэ гэдэг маань заавал хүсэл мөрөөдөлтэй холбоотой л доо. Тэр харш сайхан болсон бол чамайг санаж мөрөөдсөний ач. Чамайг бодож мөрөөдөж, тийм сайхан бариулсан юм даа» гээд хэсэг дуугай болоход Беренис огт жишимгүй байна. Анхандаа тас түс үгүй гэе гэж бодсон боловч нэр төр, урлагт дурлах, сүр хүчний өмнө бөхөлзөх эдгээр чанар нь хөндөгдлөө. Тэгэхдээ энэ хүн нууц амрагаа болгох гээ юү, гэргийгээ болгох гээ юм бол уу, мэдэх сэн гэж бодно. 

	Каупервуд бодлыг нь тааварлаж: Надтай суух санаатай юм бол уу, яах бодолтой юм бол гэж өөрөө бодож байх шиг байна. Беренис минь, над нуух юм алга, над шиг бодолтой харчуул ч зөндөө олон бий тэднээс би гоц ялгарах юу билээ. Би чамайг өөрийн л болгоосой гэж бодож хүсдэг болохоор ямраар л бол ямраар. Би чамд хайр сэтгэлтэй болсон шиг чамайг над тийм болох бол уу гэж би энэ олон жилийн турш горьдож ирлээ. Брексмар чамтай ойртох гээд байхад би их дургүй байсан, гэхдээ замд чинь саад болох гээгүй ээ. Чамайг тэгээд л орхиход бэлэн байсан. Би чамд хөгшин залуу аль ч байг харчуул ойр дотно байхад тэдэнд атаархдаг юм. Тэр ч бүү хэл хамгийн ойр дотно байдаг, тийм байх ёстой эхтэй чинь хүртэл атаархмаар байдаг юм шүү гэхдээ би чамд юу тус болмоор байна тэр бүхнийг хийж чамайг л дандаа боддог юм. Та намайг хайрлах сэтгэлгүй болоод өөр нэг хүнд хайртай боллоо ч гэсэн би хажуугаас чинь үймүүлэхгүй. Ийм л учиртай юм шүү. Гэхдээ би өнөөдөр ингэж хэлэх гэж энд ирсэн юм биш. Огт тийм биш гээд хэсэг дуугүй болж Беренисийг юу гэх нь вэ? хэмээн ажвал «тийм үү?» гэснээс өөр юу ч хэлсэнгүй. 

	— Таныг урьд байсан шигээ л бай, өөр төөр юм бодож сэтгэлээ зовоох хэрэггүй. Миний саяын хэлснийг өөрөө юу гэж бодвол бод, би чин үнэнээсээ л ярьж байгаа юм шүү. Таныг хүсэн мөрөөддөг маань горьдлого тасарлаа гэж бодохгүй л байна. Та сайн бодож үзвэл горь минь тасрах ёсгүй мэт. Гэсэн ч намайг бодолгүй аз жаргалтай сайн сайхан явж болно. Миний хүсэл мөрөөдөл талаар өнгөрвөл яана гэх вэ, тэгээд л өнгөрч. Толгой өөд, сэтгэл өег яв, та тэгж явах хувь тавилантай хүн. Хүндэт хатагтай бол! Сэтгэлдээ таалсан хүнтэйгээ суу. Би хувь хөрөнгийг чинь даана. Беренис минь би чамд хайртай. Харин одоо энэ мөчөөс хойш эцэг хүний ёсоор л чамайгаа хайрлая. Үхэхдээ би гэрээстээ чамайг оруулна. Одоо харин урьдынхаа байсан хэвээр бай. Тэгэхгүй бол би гомдоно шүү, чамайг л сайн сайхан явахгүй бол би өөрийгөө зол заяагүй хүн гэж үзнэ. 

	Ингэж хэлээд Каупервуд охиныг ширтсэн хэвээр дуугай болохдоо саяын хэлсэн үгэндээ өөрөө ч итгэлээ. Үхэх юм бол гэрээстээ оруулна. Урьдын хэвээр яв, ихэс дээдэст ор, дуртай хүнтэйгээ суу, харин намайг бүү март, сайн санаж явбал бол оо гэнэ. Өөрт нь итгэж сайн санаж, ядах нь ээ найрсаг талтай л явбал тийм их шан хишгийг нь хүртэх болж байна уу? Ер нь хэзээний бага зэрэг сонирхдог байсан Беренис одоо түүний ийм эгэл, эрс зоримог, хүчирхэг буйд нэлээн автаж, даанч илэн далангүй, өгөөмөр занд нь түр уярав. Хожмоо юу болдог сон лав л одоохондоо тэр хүний хиргүй тунгалаг санаанд эргэлзэхийн аргагүй байлаа. Бас тэгээд тийм урт удаан хугацаанд ийм мундаг эр хүн нууц дурлаад хайр сэтгэлээ өгч байсныг нь бодоход Беренист сайхан санагдав. Тэгж бодохоос тэвдсэн сэтгэл нь тайвширч, урьдын байдлаа бодсон ч ичиж зовмооргүй мэт ажээ. Санаж бодсоноо тэгж ний нуугүй ярьсан нь үнэхээр сайн санааны, сэтгэл хөдлөм байна. Беренис зогссон хэвээр түүнийг харж ажвал санчгийнх нь үс бууралтсан харагдах бөгөөд зарим эмэгтэйд зарим хүний тийм байдалд их дуртай байдаг билээ. Беренист харахаас сайхан санагдаж, гүн хайр, талархлын сэтгэл оргилж, үнэхээр энэ хүнд соёл боловсролтой, ухаалаг, ур намбатай, хайр сэтгэлийг нь татах тийм эмэгтэй хэрэг болжээ, тийм хүний мөрөөдөл болжээ гэж бодогдоно. Хүн хүнээс илүү ер бишийн хүн шиг атлаа бас чиг ганган хээнцэр, хүчирхэг булиа, ихийг санаж мөрөөдсөн, тун горьгүй, өөрөөс нь ахгүй залуухан хар хүү шиг ч харагдана. Над нээрэн их хайртай юм бол уу? Тийм хайртай байж чадах хүн үү? Ер нь хэнд ч гэсэн хайртай байж чадах хүн бол уу? Хайр сэтгэлийг минь татах гэж мөн ч их мэрийж дээ. Ямар санаатай тэгээ юм бол? Ийм юм ярьдаг учир нь юу юм бол? Энэ бүхнийг хийдэг учир нь юу юм бол? Гадаа суудлын шинэхэн хар тэрэг нь цасанд гялалзана. Өнөөх Чикаго хотын их хүн Фрэнк Алжернон Каупервуд энд өчүүхэн годгор нэгэн охинд сөгдөн, ядах нь ээ найрсаг нөхөрсөг яваач гэж царайдан гуйж байна. Үүнийг бодохоос Беренисийн сэтгэл, омог бардам зан, хүсэл мөрөөдөл бүгд хөндөгдөв. 

	Тэгээд чанга дуугаар ингэж хэлэв: 

	— Одоо та над илүү таалагдах боллоо. Би танд үнэхээр итгэж байна. Урьд ер ингэж итгэж байгаагүй. Тэгэхдээ таныг мөнгөө ээж бид хоёрт хамаагүй зар гэж байгаа юм биш, огт тэгж байгаа юм биш. Та гайхмаар хүн юм, би аргагүй л гайхаж байна. Би учрыг ухаарлаа, таны бодлыг ч ойлголоо, урьд ч гадарладаг л байж. Харин одоо та над юм битгий ярь. Би бодъё. Таны ярьсныг бодож үзье. Яах эсэхийгээ би мэдэхгүй л байна. (Каупервудын нүдний харцанд ямар нэгэн өөрчлөлт дахиад л зэрэмхийхийг Беренис ажлаа.) Харин энэ тухай энэ удаа дахин ярилцахыг больё. 

	— Гэвч, Беренис, чи миний санааг сайн ойлгоо бол уу, би ганцаардан яваа амьтан шүү... гэж Каупервуд царайдаж хэлэхэд Беренис гараа сунгаж: 

	— Өө, ойлгосоон ойлгосон. Үүнээс хойш та бид хоёр ямар ч болтугай жинхэнэ сайн нөхөд боллоо, яагаад гэвэл та над их таалагдлаа. Харин та надаас өнөөдөртөө өөр юм бүү шалгаа. Би хэлж чадахгүй, хэлэх хүсэл ч алга, хэлье ч гэж бодохгүй байна гэв. 

	— Би өөрт чинь юм бүхнээ өгсөн ч бэлэн байхад уу? Чамгүйгээр над юу ч байгаад хэрэг алга санагдах юм. 

	— Үгүй, үгүй, би бодож байж болъё. Ер нь үгүй бол уу гэж гэнэт ихэмсэг байдлаар хэлээд ивээгч эрхэм эцэг минь хэмээн инээж гарыг нь биеэсээ зайлуулав. 

	Каупервудын зүрх булгилав. Энэхэн мөчид мань эр, тэр охиныг тэврэхийн төлөө хэдэн сая доллароо өгөхөөс ч буцамгүй байлаа. Гэвч арга тасарч сайхан инээмсэглээд зайлахаас өөр замгүй болов. 

	— Надтай хамт Нью-Йорк орох юм биш үү? Ээж чинь гэртээ байхгүй бол «Нидерландад» буучихгүй юу. 

	— Үгүй, өнөөдөртөө больё. Мөд очих нь очно. Танд би өөрөө юм уу, ээж мэдэгдэнэ. 

	Каупервуд салах ёс гүйцэтгэх үг хэлээд гарч машиндаа ороод баяртай хэмээн гар сарвагануулав. Тэгээд үдшийн хоолноос өмнө Нью-Йоркт хүрэх зорилготой, үдшийн улаан наранд ягааран улбартах цасан дундуур машинаа ухасхийлгэн хөдөллөө. Нөхөрсөг, найрсаг байлгаад байвал сайн сан, тэгвэл л учиртай сан!

	
ТАВИН ДӨРӨВДҮГЭЭР БҮЛЭГ : ТАВИН ЖИЛИЙН КОНЦЕСС

	Үнэн учраа хэлэхэд нь Беренис эелдэг гэгч нь хандсаныг санаад Каупервуд хэсэг зуур сэтгэл өег явсан боловч тэр бүсгүйн эг маг хийсэн байдал бүрэн итгэл төрүүлсэнгүй билээ. Хувь заяаны жигтэй тохиолоор түүний залуу өрсөлдөгч Брексмар нэгэнт зам мөрөөс нь зайлсан тул Каупервуд хадангаширан шаналгах хайр сэтгэл хийгээд харьшгүй үнэнчээр зүтгэхээ Беренист бүрэн дүүрэн илэрхийлэхэд саад тотгор болох юм ер байсангүй. Гэвч тэр бүсгүй тэр бүх чармайлтыг нь өөрийн нь санасанчлан үнэлж үзсэнгүй бөгөөд Каупервуд үүнээс үүдэн амьдралыг үзэх гоц өвөрмөц өөрийн гэх үзэл бодолтой, өөрийн нь хүсэл бодлыг яавч аялдан дагах нь үгүй тийм нэгэн хачирхалтай хүний эрхшээлд оров гэдгээ улам улмаар ухаарах болжээ. Беренисийн гоо үзэсгэлэн идрийн жавхаа дур хүслийг нь бадраасаар бөгөөд эл байдал нь түүнийг ямар ч найдлагагүй сохор дурлалд хүргэжээ. Түүний бие «за яах вэ, би энэ хүүхэнтэй амьдрах хувьгүй бол яая гэх вэ» гэж сэтгэлээ засахыг хэдий хичээвч үүнийг бодохуйд дотор нь харанхуйлнам билээ. Ер нь хүсэн хайрласан бүсгүйгээ өөрийн болгож чадахгүй юм бол, дорой буурайгаас нь илүү дорвитой чадалтайг нь шаналган тарчилгагч тайлж эс мэдэх, тухайлж эс болох сэтгэлийн шаналал хайр сэтгэлдээ хүрч чадахгүй юм бол амьдрал, алдар нэр, эд баялаг гэгч юу байх бил ээ? Алдар нэр, хүчин чадал, хөрөнгө чинээ гэдэг чинь эцсийн эцэст үзэсгэлэн гоог оргилуун сэтгэл төрөлхийн авьяас чадвар, дур хүсэл Беренис Флеминг шиг хүүхний мөрөөдлийн зохилдон нийцсэн чухамхүү тийм үзэсгэлэн гоо бус уу гэдгийг тэр байн байсаар гэнэт ухаарчээ. Үнэхээр ухаарчээ. Аргагүй л ухаарч дээ. Улам улмаар хэвийж буй өтөл нас, дүнсийн угтах аниргүй харанхуйгаас аврах юм чухам тэр л хүүхэн байлаа. 

	Энэ завсар түүний зөвлөгч, төлөөний хүмүүсийн явуулгын үрээр ням гарагийн сонинууд Нью-Йоркт бариулсан шинэ байшин, түүний нь үнэ цэнийг шагшиж, эзэмшин суух газрын нь үнэ, Каупервудын айл хөрш болох баячуудын талаар бие биесээс өрсөлдөн бичицгээж байлаа. Тэр сонинуудад Каупервуд, Эйлин нарын зургийг хоёр эгнээнд тавиад үлэмжийн их хөрөнгийнхөө үрээр дээдсийн хүрээлэнд зайлшгүй орох эдний хийх нижгэр их найр дайллагын тухай дурдсан зүйл нийтэлжээ. Гэвч үнэн чанартаа энэ нь сонины ов мэх, цуурхал байлаа. Учир нь ерийн сонинууд мэдээ, нийтэлж түүний эд хөрөнгөний талаар бичиж байсан боловч үлэмж дээдчүүлд зориулагдсан, тэдний тухай бичиж нийтэлдэг дээд зиндааныхны сонинуудад түүнийг ер тоосонгүй билээ. Хэн нэгнийг зөвшөөрөн хүлээснээрээ хойд насных биш юм аа гэхэд энэ насны диваажинд орох нэгэн ёсны эрхийг олгогч тийм клуб, байгууллагууд хийгээд сүм хийдийнхний ч харьцаа хандлагад урьд өмнийн нь балгийг цуурхан тарааж нэр төрийг нь гутаахыг оролдогч Чикагогийн дээдсийн тодорхой хэсгийнхний далд явуулгын үр дүн илтэд ажиглагдам байлаа. Түүний бие төлөөлөгчид чадах хэрээрээ үзэлдсээр боловч түдэлгүй санасан хэрэг нь сэтгэлчлэн бүттэл өдий болохыг ухаарцгаажээ. Каупервудынхны хувьд арай ч ам бардам хэлж боломгүй нийгмийн тийм нөмөр нөөлөгт ивээгдсэн олон улс тэрхүү диваажингийн босгон дээр дотогш орохын хүслэнд шаналан авай. Онцгой үүрэгтэй хоёр нэгэн клубийнхэнд бут цохиулж, Сент Томасын сүмд байнгад орж байх эрх олгохыг хүссэн хүсэлтийг нь хойшлуулж арилжаа наймааны хэргээр уулзаж явсан хэд хэдэн том саятнууд урилгыг нь эс хүлээн авсныг үзэж мэдсэний эцэст тэр гял цал буусан орд харш нь урлагийн музей төдийхнөөс үл хэтрэхийг сая ухаарч эхэлжээ. 

	Үүний зэрэгцээ Каупервудын санхүүгийн төгөлдөр авьяас шинэ шинэ амжилтад хүргэсээр бөгөөд «Хэкелмайер, Готлеб» хэмээх банкны эзэдтэй тогтоосон довтлон хамгаалах холбоо нь үүний дотроос онц чухаг болой. Анхныхаа гоц амжилтгүй болсон сонгуулийн дараа ялагдлаас гарахаар хатуу шийдсэн Каупервудын гарцаагүй шахалтад автсанаа мэдээд эдгээр ноёд санаа бодлоо өөрчилж түүний шинэ тутам эрхлэн буй аль ч үйлдвэр, худалдааны байгууллагыг дуртайяа санхүүжүүлэх болно гэж мэдэгджээ. Тэд бусад санхүүчдийн нэгэн адил Америк чүдэнз хэмээх компанийн сүйрэхэд Каупервуд завшин баяжсан тухай тэд урьд нь чих дэлссэн юм байж. 

	— Энэ Каупервуд гэгч үнэхээр ухаалаг эр бололтой. Би түүнтэй уулзах сан гэж ноён Готлеб гараа үрчин инээвхийлэн байж хоршоо нөхдөдөө хэлжээ. Түдэлгүй Каупервудыг ноён Готлебын банкны сүрлэг том албан тасалгаанд урин ирүүлэхэд цаадах нь үлэмж найрсгаар гар сунган уулзав. 

	— Миний бие Чикагогийн талаар багагүй зүйл дуулж мэдсэн хүн. Гэхдээ ихэвчлэн таны тухай шүү. Таны бие тэндхийн бүхий л зам, цахилгаан зам, далд зам сэлтийг бүгдийг нь залгичих гээд байна уу даа? хэмээн Готлеб герман, еврей холилдсон аялгуугаар хэлсэнд Каупервуд дадсан зангаараа маш цайлган янзтай инээмсэглэн

	— Яаж байна, та өөртөө цөөн хэдийг үлдээгээч гэж байгаа юм уу? гэв. 

	— Үгүй. Яг ч тэгсэн үг биш л дээ. Гэхдээ би тантай хүчин хавсарч тийм ажил явуулахаас татгалзахгүй. 

	— Ноён Готлеб, дуртай цагтаа хүчин хавсарч болно. Үүд хаалга маань таны хувьд үргэлж нээлттэй шүү. 

	— Би бодож үзье. Таны үг тун ч горьдлоготой санагдаад байх чинь вэ. 

	— Тантай ийн уулзсандаа баяртай байна. 

	Каупервудын санхүүгийн ололт амжилтын гол хөшүүрэг нь бүр эхлэхээсээ өөрийн урьдчилан харсанчлан Чикаго хот зогсолтгүй хөгжин байсан нь болой. Анх ирэхэд нь муусайн байшингийн оронцог шавааралдан яйжийж, ганхалзсан модон гүүр сэлттэй, худалдааны нь төв гэж толгой эргэм муруй сарий, бөгс эргэх зайгүй шахам гудамжтай тийм нэгэн олхиогүй заваан, ус намагт идэгдсэн тал газар байсан бол одоо оршин суугчдын нь тоо сая хол даваад Кукийн тойргийн үлэмж хэсгийг эзлэн омог бардам тэлэн өргөжсөн гайхалтай сүрлэг хот болжээ. Нэгэн цагт энд тэнд ов товхон гял цал буусан худалдаа наймааны барилга байшин юм уу, зочид буудал төдийхөн харагдах арилжаа наймааны цаг зуурын, хөөрхийлөлтэй төв байсан газар, дээд давхруудаас нь хавь ойрын хараа хүрэх газрын хөдөлгөөн үймэн хөлхөх олны байдлыг харуулын цамхаг дээр зогсож буй мэт харж болохуйц албан конторын арван тав, арван есөн давхар барилгууд шил даран эгнэсэн туушин мэт шулуухан гудмууд бий болжээ. Түүнээс чанагш хотын баячуулын шилтгээн, цэцэглэгт хүрээлэн, амралт зугаалгын газар, галт тэрэгний засварын газар, үйлдвэрүүд зах нь харагдахгүй үргэлжлэн авай. Энэ газрын худалдаа наймааны төвд Фрэнк Алжернон Каупервуд үлэмжийн нөлөөт аварга хүч болтлоо өсөж чаджээ. Хүн орчлон ертөнцийг дов толгодын адил үзэх болтлоо юм уу, эс бөгөөс энэтхэг нутгийн баняан мод лугаа адил мөчир салаа бүхнийхээ үр үндсийг дэлгэрүүлж гол ишнээсээ үүдсэн бүхэл бүтэн ой, амьдралын аливаа салбарт олон талт хүч нөлөө нь илэрч байдаг худалдаа гэдэг тун ч гайхалтай бус уу. Хотын өнцөг булан бүхнийг холбосон төмөр зам нь Чикаго чөдөр ургамал мэт хэрэн сүлжээд тэрхүү хотын гол зонхилох хэсгийн буй бүхнийг сорон авай. 

	1886 онд Каупервудыг анх зам харилцааны ажлыг эрхэлж эхлэх үес тэр нь зургаагаас долоон саяын хөрөнгөөр санхүүжиж байсан бол (тэрхүү зам харилцааны санхүүжилтийн хэр хэмжээнээс болоод ганц илүү акц гаргах ч боломжгүй байжээ) одоо түүний удирдан зохицуулсны үрд энэ нь жараас далан саяын хөрөнгөөр санхүүжих болжээ. Гүйлгээнд оруулсан буюу зах зээл дээр наймаалсан акцын ихэнхийг хуваарилахдаа хорин хувь нь үлдэх наян хувиа хянан байхаар зохицуулагдсан бөгөөд тэрхүү хорин хувийг нь Каупервуд мэдэлдээ үлдээгээд түүн дээрээ суурилан үлэмж их орлого олж байлаа. Чикагогийн баруун хэсгийн компанийн хувьд гэвэл тэр нь гучин сая илүү долларын акц гаргаад тээврийн үлэмжийн хүчин чадлынхаа эрхээр өглөөнөөс үдэш болтол үй олон хүнийг нааш цааш зөөвөрлөн тэдгээр хөөрхий улсын хүчээ шавхан олдог хэдэн зоосыг хаман авсаар эдүгээ тэрхүү замыг барих, тоноглож төхөөрөмжлөхөд зарцуулсан хөрөнгөнөөс гурав дахин их бодит орлого оруулжээ. 1886 онд сая гаруйхан доллароор боссон Чикагогийн хойд хэсгийн компанийн хөрөнгө долоон саяас яавч дор орохгүй болоод бараг арван таван сая доллароор санхүүжих болжээ. Бүх замын нь миль бүр нь одоо анх тавихад зарцуулсан хөрөнгөнөөсөө зуун мянган доллароор илүү үнэлэгдэхэд хүрчээ. Тэр бүх баялгийг өөрснөө, өөрсдийнхөө чухал хэрэгцээгээр бий болгосон мөртөө чухам хаанаас тийм юм бий болж буй хийгээд тэднээс өөр хэн ч захирах ёсгүй гэдгийг ухаардаггүй тэр ядуу ардууд л хөөрхийлөлтэй байлаа. 

	Зуун долларын акц бүхэн нь арваас арван хоёр хувийн орлого оруулагч энэ бүхий л үлэмжийн их акц нь бүгдээрээ Каупервудын шууд мэдэлд байдаггүй юм аа гэхэд ядаж л хяналтад нь байдаг болой. Барьцаанд авсан олон сая зээллэгийг өөрийн хяналтад буй үйлдвэрүүдийн тооцоонд оруулах нь ер үгүй бөгөөд түүнийгээ банканд хадгалуулж барилга байшин, эдлэн газар, уран зураг, алтнаас дутахгүй найдвартай засгийн газрын зээллэгийн облигац худалдан авч хойшдынхоо зам мөрийг улам ч бат найдвартай болгож байлаа. Хууль ёсоор зөвшөөрөгдсөн бие хүмүүсийнхээ үлэмжийн их хичээл чармайлтын үрээр түүний бие хотын зах хязгаарын бүх л шугамуудыг тээврийн нэгдсэн компани хэмээх нэрийн дор найдвартайяа нэгтгэж авчээ. Тэдгээр шугам нь тус тусдаа концесстой бие даан хөрөнгөждөг боловч элдэв залирхаг гэрээ, хэлэлцээрийн үрд тэд нь Каупервудын эрхшээлд бүрнээ орж, түүний мэдлийн газруудтай өөрсдийн ажлыг зохиолдуулан явуулах болжээ. Бас Чикагогийн хойд болон Баруун компани хэмээн нэрийдэх бодолтой байлаа. Хуучин хойд болон баруун компанийн арав арван хоёр хувийн акцын оронд нэгдсэн компанийн зуун долларын зургаан хувийн акц гарган хуучин акцын нэгийг шинэ хоёроор солих санаа сэдэн байсан бөгөөд энэ нь өнгөндөө хувь нийлүүлэгчдэд нь ашигтай ажил явуулга мэт байвч чухамдаа өөрт нь наян сая долларын үлэмжхэн ашиг оруулах боломж олгох ажээ. Концессоо хорь, тавь юм уу зуун жилээр сунгасаар Чикагогийнхныг сорон мөлжсөөр өөрөө зуун саяын хөрөнгөний эзэн суух юм. 

	Гэвч концесс сунгана гэдэг нь юу юунаас илүү ярвигтай, бэрхтэй зүйл байлаа. Ингэхийн тулд юуны өмнө хотын оршин суугчдыг өдөөн хатгаж өөрт нь дайсагнуулж буй тэр этгээдүүдийг дарж авах ядах нь ээ хууран мэхлэх хэрэгтэй байлаа. Ил төмөр замаа өргөсгөх гэсэнд цаадуул бүр ч зэвүүцэж байжээ. Урьд өмнө байгуулсан хоёр замынхаа хооронд холбогч гурав дахь замыг нэмж байгуулжээ. Ингэснээрээ өөрийн мэдлийн замуудыг холбоод зогсохгүй бусад, түүнчлэн ноён Шрайхартын мэдлийн өмнөд хэсгийн ил замуудыг холбох санаа сэджээ. Тэгээд эсрэг этгээдүүддээ энэ холбоос замаар зөөврийн тэргээ явуулах болбол төлөөс төл гэж шаардах бөгөөд тэрхүү холбоос зам нь тус хотын хүн бүр хоногт ядах нь ээ нэг ч гэсэн удаа тэнд цугларч байя гэсэн хэлэлцээтэй юм шиг хачин их чихэлддэг хотын хамгийн их хөл хөдөлгөөнтэй хэсэгт үйлчлэх учраас атгад нь орох нь зайлшгүй. Ийм аргаар Каупервуд шинэ замаасаа арвин их орлого олох байлаа. 

	Түүний энэ төсөлд дайсагнагч этгээдүүд урьд үзэгдээгүй ихээр хорсон уурлаж Арнил-Хэнд-Шрайхартын бүлгийнхэн үүнийг сонсоод чөтгөр шулам ч ийм адын юм сэдэхгүй байсан буй заа гэжээ. Макдональд, эцэг нь саяхан нас нөгчсөн тул одоо энэ эр «Инквайэрер» сонинд бүрэн эзэн суугаад Каупервудыг Чикаго хотоос хөөн зайлуулах хүсэлтийн талд тууштай зогсож байгаа юм. Түүнчлэн Хэйгенин, Хиссоп, Орманд Рикетс хийгээд Трумен Лесли нар эцсийн аргаа хэрэглэхээр шийдэж сонинууддаа хамгаалъя гэсэн шуугиан дэгдээж: хүн бүхэн суудал хүрэлцээтэй байх ёстой! (мэдээжийн Каупервудын замд), ид хөл хөдөлгөөний цагаар суудалгүй зогсоо явах цаг эцэс болсон! Өглөө, орой ажилчин хүнээс гурван центээс илүү хөлс хураахыг зогс! Хотын хойноос баруун, баруунаас зүүн зүг хүртэлх (Каупервудын мэдлийн) замын унаа хөсөгт нэгээс нөгөөд шилжин суухад ахин хөлс төлөх ёсгүй! Бүх орлогынхоо (мөн замын орлогын) хорин хувийг хотын орлого болговол зохино! Эцсийн эцэст оршин суугчид маань өөрсдийн эрх, онцгой эрхийг мэдэж авцгааг! гэж шагшин шуугьцгаах болов. Каупервудын дайсагнагч этгээдүүдийн дийлэнх нь түүний ашиг сонирхолд илтэд харшилсан энэ явууллагыг талархан дэмжиж байсан боловч Хосмер Хэнд мэтийн хуучныг хэт баримтлагчид үүнээс дөлсхийж байлаа. 

	Тэрхүү Хосмер Хэнд Шрайхартад: 

	— Норман минь, би үүнийг нэг л ойлгохгүй байна шүү. Ер нь ойлгохгүй байна. Олон түмний дунд шуугиан дэгдээнэ гэдэг нэг хэрэг, тэдний үймэрсэн санаа сэтгэлийг тайтгаруулна гэдэг өөр хэрэг шүү. Энэ чинь социализмын үзэл санаанд автаж гүйцсэн орон. Тэгээд ч Чикаго маань үүний голомт нь шүү дээ. Энэ явдал биднийг Каупервудаас ангижруулахад нэмэр болох бол ч яах вэ. Сонин хэвлэл тэгсхийгээд аяндаа намжих биз. Гэлээ гэхдээ л би ер юу болдог бол гэж бодоод байх юм гэжээ. 

	Ноён Хэнд социализмыг хаант засгийн талхинаас ангижирсан Европоос Америкт шилжин буй аймшигт халдвар хэмээн үзэгч тийм улсын нэг болой. Хүч чадал, ухаан сэхээ, хөрөнгө чинээтэй, шүтлэг бишрэл бүхий хүмүүсээр хувь заяагаа удирдуулахдаа энгийн олон яагаад сэтгэл дунд байдаг юм бол? Энэ чинь чухамдаа ардчилал гээд байдаг юм нь биш гэж үү? Тийм ээ, тэр чинь л энэ бөгөөд Хэнд гуай өөрөө тэрхүү хүч чадалтнуудын нэг. Түүний бие сонин хэвлэлд нийтлэгдсэн тэр бүхий л яльгүй боловч өөрчлөлт хийх гэсэн оролдлого бүхий өгүүллэг сэлтийг жишин дургүйцэхгүй байж эс чадна. Гэвч Каупервудыг унагах л юм байвал юу ч байсан яах вэ. 

	Сонин хэвлэлийн эл суртал нэвтрүүлгийн үрд олон түмний санаа сэтгэл өөрийн нь эсрэг хандах гоц аюул учирч болох юм гэдгийг Каупервуд төвөггүй ойлгож байлаа. Концессын нь хугацаа 1903 оны нэгдүгээр сарын 1-нээр тасалбар болох бөгөөд хэрэг явдал энэ янзаар удаан үргэлжилбэл хууль зүй, заль булхайн алинаар нь ч үзэлцлээ гэсэн хойшдын сонгуульд амжилт олно гэхэд бэрхтэй санагдана. Олзонд шуналтай хотын зөвлөлийн гишүүдэд олигтой хахууль өгөхөд түүний хүссэн болгоныг гүйцэлдүүлэх нь магад боловч хамгийн ичгүүр сонжуургүй, улайн цайм мэхчин зальжин этгээд ч олон түмний хилэнт эсэргүүцэл дургүйцлээс хулчийхгүй байж эс чадна. Гэтэл тэрхүү олон түмний эсэргүүцэл дургүйцэл сонин хэвлэлийн ертөнцийн хичээл чармайлтын үрд нэгэнт туйлдаа хүрчээ. Яг ийм нөхцөл байдалд долоон жилийн эцэст хугацаа нь дуусах концессоо хорин жилээр нэмэн сунгах хүсэлт хотын зөвлөлд гаргана гэдэг нь тун ч хэтэрсэн хэрэг болох бөгөөд ер бүтэх ч үгүй буй заа. Гараас нь гарахгүй болтлоо хахууль авсан хотын зөвлөлийн гишүүд ч энэ мэт хүсэлт гуйлтыг гүйцэлдүүлж зүрхлэхгүй. Улс төрийн үүднээс аваад үзсэн ч боломжгүй тийм зүйлс байдаг билээ. 

	Концессынхоо хугацааг хорин жилээр сунгалаа ч гэсэн түүний одоогийн хэрэгцээ шаардлагыг бүрэн дүүрэн хангах нь үгүй тул ажил явдал нь ахиц муутай байлаа. Хойд болон Өрнөд ил төмөр замын компанийг нийлүүлэхэд мужийн одоогийн гаргасан хуулиар тогтоогдсон хугацаанаас хавьгүй олон жилийн хугацаа шаардагдана. Тэрхүү хоёр төмөр замыг нийлүүлснээр Каупервуд гүйлгээнд байгаа далан сая долларын өртөг бүхий арван хоёр хувийн тэмдэгтийн оронд наад зах нь хоёр зуун сая долларын өртөг бүхий зургаан процентын тэмдэгт гаргаж болох юм. Нэгэнтээ ноён Готлеб тус хоёр компанийг нэгтгэх талаар Каупервудтай ярьж суугаад: 

	— Хөрөнгө чинээтэй улс ахар хугацааны концесст төдийлөн найддаггүй юм гэж хэлсэн аж. Каупервуд уг тэмдэгтээ «Хэкелмайер компаниар» батлан даалгаж тараалгах бодолтой байсан бөгөөд Готлеб ийм замаар хөдөлбөл найдвараар бага байх вий. Ядаж тавь юм уу, зуун жилийн концесс олоод авбал ч тэмдэгтийг чинь халуун хуушуур үзсэн мэт уухайн тас булаалдаад л авцгаана. Тэгвэл түүнийг чинь хаана тараахаа би мэднэ. Зөвхөн германд л сая таван зууг нь цөлмөчихнө. Түүний хэлэх ярих аяс байдал зулгуйдан зусардсан өнгөтэй аж. 

	Каупервуд өөрөө энэ бүгдийг хүнээр хэлүүлэлтгүй мэдэж байлаа. Филадельфи, Бостон, Нью-Йорк, Питсбург зэрэг бусад хотод хотын зөвлөл нь компаниуддаа ерэн есөн жил, заримдаа үе улируулсан хугацаагаар концесс олгож байгаа үед үлэмжийн гайхамшигт төлөвлөгөөгөө хэрэгжүүлэхийн тулд хорьхон жилийн концессыг царайчлан явж авна гэдгийг бодохоос ой нь гутна. Энэ нь Нью-Йорк болон Европын толгой цохидог банкуудаас тэтгэгддэг, тэр ч байтугай Готлеб, Эдиссон нар орон нутагтаа дэмждэг тийм концессын нэг бөгөөд одоо бүхнээс илүү шаардлагатай байлаа. 

	— Бид концессоо ядаж тавин жилээр сунгуулах хэрэгтэй шүү гэж Эдиссон түүнд ямагт хэлдэг бөгөөд энэ нь нэн ноцтой, гарцаагүй үнэн үг юм. 

	Каупервудын гавшгай төлөөлөгчид нөхцөл байдлыг даруй ухан мэдээд хууль зүйн заль мэх сэдэн олох гэж бүхий л талаар чармайн байлаа. Онц удаагүй байтал овжин сэргэлэн Жо Эвери шинэ зүйл сэдэн хүрч иржээ. 

	— «Нью-Йоркийн хууль тогтоох байгууллагууд орон нутгийн зам тээврийн зарим асуудлын талаар ямар арга хэмжээ авч буйг та анзаарч мэдэв үү? гэж эрхэмлэн үздэг энэ эр босго давангуут дуу алдаад элдэв ёс горимыг эс хайхран эзнийхээ өмнөх сандал дээр лагхийн суув. Түүний бие навчин тамхи асааж барьсан байх бөгөөд дугуй эсгий малгайгаа шил рүүгээ хааш яаш дарсан нь ухаалаг сэргэлэн, ясархаг царайд нь хөнгөмсөг шинжийг оруулжээ. Каупервуд хэдийгээр уг зүйлийг харсан боловч үзэж мэдээд эргэцүүлэн бодож байсан боловч өөрийн санааг хэлэх хэрэггүй гэж сэтгээд: 

	— Үгүй шүү. Тэр талаар гарсан зарим нэг зүйлийг ер анзаарсангүй. Юу бол оо вэ? гэж хариу өгсөнд

	— Дөрөв, таван хүний бүрэлдэхүүнтэй салбар комисс Нью-Йорк, Буффалод байгуулах гэж байгаа юм шиг байна. Тэр комисс шинэ концесс баталж хуучных нь хугацааг орон нутгийн байгууллагуудын зөвшөөрөлтэйгөөр сунгах юм. Бас муж, хотод төлөх төлөөс, тээврийн хөлс, гаргах тэмдэгтийн тоо тогтоох гэх мэтчилэн зам тээвэртэй холбогдсон элдэв асуудлыг журамлах юм байна. Энд бид концессоо сунгуулах талаар амжилт олохгүй бол мужийн хууль зохих газарт энэ мэт комисс байгуулах талаар санал тавивал дээр бус уу. Бусад компани ч үүнийг бас талархан дэмжих нь лав. Гэхдээ энэ саналыг биднээс өөр улс гаргавал сайн сан. Бид заавал үүсгэн сэдэгч нь байх албагүй гээд Эверий Кауперпудыг нүд цавчилгүй гөлрөхүйд цаадах нь ч бодлогошрон хараад

	— Би бодож үзье. Үүнд лав нэг учир байх шиг байна гэв. Үүнээс хойш энэ мэт комисс байгуулах бодол Каупервудын тархинаас салсангүй. Энэ нь асуудлыг шийдэх зөв зам бөгөөд чингэснээр өөрийнхөө концессыг тавь, тэр ч байтугай зуун жилээр сунгах боломжтой болно. 

	Гэвч энэ төлөвлөгөө нь Иллинойс муж улсын үндсэн хуульд алив нэгэн хэмжээгээр харшлах, хориотой зүйл болохыг Каупервуд хожим нь олж мэджээ. Үндсэн хуульд зааснаар хуулиас гажууд замаар ямар ч компани, концерн, байгууллагуудад онцгой эрх болгон концесс гэх мэтийг олгохыг хориглоно. Гэвч ер нь «найз нарын хувьд бол үндсэн хууль мэтийн дэмий юм ярих хэрэг байна уу? гэж хэн нэг нь хэлж байсан бус уу? Хууль өөрөө өөтэй. Түүнийг нь далимдуулан урьд өмнийн зарим зүйл ангийг дарагдуулан мартагнуулж болдог талтай. Үндсэн хуулийн анх боловсруулсан улсын нь хуульчлан баталсан гол гол санаа нь холбооны болон мужийн засаг захиргаанд гаргасан нэмэлт шийдвэр, хүсэл гэрээ хэлэлцээр гэх мэтчилэн элдэв нэмэлт хасалтын үрд утга учраа бүрэн алдах юм уу үйлчлэх хүч нөлөөгүй болдог байна. Энэ бүгд нь ерийн л нэг эрээн цаас боловч хуулийн үндсэн санааг үгүйсгэн чадах шидтэй. Үүний зэрэгцээ Каупервуд хөдөө нутаг муж улсын сонсогчдын ухаан сэхээ, үндсэн хуулийн эрхээ хамгаалах чадварыг төдийлөн үнэлж үзэх нь үгүй. Мужийн хуулийн болон шүүхийн газар, хот хөдөөгийн сонгууль, фирм, зам зуурын дэн буудал, хөдөөгийн замд болсон элдэв инээдтэй хэрэг явдлыг өөрийн хууль зүйчид болон бусад хүмүүсийн амнаас нь сонсож дуулсан нь олон. 

	— Галт тэргээр Питэнки руу явж байсан чинь... гэж хөгшин генерал Ван-Сайкл ч юм уу, шүүгч Диккеншитс, эс бөгөөс шүүгч агсан Эвери хэлэх бөгөөд тэгээд хөдөөгийн оршин суугчдын ёс горимгүй, болхи бүдүүлэг байдал юм уу, тэдний нийгэм улс төрийн унхиагүй байдгийг тохуурхан шогчилсон яриа дэлгэнэ. Мужийн оршин суугчдын тэн хагасаас илүү нь Чикаго хотноо төвлөрөөд Каупервудын хараанд одоо ч байсаар л бөлгөө. Үлдэх арван хоёр бага хот, хөдөө нутагт оршин суух сая орчим хүнийг Каупервуд огтхон ч тоохгүй. Түүний хувьд тэд нь чухамдаа хэн бэ? гэвэл мулгуу тэнэг, хөдөөх саравч пинд дэвхцэж цовхчсон болхи амьтад билээ. 

	Газар нутгийнхаа хэмжээгээр Ангилиас дутахгүй, үржил шимээрээ Египеттэй дүйцэх, хил хязгаар нь нэгэн том нуур, их уст голоор дайрдаг, төрөхөөс чөлөөт хувь заяат улс гэж өөрсдийн биеийг бахархах хоёр сая хүн амтай Иллинойс гэгч энэхүү асар том муж улс нь монополын түрэмгийлэл, хууль зүйн ов мэх хавсран явуулахад нэн ч зохимжгүй газар болой. Гэвч үүнээс илүү дуулгавартай зах зээлийн ертөнцийг хаанаас ч олохооргүй байжээ. Каупервуд хэдийгээр тэрхүү хөдөөх оршин суугчдыг төдийлөн ойшоодоггүй боловч сонгон авсан энэ газрынхаа олон түмнийг хүн хэмээн үзэх сэтгэлтэй хэвээр байлаа. Энэ л газар Маркет хийгээд Жолье, Ла Саль хийгээд Хеннепин нар Их далайд хүрэх замаа хүсэн мөрөөдсөөр ирсэн. Энд боолчлох ёсыг эсэргүүцэгч Линкольн, боолчлох талын Дуглас хоёр тэмцэл хийж байжээ. Энд Мормоны хуучин америк сонин суртлыг номлогч Смит «Жо-гийн» дуу хоолой анх цуурайтсан ажээ. «Ямар сонин түүхтэй муж вэ? Яасан гайхалтай сайхан газар вэ?» гэж Каупервуд үе үе бодно. Түүний бие Сент-Луйс, Мемфис юм уу, Денвер орох зам зуураа энэхүү муж улсыг хөндлөн гулд туулан гарах нь олонтоо бөгөөд тэр бүрийдээ давирхай ханхалсан дүнзэн байшингууд ирийсэн америк-маягийн уламжлал, зан заншил, хоосон санаархал нэвт шувт шингэсэн бага шиг хотуудын нь эгэл жирийн байдлыг үзээд сэтгэл сэргэх мэт болдог аж. Цагаан ганжирт сүм дуган, өмнө талаараа ширэг бүхий модонд сүүдэрлэгдсэн тосгоны гудамж, зуны цагт тариа будаа алтран найгаж, өвөл болоход сэвсгэр цасан хунгарлан үзэгдэх уудам уудам тариан талбай энэ бүгд чухам ийм л газар аж төрөхөөр заяагдсан мэт санагдавч эх эцгийг нь бага боловч дурсуулна. Гэвч ийнхүү үл ялиг сэтгэл уярснаар Тээврийн нэгдсэн кампаниас гаргасан хоёр зуун сая долларын үнэ ханш бүхий үнэт цаасаараа улам их ашиг олох, ирээдүйгээ бат найдвартай болгох, Америкийн болон дэлхийн цөөн тооны толгой хөрөнгөтнүүдийн хүрээнд үл хөдлөх байр суурь эзлэхийн төлөө бүх л хүч чадлаа дайчлан үзэлцэхэд нь өчүүхэн төдий ч садаа болох нь үгүй. 

	Энэ үес мужийн хууль зохиох байгууллагыг энэ тэр мэхчин заргач, ховч хэдэн хүн удирдаж байжээ. Тэд тэрхүү муж улсын нэртэй хот хөдөө, сууринаас луйврын аргаар гарч ирээд өөрийн сонгогчид хийгээд, захиран тэргүүлэгч нартайгаа хуулийн газар хотын дүүргийн алинд нь ч явсан холбоо хэлхээтэй байдаг хүмүүс юм. Юуны учир бид энэ мэт улсыг зальжин, мэхчин, бузар явдалтан гэнэ вэ? гэвэл тэд үнэхээр зальтай, бузар явдалтай учраас л тэр шүү дээ. Гэхдээ тэд нь урагшаа юм уу бас дээшээ ч гэж хэлж болох нүхэн замыг эцэж цуцалтгүй ухан ухан газар хороогч хулгана зурам мэтээс нэг их дээрдэх юм үгүй. Эдний эрхэмлэн үзэж удирдлага болгодог ёс горим нь хамгийн эртний хамгийн анхны биеэ хамгаалах зөн бэлгэ бөгөөд тэд үүнийхээ ачаар л зоригжин урамшиж явдаг байна. Энд жишээ болгон ерийн нэгэн тохиолдлыг өгүүлсүгэй. Нэгэн хуралдаан дуусахын өмнөхөн хурлын танхимын хаалганы цаана сенатор Жон Саузек, Голлатин нутгийн Сенатор Жорж Мейсон Вейдтэй аминчлан ярилцаж зогсоно гэж бодъё. Сенатч Саузек нүдээ ирмэн дэгжин хувцасласан түншийнхээ хантаазны товчны нүхнээс хуруугаараа гогодон өөр лүүгээ татав. Гүзээ нь яльгүй унжсан боловч, бадируун чилгэр бие хаатай, эрхэмсэг намба төрхтэй, буурь суусан сенатор Вэйдийн царайд сонирхсон олзуурхсан янз илт. 

	— Жорж минь, Куйнсийн даланг өргөтгөх ажил сүйрэх юм бол бидэнд багагүй ашиг орно гэдгийг чамд би хэлж байсан шүү дээ. Өчигдөр Эд Трусдейл хотод ирсэн. Май, энд таван зуун юм байгаа шүү. Тоолж үзээрэй. (Сүүлчийнхээ өгүүлбэрийг хэлэхдээ «Дуугай л байж үзээрэй!» гэх мэт жоготой гэгч нь нүдээ ирмэв). 

	Сенатор Саузек хантаазныхаа халааснаас ногоон, шар алагласан бөөн мөнгө, үнэт цаас шалмаг гэгч нь гаргаж ирэхэд сенатч Вэйд түүнийг нь аваад сурмаг нь аргагүй тоолох аж. Түүний царай «энэ чинь л ёстой зөв дөө!» гэсэн янзтай талархал, бахархал, хөөр баяраар гэрэлтэн гийнэ. 

	— Баярлалаа, Жон. Би үүнийг чинь бараг л мартчихжээ. Эдтэй уулзвал миний мэндийг дамжуулаарай. Бельвилийн асуудлыг хэлэлцүүлэх үес надад мэдэгдээрэй. 

	Вэйд ноён гайхамшигтай уран илтгэгч хүн бөгөөд хэлэлцүүлэхээр шийдсэн аливаа хуулийн төслийн төлөө буюу эсрэг олны саналыг чиглүүлэхийн тулд түүний тус дэмийг горилох хүн цөөнгүй. Иймээс ч түүний бие өөрийн авьяас чадлыг бүрнээ ашигласугай гэж сурсан зангаараа хойшдын хэрэг явдлыг эелдэг гэгч нь сануулж буй нь энэ болой. Аяа амьдрал, аяа улс төрийн бодлоготон, хууль зүйн зүтгэлтэн нар, хүний асан дүрэлзэж ханах нь үгүй хүсэл шунал!

	Саузек ноён болбоос амгалан тайван, төлөв төвшин тийм нэгэн бодгаль бөгөөд худалдаа наймааны ихсийн ивээл нөмөрт байдаг хөдөө газрын овжин зулгуйч эрийн нэг болой. Түүний бие хичээнгүй чармайлттай, ивээл хишиг хүртэгч, албан хаагч байх зорилгодоо муугүй дүйцсэн хүн. Саузек гэгч энэ эрийн өмсөх зүүх нь үнэ цэнтэй, аяг зан эелдэг, зөөлөн шийдвэртэй нүдний нь харц хүйтэн хурц бус харин ч дөлгөөн, юмыг цэнэсэн янзтай, алхаа гишгээ нь шалмаг эрэмгий, насны байдал дөчин тав орчим ийм нэгэн болой. Тэр хөдөө газрын нэг банкны захирал бөгөөд муж улсынхаа төмөр замын компанийн хувь нийлүүлэгч, Еффингхамын Хералд сонины ор нэр төдий хамсаатан, тойрогтоо нэр хүндтэй хүний тоонд ордог, хөдөө газрын цайлган улсын хүндэтгэлийг хүлээсэн хүн. Гэвч түүн шиг зальхай луйварчийг мужийн хууль зохиох аль ч байгууллагаас эрж сураад ч олохгүй. 

	Хуулийн байгууллагад ажиллаж эхэлсэн урьд өмнийн хэрэг явдлыг нь дурсан санаад Саузекийг олж ашигласугай гэсэн санаа хөгшин Генерал Ван-Сайклд төржээ. Чингээд түүнтэй хэлэлцэн тохирох үүргийг Эверид даалгасан байна. Мужийн нийслэл Спрингфильдэд болдог хууль зүйн аливаа ажил явууллагад сенатч Саузек Иллинойс муж улсыг нэвт шувт туулан Чикагог Өмнөд, Баруун Зүүн муж улсуудтай шууд холбодог төмөр замын хамгийн гол шугамыг эрхэлдэг Иллинойс мужийн Төмөр замын Компанийн эрх ашгийг бүрнээ төлөөлж байдаг хүн гэдэг нь тодорхой байлаа. Энэхүү төмөр замын компани Чикаго болон бусад газруудад концессоо сунгуулах гэж хичээж байсан тул мужийн улс төрийн асуудалд нэн идэвхтэй оролцож байв. Онцгой сонин нөхцөл байдлын улмаас энэ замыг нийтэд нь «Хэкелмайер-Готлеб» хэмээх Нью-Йоркийн банкны концерн санхүүжүүлдэг бөгөөд тэр концернтой Каупервуд хараахан холбоо тогтоож амжаагүй байсныг дурдах хэрэгтэй. Сенатад Бүгд найрамдахчуудын намын бүлгийг толгойлдог Саузектай уулзахаар очоод Эверн шүүгч Диккеншитс, Иллинойсын Төмөр замын компанийн албан ёсны төлөөлөгч Жилсон Бикел нартай хамтран Нью-Йоркийн жишээгээр ахуй үйлчилгээний бүрэн эрхт зөвлөл байгуулан тус муж улсын засаг захиргаанд оруулахад чиглэгдсэн хуулийн төслийг бүрэн дэмжүүлэх талаар сенат болон тэнхимийн гишүүдийг ятган татах ажлыг хариуцна уу? гэж түүнд хүсжээ. Уг төсөлд дээр дурдсан хуулийг хүчин төгөлдөр болсон цагаас эхлэн ямарваа концесс бүхий бүх компанийн тал бүрийн эрх, онцгой эрх, тэрчлэн концесс болон бусад зүйлс тавин жилийн турш хүчин төгөлдөр байх болно гэсэн нэгэн гойд хачирхалтай бага шиг зүүлт тайлбар хавсаргасан байжээ. Ахуй үйлчилгээний комисс шиг ийм дэвшилттэй арга хэмжээ нь концессын нь хугацаа дуусах болоогүй компаниудыг сандралд оруулж болзошгүй гэсэн болгоомжлол уг тайлбарыг цагаатгах үндэс болж байлаа. Сенатч Саузек хэдийгээр уг санал хэний эрх ашгийг хамгаалсан, юу гэсэн утга агуулгатай болохыг шуудхан ухаарсан боловч онц буруу гэх юм олж үзсэнгүй билээ. Чингээд түүний бие

	— Ямар учир утгатай зүйл болохыг би мэдэж байна. Харин үүнээс чинь надад ямар ашиг гарах юм бэ? гэж шуудхан асуухад,

	— Хэрэг явдал бүтэмжтэй болбол тавин мянган доллар, бүтэмжгүй болбол арван мянган долларыг таны хүчин чармайлтын шан болгон олгох юм. Хэрэв бид санасандаа хүрч чадвал энэ хэрэгт танд тус дэм болсон хүн бүрд хоёр мянган доллар шагнах юм шүү! Энэ болзол таны сэтгэлд нийцэж байна уу? гэж хариу өчвөл

	— Бүрнээ нийцэж байна гэж хэлжээ. 

	
ТАВИН ТАВДУГААР БҮЛЭГ : КАУПЕРВУД, МУЖИЙН ЗАХИРАГЧ ХОЁР

	Мужийн засаг захиргаанд энэ мэт өөрчлөлт гарснаар зарим улсад бэрхшээл учирч болзошгүй гэдгээр цагаатгах гэсэн дээр дурдсан тэрхүү концесс сунгах гэсэн зальт санааг оруулаагүй сэн бол ахуй үйлчилгээний комиссын хуулийг нэг удаагийн хуралдаанаар л төвөггүй батлах байсан буй заа. Уг зүйл чухам ямар хэсгийн хүсэл сонирхлыг илэрхийлж буй нь тун ч илэрхий байжээ. Спрингфильдийн мужийн захиргааны ордны цэлгэр өрөө тасалгаануудад ялаа шумуул шиг бужигналдах сонин сурвалжлагчид хэргийн учрыг дор нь ухаарцгаажээ. Ер нь орчлон дэлхийд сонин сурвалжлагчид шиг ийм эрээгүй амьтад юунд байдаг байна вэ? Каупервудын эсрэг хандсан аливаа цууг шүүрэн авагч, хэрүүл цуугианы талбар болсон тийм сонинуудын сурвалжлагч өөдгүй амьтад улс төрийн бодлоготнуудын итгэл найдвар, өрсөлдөн үзэлдэгч компаниудын мөнгө, мужийн захирагчийн таалалд хучигдан сенатчидын болон орон нутгийн төлөөлөгчдийн нууцад нэвтрээд зогсохгүй бас ч энд тэнд нэг нэгэндээ мэдээ сэлт дамжуулцгаах аж. Жиг жуг яриа, санаанаас зохиосон хов жив ч юм уу, сенатч Смитээс сенатч Жонд шивэгнэсэн үг, эсхүл орон нутгийн төлөөлөгч Смитээс мөн зиндааны Жонст шивэгнэсэн үг даруй «Бөмбөрцөг» сонины Чарли Вайт юм уу «Ардчилал» сонины Эдди Бэнсийн сонорт хүрээд улмаар «Пресс» сонины Роберт Хазлитт, эсхүл «Трэнскриптын» Хэрри Эмондсын чихэнд хүрэх нь тэр. Чингээд л аль нэгэн сонин чухам хаанаас хэнээс ирсэн нь мэдэгдэхгүй нэн түгшүүртэй мэдээ гараад ирнэ. Сенатч Жонс, Сенатч Смит нарын хэн нь ч энэ талаар хэнд ч үг цухуйлгаагүй. Чарли Вайт, Эдди Бэрнс нарын аль нь ч итгэж хэлснийг нь цааш дамжуулах ёсгүй гэнэ. Гэтэл тэр нууцлан буй зүйл нь сонины хуудаснаа гараад ирчихсэн, үймээн шуугиан дэгдээж байдаг байна. Юуны учир ийм юм болов гэдгийг хэн нь ч мэдэхгүй, үүнд хэнийг ч буруутгах аргагүй бөгөөд нэгэнт л тэр нь сонинд гараад ирснээс хойш тэмцлийг ил явуулахаас өөр аргагүйд хүрнэ.

	Тэр үед Иллинойс мужийн захирагчийн ордонд морилон суугч нь Суонсон гэгч байсан бөгөөд түүний бие сонирхол татахуйц байдал төрхтэй, хар үстэй, чилгэр нуруутай, хатангир, хал үзэж хашир суусан хүний янзтай, бодолд автсан хүн болой. Швед газар төрсөн боловч хар нялхаараа Америкт ирээд үгүйрэл гуйранчлалын дундуур зол заяагаа залахад хүрчээ. Эрс хатуу зантайн улмаас хууль зүй, олон нийтийн янз бүрийн ажилд он удтал зүтгэ зүтгэсээр Чикагогийн шведүүд дунд өндөр их хүндийг олж тэдний хувьд эрхт тэнгэрийн элч лугаа адил болжээ. Түүний бие Чикаго хотын албан татвар хураагч хотын байцаагч отгийн прокурор байгаад зургаа долоон жилийн турш муж улсын нүүдлийн шүүгчийн алба хааж явсан бөгөөд энэ бүх л ажил хэргийг явуулж байхдаа өөрийнхөө эрхэмлэн үздэг чанарын дагуу зөв гэж үзсэнээ зөвөөр нь шийдэх эрмэлзэлтэй байлаа. Үнэндээ ч тэр шударга, ядуу зүдүү улсын гаслан зовлонг харуусан үздэг хүн тул нүүдлийн шүүгч отгийн прокурор байхдаа тэр хавийнхаа эрх дархтай улсын дунд нэр сүрээ хугалсан хэд хэдэн шийдвэр гаргасан байна. Тэр нь ямар шийдвэр байв аа гэвэл: том том компаниудыг хотын өмч болох төмөр зам тавьсан газар, төмөр замын буудал барьсан газар, далан сэлтийг заль мэхээр эзэмших гэсэн буюу хотод гарз хохирол учруулах гэсэн хэрэгт буруушаасан тийм шийдвэр байжээ. Чингэхэд нь хотын оршин суугчид түүний ажил явууллагын учир утгыг сонин хэвлэлээс уншиж мэдэн янз бүрийн асуудлаар үг хэлж илтгэл тавьж байхыг нь сонсоод талархан үзэх болсон байна. Энэхүү мужийн захирагч маань анхны үес энэрэнгүй сэтгэлтэй, шударга явдалтай оргилуун зантай, гайхалтай уран илтгэгч олны хүндэтгэл хүлээсэн хүн байжээ. Энэ бүгдийн дээр нэмэр болгон нэг зүйлийг өгүүлэхэд, түүний бие улиглан сүсэглэхийн урхинд автаад үлэмжийн их дур хүсэл, уй гунил, баяр хөөрийг өнгөн дээрээ тэвчин чандлагч худал хуурмаг энэ үеийн ичгүүр сонжуур болсон улам бүр өсөн нэмэгдэж буй өнгөц даяанчдын мөн чанар, эмс хүүхнүүдэд ухаан алдан унах мөртөө айн ширвээдэж ичингүйрэн булзах тэр байдалд бүрнээ автсан хүн болой. Дээр дурдсан эл бүх байдал төрх, ааш авир нь дээдсийн нийгэмлэгийн хуучныг үхширтэл баримтлагч хэсгийнхний зэвүүцлийг ихэд хүргэх болоод мань эр аюултай хүний нэг хэмээн цуунд гарчээ. Үүний зэрэгцээ мужийн захирагчийн бие олсон дольсноо хянуур нямбай хөдөлгөн арвижуулж, нарийн нягт тооцон зарцуулж байсны үрээр багагүй хэмжээний хөрөнгө мөнгө хуримтлуулж амжжээ. Гэвч саяхан тэнгэр баганадсан барилга байшингийн хэнээ тусаад нэг тийм байшин бариулж үлэмжхэн хөрөнгө үрсэн боловч тэр нь ур хийц муутай хааш яаш юм болсон тул албан газар байрлахад тохиромжгүй аж. Иймээс энэхүү осол гэнэдлийн улмаас санхүүгийн сүйрэлд учрах тун дөхөөд энэ тэр компаниудаас тус дэм горилон явахад хүрчээ. 

	Өөрийн нь эсрэг улайран үзэлдэгч санхүүгийн бүлэглэлтэй эвсэн нэгдсэн энэ хүн хийгээд сонин хэвлэлийн эсэргүүцлийн улмаас ахуй үйлчилгээний комисс байгуулах Каупервудын санал үр дүнд хүртлээ үлэмж саад бэрхшээл давахад хүрчээ. Шинэ комисс байгуулах хэнд ашиг тустайг цаг тухайд нь ухаарсан сонинууд уг зүйлийг уншигчдын сонорт сүр бадруулан хүргэцгээж байлаа. Шрайхарт, Хэнд, Арнил, Мэррилл нарын албан тасалгаа болон санхүүгийн ажил хэрэг явуулдаг бусад гол гол газруудад энэ шинэ үзэгдлийг хэлэлцэн бужигналдаж байснаа түдэлгүй учир начрыг нь тунгааж үлэмж ов мэхтэй хариу төлөвлөгөө боловсруулсан байна. 

	— Түүний яах гэж байгааг чи мэдэж байна уу, Хосмер? Чикагод бидний гараас мултарч чадахгүй нь гэдгээ лавтайяа мэдсэн шиг байна. Хэрэг явдал нэгэнт ийм болсноос хойш түүний бие хотын зөвлөлөөс хуулийн дагуу хориос илүү жилийн концесс авах эрхгүй, тэгээд ч ойрын гурав дөрвөн жилд тэр нь бүтэхгүй. Учир нь концессын нь хугацаа дуусах болоогүй байгаа шүү дээ. Концесс авах эрхийн нь хугацаа боллоо гэхэд бид олон түмний санал сэтгэлийг түүний эсрэг бүрнээ хандуулж амжих тул хотын зөвлөлийн ямар ч зальхай гишүүн байлаа гэсэн түүний хахуульд урхидуулахаас өнгөрнө. Урхидуулдаг юм аа гэхэд хотод үлэмжхэн төлөөс өгөх юман дээр л зөвшөөрөл олгох болно. Ингэхэд хүрвэл Тээврийн Нэгдсэн Компанийн зургаан хувийн хоёр зуун сая долларын тэмдэгтээ худалдах Каупервудын санаархал балрах нь тэр. Тэр нь зах зээл дээр гүйлгээгүй болно. Мань эр бүх орлогынхоо хорин хувийн татварыг төлж унаанд сэлгэн суух пиуг үнэгүй болгоод хоёр зуун сая долларын тэмдэгтийг зургаан хувиар төлж яавч чадахгүй гэдгийг мэдэхгүй хүн энэ хотод алга. Түүний бие үүнийг төлөвлөхдөө өөртөө зуун сая долларын ашиг бардаагаар орно гэж бодсон биз. Гэвч санасан нь саранд хуцсан нохойн үлгэр болох вий. Бид тэр хуулийн төслийг нь гаргуулахгүй байх талаар сонин хэвлэлүүдийг турхирч орхивол таарна. Тэгсний эцэст Каупервуд хотын захиргаанд хүсэлт тавихад хүрэх бөгөөд зам тээврийнхээ нийт орлогын хориос гучин хувийг хотын мэдэлд шилжүүлэх, өөрийнхөө мэдлийн бүх замд зорчигчдыг нэгээс нөгөөд нь үнэ хөлсгүй тээвэрлэж байхыг шаардах болно. Тэр цагт манай хүн бидний гараас хаашаа ч мултрах аргагүй болно доо. Би энэ мэт социалист үзэл санааг амжилт олохыг үзэх хүсэл үгүй ч өөр арга алга даа. Өөрийн эрхгүй ийм юм хийхэд хүрэх юм. Каупервудыг л эндээс зайлуулаад орхивол бид сонины дуулиантай ухуулгыг хав дарж орхино. Тэгэхэд олон түмэн энэ явдлыг байн байсаар мартана биз. Юу боловч бид ингэж л найдахаас өөр замгүй гэж Шрайхарт ноён Хэнд ноёнд хэлжээ. 

	Энэ завсар мужийн захирагчийн чихэнд хууль зохиох байгууллагад хахууль авч байна гэсэн шивнээ үг хүрээдэхжээ. Түүний бие тийм ч ухвар мөчид хүн биш бөгөөд Каупервудын эсрэг явагдаж буй санхүүгийн тэмцэлд хамаагүй, түүн рүү дайран довтолж буй аливаа хэрэг явдалд оюун санаа, сэтгэл зүрхээрээ автаагүй хүн боловч энэ талаар бодол болоход хүрчээ. Тэр Каупервудын хүсэл мөрөөдлийг бүрэг бараг төсөөлж байлаа. Сонин хэвлэлийн сурталд бүрэн автсан авгай хүүхнүүд гудамжны зам тээврийн бүрэн эрхт эзнийг хараан зүхэх ер бусын явдлуудад ер сэтгэл түвдсэнгүй. Түүний бие улирах ургахын халаанд Афродит дагинын ид шидийг төсөөлөн авай. Каупервуд гэгч тэр эр үлэмжийн их саад тотгорыг эрээ цээргүй шүүрдэн хаясаар зорьсон өөдөө нэн ч эрчимтэйеэ урагшлан буйг мужийн захирагч ухаарч байлаа. Нөгөөтээгүүр Чикаго хотын гудамжны зам тээвэр тийм ч муугүй байгааг мэдэж байлаа. Гагцхүү Каупервудын зорьсон хэргийг хэрэгжүүлэх явдалд хүчин зүтгэснээрээ түүний бие Иллинойс муж улсын олон түмэн сонгогчдын итгэл найдварыг хөсөрдүүлчихгүй байгаа? Ер нь бүх нийтийн өмнө түүний үйлс явдлын түшиг тулгуур болсон хязгааргүй шунал, алдар нэрд дуртай, амин хувиа хичээсэн зан чанарыг нь олны тусын тулд амь биеийг үл хайрлагч Христосын үзэл санаа засаг төрийн ардчилсан онолд сөргүүлэн илчлэх хэрэг байна уу, үгүй юу, эд баялгийг эзэмдэхийн төлөө тэмцэлд туйлын хүслэнгийн тэмцэл зөрөлдөөн нэгдэн нийлэхэд хэдийд ч хаана ч амьдрал гэгч уран бүтээлчдийн урам зоригийг бадраагч үлэмжийн их түгшүүртэй болдог байна. Иймээс ч Трой хотын дохионы гал үеийн үед улалзан Арбелын2 хавь газар хүлэг морьдын туурай тачигнан Ватерлогийн тулалдааны их буу нүргэлэн байнам бус уу? Туйлын хүслэнг дэнчин тавьж хувь хүний хүсэл мөрөөдөл хот муж буюу үндэстний мөрөөдөлд харшлан гарч ирэхэд ардчилал мухар сохроор өндийх аяддаг байна. Хөдөө газрын баяр наадмаар хөгжин наадах бүжигчин, хийлч, илбэчин хөдөөх улсаас бүрдсэн гацаа суурин бүхий энэ муж улсад тийнхүү хувь хүний туйлын хүслэн олон түмний хүсэл эрмэлзэлд харшлан буйг мужийн захирагч ухаарчээ. 

	Мужийн захирагч Суонсон энэ тэрийг эргэцүүлэн бодож үзсэний эцэст тэрхүү хуулийн төслийг няцаахаар санаа шулуудав. Хэдийд ч гутрах нь үгүй Каупервуд нөгөө л хүч чадал, хүний янзыг танин мэддэгтээ бардам хэвээр агаад өөрийн нь хүсэн мөрөөдөж туйлаас эрмэлзсэн цэнгэлийн манлайд хүргэх тэрхүү ялалтыг ямар ч байсан байгуулсугай гэж хатуу шийджээ. Нэг их хүч хөрөнгө зарж байж сонин хэвлэлийн шуурган галын дундуур хууль зохиох байгууллагаар хуулийнхаа төслийг дэмжүүлж аваад даруй мужийн хуульчид, Иллинойс муж улсын төмөр замын компани болон бусад компанийн элч төлөөлөгчдийг мужийн захирагч руу явуулсан боловч Суонсон ер хөдөлсөнгүй. Эрүүл ухаантай байсан цагт ийм төсөлд гарын үсэг зурахгүй гэж шийдсэн байна. Ийм байтал нэгэн өдөр өөрийн нь гай зовлон, үгүйрч болзошгүй хувь тавилангийн үүдэл болсон нөгөө албаны сүрлэг ордондоо мужийн захирагчийг сууж байх үес Хойд Чикагогийн Төмөр замын Компанийн ерөнхий зөвлөх болсон шүүгч Наум Диккеншитс их л маадгар орж иржээ. Нүсэр биетэй, малигар царайтай, хурц залирхаг харцтай энэ эр нэн бодолтой ухаалаг хүн болой. Суонсон түүнтэй биечлэн уулзаж явсан нь үгүй, зүс танихаас цаашгүй боловч түүний талаар дуулж сонссон нь их. 

	— Мужийн захирагч таны бие амгалан уу? Тантай ахин нүүр учирч байгаадаа баяртай байна. Чикагод ирснийг тань дуулаад уулзахаар ирсэн минь энэ. Ахуй үйлчилгээний талаар Саузекийн оруулсан төслийг шийдэх гэж байгааг тань өглөөний сонинуудаас уншиж мэдсэн. Таныг зөвшөөрвөл миний бие энэ талаар өөртэй чинь ярилцах гэсэн юм. Уг төслийг аль нэг талаар шийдчихээс тань өмнө уулзаж ярилцах сан гэж бодоод сүүлчийн гурван долоо хоногийн турш Спрингфильд руу явах гэсэн боловч амжсангүй. Та түүнийг няцаах гэж байна уу, үгүй юу? гэдгийг асууж болох сон болов уу?

	Шүүгч байсан энэ эр үзтэл үнэртэн танартан анхилуулсан цэвэр цэмцгэр хүн бөгөөд барьж явсан том хар цүнхээ шалан дээр тавиад зөөлөн сандалд тухлан суужээ. 

	— Шүүгч гуай, миний бие уг төслийг няцаахаар шийдэж байна. Үүнийг дэмжих ямар ч үндэс алга. Миний ухаарснаар бол энэ чинь тун ч явцуу, одоогийн шаардлагад нийцэхгүй зүйл бололтой гэж Суонсон хариу өчив. 

	Мужийн захирагч яльгүй швед аялгатай ярих бөгөөд энэ нь сонсоход өвөрмөц, чихэнд чимэгтэй ажгуу. 

	Тэд тийнхүү дэмжих, няцаах талаар удтал цэцэрхэцгээв. Мужийн захирагч ядарч залхсан янзтай боловч нэгэнт наана цаанагүй мэдэх болсон тэр зүйлийнхээ тухайд өөр нотолгоо баримтыг тэвчин сонсоход бэлхэн аж. Түүний бие Диккеншитсийг Хойд Чикагогийн Төмөр замын компанийн зөвлөх гэдгийг мэдэлгүй яах вэ. 

	— Шүүгч гуай, таны санал бодлыг сонссондоо би баяртай байна. Энэ асуудалд хөнгөн хуусхан хандсан гэж та бүү бодоорой, би бүх л талаас нь бодож үзсэн юм шүү. Спрингфильдэд болж буй хэрэг явдлыг би сайн мэдэж байна. Ноён Каупервуд чадалтай хүн. Яг одоо тэнд бужигнуулж яваа хорин хүний эсрэг хандсаныхаа л нэгэн адил миний бие түүнд хандах болно. Түүний бэрхшээл зовлонг би ойлгож байна. Намайг түүний дайсан этгээдүүдтэй сүлбэлдсэн гэх үндэс үгүй, тэд ч надтай сүлбэлдэх гэж оролдоогүй. Тэр ч байтугай би сонин хэвлэлийн дэгдээж буй шуугианыг юман чинээ санаагүй юм шүү. Энэ бол чухамдаа ардчиллын төлөө тэмцэх хүсэл эрмэлзлээс минь үүдсэн хэрэг. Миний болон бусад олон улсын үзэл бодолтой зөрчилдөн зөрөлдсөний учир тэр төслийг батлах аргагүйд хүрчээ. Одоохондоо би тэр төслийг няцаагаагүй байна. Би шийдвэрээсээ няцахгүй гэж ам бардам хэлэх үндэс ч бас үгүй. Бодол санааг минь өөрчлөх тийм зүйл гараад ирэхийг хэн байг гэх вэ. Энэ тухайд түрүү түрүүчийн сонссон дуулснаас илүү нааштай зүйл олж эс мэдэх аваас түүнийг няцаах бодлоосоо татгалзахгүй гэж мужийн захирагч эцэст нь хэлэв. Диккеншитс босох зуураа: 

	— Захирагч гуай, ийнхүү хүлээн авч уулзсанд тань талархаж буйг минь та болгооно уу. Таны санал бодол, зөв шударга гэж үзсэн зүйлийг тань няцаах гэж оролдох сүүлчийн хүн нь би болох болтугай. Нөгөөтээгүүр миний бие ноён Каупервудын эсрэг улайран үзэлцэж байгаа хүмүүсийн хувийн санаа бодол, атаа жөтөө, сонины цуу болон бусад нөлөөнөөс энэхүү концессын асуудлыг хамгаалан тэмцэх нь яриангүй зөв шударга хэрэг мөн гэдгийг л танд ойлгуулах гэж хичээсэн юм. Энэ бүх цуу бүх л үймээн шуугиан гагцхүү атаа жөтөөч юм шүү. Дайсан этгээдүүд нь түүнийг зайлуулахын төлөө шударга ёсны аливаа журам горимыг дэвслэхээс буцахгүй. Үүнд л гол учир нь байгаа юм, гэвэл Суонсон 

	— Тийм ч байж болзошгүй. Юу боловч үүнд бас нэгэн учир бий бөгөөд түүнийг та лав анзаараагүй юм уу, анзаарч үзье гэж бодоогүй бололтой. Муж улсын үндсэн хуулиар ард олон урьд өмнө олгогдсон концессыг тухайн заасан хугацаа, нөхцөл байдалд нь шалган үзэх эрхтэй билээ. 

	Таны тавьж буй шаардлага хууль зүйд харш, ард олны хийгээд төмөр замын компаниудын хоорондын гэрээг үл тоомсорлосон хэрэг. Гэтэл тэд хуулийн байгууллагын ямар ч оролцоо нөлөө үгүйгээр энэхүү гэрээг бүрэн дүүрэн чөлөөтэй шалгах эрхтэй шүү дээ. Уг хэрэгт хөндлөнгөөс оролц хэмээн хууль зохиох байгууллагыг шахан шаардах ятгах нь зүйд үл нийцнэ. Энэхүү хуулийн төсөлд та бүхний тавьсан саналыг ард олон дэмжих буюу няцаах алин болохыг дараагийн сонгуулиар үзэж мэдтүгэй. Энэ асуудлыг шийдэх зам гагц энэ буюу. Түүнээс хууль зохиох байгууллагын хуралдаан дээр ирж шахалт шаардлага тавих юм уу, санал худалдан авах, түүний эцэст намайг тэрхүү хуулийнхаа төсөлд гарын үсэг зурахыг хүлээн сууна гэдэг санашгүй, бүтэшгүй хэрэг гэж хариу өчив. 

	Суонсон ер хийрхэн уурлаж, жигшин зэвүүцсэн янз үзүүлсэнгүй. Түүний бие тайван, хатуу барилтай, эерүү аястай ярьж хөөрөх аж. Диккеншитс халзайж өргөссөн духаа илэх аж. Тэр ямархан нэгэн зүйл, тухайлбал энэ болтол туршиж үзээгүй өөр нэг нотолгоо юм уу, нөлөө болохуйц арга саам сэдэх гэж оролдсон буй заа. Чингээд:

	— За яая гэх вэ, ноён захирагч аа. Юу боловч би танд баярласан гялайснаа илэрхийлье. Та надад тун ч сайхан сэтгэлийн үүднээс хандлаа. Дашрамд хэлэхэд та чинь зайтай байрын том сайхан мөнгөний авдартай юм аа? гээд авч явсан цүнхээ шалан дээрээс өргөн авч, — Энэ зүйлийг би ганц хоёр хоногийн хугацаагаар танд хадгалуулж болох сон болов уу? Дотор нь жаал жуул бичиг сачиг байгаа бөгөөд миний бие хөдөө явж байгаа болохоор түүнийг чирч явах нь тээртэй байна санж. Таныг зөвшөөрвөл энэ төмөр шүүгээнд тань хийлгэчхээд хожим хүн явуулж авхуулъя гэв. Мужийн захирагч: 

	— Дуртайяа хадгалъя гээд тэрхүү цүнхийг нь аваад шүүгээнийхээ доод талын тавиур дээр тавиад шүүгээгээ хааж цоожлов. Чингээд энэ хоёр эр нөхөрсгөөр гар барин салцгаав. Мужийн захирагч бодлогошрон үлдэж, шүүгч хөлсний тэргэнд суухаар яаран одов. 

	Маргааш өглөө нь арван нэгэн цагийн орчим Суонсоныг албан тасалгаандаа үр ашгаа өгөх нь байтугай өөрийн нь олсон дольсныг цөлмөж гүйцсэн энэ муу уршигт барилгынхаа засвар хийгээд энэ тэр бусад зардалд зориулах зуун долларыг яажшуу барьцаалан олох билээ хэмээн бодлогоширсон хэвээрээ л сууж байтал өрөөний нь үүд нээгдэж зарлага хүү түүнд Ф. А. Каупервудын нэрийн хуудсыг гардуулжээ. Мужийн захирагч урьд өмнө түүнтэй нүүр учирч явсан нь ер үгүй билээ. Сэргэлэн цовоо, эршүүд Каупервуд өрөөнд нь орж ирлээ. Түүний нэн цэвэр цэмцгэр, гял цал буусан энэ байдал нь дөнгөж гүйлгээнд гарч буй доллар лугаа адил санагдмуй. 

	— Миний бие эндүүрээгүй бол та лав мужийн захирагч Суонсон мөн буй заа?

	— Тийм ээ, ноёнтоон. 

	Тэд бие биесийг туршин шинжиж болгоомжилсон янзтай ажицгаана. 

	— Намайг Каупервуд гэдэг юм. Миний бие тантай хэдэн үг хэлэлцсүгэй гэж ирлээ. Би танд төдий л их саад болохгүй. Урьд өмнө нэгэнт мэдэх болсон зүйлийг тань давтан нуршиж таныг чилээхгүй. Таны дуулсан мэдсэн тэр бүхнийг би өөрийн хувьд хангалттай гэж үзэж байна. 

	— Тийм ээ, би өчигдөр ноён Дикеншитстэй ярилцсан билээ. 

	— Яг тийм, ноён захирагч. Эл явдлыг нэгэнт мэдэх тул танд уг хэргийн тухайд өөр нэг зүйлийг нэмэлт болгон толилуулахыг зөвшөөрнө үү? Харьцангуйгаар үзэхэд таны бие тийм ч бэлтэй хүн биш гэдгийг би мэднэ. Доллар бүхнээ та энэ барилгад зарцуулсан шүү дээ. Зуун мянган доллар зээлэх гэж хоёр ч газар очсон боловч зорьсон хэрэг тань бүтээгүй. Учир нь барьцаалаад барьцаалаад нэмэр болохоо нэгэнт больсон энэ байшингаас өөр танд баталгаа болгон найдах юм үгүй тул тэд тийнхүү таны гуйлтыг няцаасан хэрэг. Миний эсрэг үзэлцэн буй тэр улс чухамдаа бас л таны эсрэг хандагсад гэдгийг та мэдэх ёстой. Тэдний бодлоор бол би амин хувиа хичээгч, алдар нэр горилогч тул үл бүтэх өөдгүй амьтан, өөрөөр хэлбэл, өр хатуу олз хайгч. Та бол өөдгүй амьтан биш, гэвч бодит байдлыг хэт сайшаагч хүн тул осолтой этгээд гэгддэг. Хэрэв миний эсрэг тэмцэгч этгээдүүд санасандаа хүрэх юм бол тэд таныг бас л бүрэн дүүрэн дөнгөх тул та энэхүү хуулийн төсөлд гарын үсэг зурсан зураагүй Иллинойс муж улсын захирагчаар ахиад яасан ч сонгогдохгүй. 

	Суонсоны хар нүд очтон үзэгдэнэ. Түүний бие Каупервудын ярьсан хэлснийг нотлон толгой дохимуй. 

	— Захирагч аа, би өнөө өглөө болтол таныг хахуульдан авсугай гэж энд зорьж ирсэн болно. Би таны үзэл бодлыг хуваалцахгүй. Эцсийн эцэст түүнээс чинь ямар ч ашиг гарахгүй гэдэгт би эргэлзэхгүй. Тэрчлэн таны итгэж найддаг өөр олон зүйлд би ерөөс итгэдэггүй байж болно. Гэвч эцсийн эцэст амьдрал бидний аль алины маань ухаарснаас анги байж мэднэ. Юу боловч би таныг бусдаас илүү дотночлон үздэг юм. Миний бие танд тэрхүү зуун мянган долларыг зээлдүүлье. Хэрэв хүсвэл түүнээс гадна хоёр гурав юм уу, дөрвөн зуун мянган доллар ч өгч болно. Эргүүлж төлөх хэрэггүй, гэвч та төлье дээ гэвэл яая гэх вэ. Санаснаараа л үйлдтүгэй. Өчигдөр шүүгч Диккеншитсийн авчирч таны шүүгээнд хадгалуулсан тэр хар цүнхэнд гурван зуун мянган доллар бэлэн мөнгөөр байгаа юм. Тэр түүнийг танд хэлж өгч зүрхэлсэнгүй байна билээ. Хуулийн төсөлд гарын үсэг зураад намайг давтан дарсугай гэж үзэлцэн буй улсыг өөрийн биеэр мөхөөн дарах боломжийг надад олгосугай. Өөрийн тань оролцох гэсэн улс төрийн аливаа компани, мужийн болон улсын сонгуульд таныг би мөнгө хөрөнгө, танил тал аль алинаар нь дэмжин туслах болно. 

	Каупервудын нүд урьхан эелдгээр мишилзнэм бөгөөд энэ нь эзэндээ үнэнч хоточ нохойн ааш араншныг санагдуулмуй. Түүний харцанд сэтгэлийн гүн их уярал найрсаг байдал, тэр ч байтугай өөрийн хүрч эс чадах санаа сэтгэлийн ертөнцийг зөвшин хүлээсэн гүн сэтгэлгээний ухаарал шингэжээ.

	Суонсон босоод: 

	— Таны бие намайг хахуульдан авахаар ирснээ илэн далангүй мэдэгдэж буй хэрэг үү? Арай ч тэгээгүй буй заа? гэж асуув. Түүний сурсан зангаараа уудлан илрүүлэх уран яруу үгээ урсгах байсан боловч энэ удаад чингэсэнгүй, юу боловч хэлэлцэгч этгээдийнхээ санаа бодлыг болгоон үзсүгэй гэж сэтгэжээ. Тэд өөр өөрийн замаар өөр өөр зорилгод хүрэх гэж байгаа улс бөгөөд тэр нь чухам яаж төгсөх юм бол доо?

	— Ноён Каупервуд, миний бие, үүнийг жигшин дургүйцвэл зохих атал би чингэж чадахгүй нь. Би таны санаа бодлыг ойлгож байна. Гэвч танд ч, өөртөө ч тус нэмэр болох юм хийж чадахгүйдээ би харамсахаас өөр яах билээ. Миний улс төрийн үзэл итгэл тэрхүү хуулийн төслийг тань няцаахад хүргэж байна. Хэрэв би энэ бүгдийгээ зөнд нь хаях юм бол улс төрийн хувьд сүйрч буй нь тэр. Миний бие мужийн захирагчийн албанд дахин сонгогдохгүй ч байж мэднэ. Гэвч энэ бол тийм ч ноцтой юм биш. Би таны мөнгийг авч хэрэглэж болох юм. Гэвч би ингэхгүй. Танд сайн сайхныг хүсэн ерөөж буйг минь болгооно уу гэв. Түүний нүд нь гялалзсан, нүүр царайны нь янз байдал Гояагийн төрхийг санагдуулах аж. Чингээд шүүгээ рүүгээ яаралгүйхэн явж очоод түүнийг онгойлгон цүнхийг нь авчирч;

	— Та үүнийгээ ав даа гэв. 

	Нэг нь мөнгө, нийгэм, ёс суртахууны талаар санаа зовсоор түүндээ үүртэж гүйцсэн, нөгөө нь сүйрэн баларсан ч бууж өгөхгүй гэж хатуу шийдсэн ийм хоёр этгээд бие биеийг хэсэг зуур шохоорхсон, бас ч харууссан янзтай дув дуугүй ажиглан зогсов. Эцэст нь Каупервуд: 

	— Ноён захирагч аа, хууль тогтоох өөр нэгэн хурлаар энэхүү хуулийн төслийг баталж, өөр нэг мужийн захирагч түүнд гарын үсэг зурахыг таны бие өөрийн нүдээр үзэх цаг ирнэ. Одоогийн энэ хуралдаанаар тийнхүү батлахаас өнгөрчээ. Гэвч үүнийг заавал батлуулах л болно доо. Би нэгэнт өөрийн ажил хэргийг зөв зүйтэй гэж үзэх тул яавч няцахгүй. Таны бие хуулийн төслийг минь няцаасан ч гэсэн яах вэ хэрэг болбол над дээр очиж зуун мянган доллар зээлбэл зээл л дээ гэж нэн урьхан ялдам, цовоо ер түвдсэн шинжгүй дуугаар өчив. 

	Чингээд Каупервуд гарч одлоо. Суонсон тэрхүү хуулийнх нь төслийг няцааж орхиод, өөрийгөө сүйрлээс аврахын тул Каупервудаас зуун мянган доллар зээлдсэн гэдэг нь мэдээж. 

	
ТАВИН ЗУРГААДУГААР БҮЛЭГ : БЕРЕНИСИЙГ СОРЬСОН НЬ

	Уг хуулийн төсөлд гарын үсэг зурахаас Суонсон татгалзсан хийгээд хууль тогтоох төслийн хуралдаан дээр түүнийг эсэргүүцэх зүрхтэй улс гараагүй гэнэ гэсэн мэдээг сонсоод Шрайхарт, Хэнд хоёр бах тав нь ханах мэт болжээ. Маргааш өдөр нь Унион Лиг хэмээх клубтээ уулзалдаад Шрайхарт

	— За, Хосмер минь, явж явж бид чинь одоо л нэг өөдлөх шинжтэй боллоо, тийм үү? Энэ удаад манай хонгор нөхөрт арга заль нь нэмэр болсонгүй шиг вэ? гээд эрхэм хүндэт нөхрөө тэсгэлгүй баясан ширтэв. 

	— Энэ удаад тэр санасандаа хүрсэнгүй. Дараачийн удаад чухам ямар арга сэдэх бол гэдэгт л би гайхаж байна. 

	— Миний бодоход арга ааш нь барагдаа болов уу гэж бодох юм. Гэвч нарийн мэдэх юм алга даа. Орлогыг нь сүйдлэхүйц их төлөөс гаргалгүйгээр концессоо сунгуулах арга зам үгүй болсон, хэрэв ингэхэд хүрвэл «Тээврийн нэгдсэн компани»-ийнхаа тэмдэгтийг гаргах хөг нь өнгөрнө гэдгээ тэр лав мэдэж байгаа. Энэхүү хуулийнхаа төсөлд нийтдээ гурван зуун мянган доллар зарсан буй заа. Гэтэл ямар ашиг өгөв дөө? Хэрэв би эндүүрээгүй бол дараачийн хууль тогтоох шинэ хуралдааныхан түүнтэй нэр холбогдохоос эрхбиш эмээх байлгүй. Спрингфильдийн улс төрийн бодлоготнуудын хэн нь ч ахин сонин хэвлэлүүдийн бай болохоосоо зүрхшээнэ л дээ. 

	Каупервудын эсрэг сонин хэвлэлүүдийг турхирах гэсэн санаа нь ямар боловч үр ашгаа өгч эхэлсэн тул Шрайхарт нэн ч маадгар, ихэрхүү байж аж. Хэнд бол Шрайхартыг бодвол илүү болгоомжтой, ертөнцийн хэрэг явдлыг илүү ултай суурьтай үздэг, аливаа өө сэв, осол эндлээс болгоомжилж байдаг хүн. Түүний бие Шрайхартын хэлснийг зөвшиж байвч тийм ч их итгэлтэй биш байлаа. Ийм ч байхаас өөр арга байсангүй. 

	Энэ завсар Каупервуд Нью-Йоркт шилжин суусан цагаасаа эхлэн Эйлинийг дээдсийн хүрээлэнд оруулах гэсэн урьд өмнийн оролдлого нь ямар ч үргүй болсныг улам гүн гүнзгий ухаарах болжээ. Түүний байдал төрх, бодол санаа, гэнэхэн төлөвлөгөө зэргийг Беренисийн хүсэл сонирхол, гоо үзэмжтэй харьцуулан бодох тусам «Чухам юуны төлөө ингэв дээ?» гэж өөрөө өөрөөсөө асуух үе цөөнгүй. Өдгөө өөрт нь гай гамшиг тариад байгаа дээдсийн дундах тэрхүү эвлэршгүй хорт муу санааг Беренис бол тун уран нарийн ялан гарах байсан даа. Энэ чинь чухамдаа эмэгтэй хүний л эв аргыг нь олох зүйл байсан шүү. Чингэхлээр ёстой эмэгтэй хүний намбатай хүнтэй учраагүй цагт амжилт олох арга алга гэж бодно. 

	Эйлин ч гэсэн бас л нөхцөл байдлыг эргэцүүлэн бодсоны эцэст гагц элбэг баян эд хөрөнгөөр хүссэн санасандаа хүрч болдоггүйг ухаарч тэрхүү эд хөрөнгөний зэрэгцээ өөрт нь байхгүй өөр ямархан нэгэн шинж чанар хэрэгтэй болохыг таамаглан байвч хүсэл тэмүүллээсээ няцахыг үл бодно. Тэрхүү дутагдаж буй зүйл маань чухам юу байна вэ? Ихэс дээдсийн эмс хатад хийгээд энгийн авгай хүүхнүүдийг ялган зааглагч үлэмжийн тэр ялгаа нь юунд байна вэ? гэж бодон бодон байх болжээ. Уг асуулт нь хэдий тодорхой, ойлгож цөхөх юмгүй боловч түүний бие даанч үүнийг ухаарах сөгөөгүй аж. Эйлин зүс царай сайхан хэвээр бөгөөд өөрийн дадсан сурсан зангаар гоёж гоодох нь янзаараа байлаа. Баруун муж улсаас ирсэн олон саяын хөрөнгөтэй Каупервуд гэгч энэхүү шинэ сэрэг баян, түүний бариулсан ордны талаар сонин хэвлэлийнхэн үлэмжийн их цуу дэгдээсэн тул өдгөө худалдаа наймааны улс энд тэндхийн зарлага буудлын үйлчлэгч сэлт Эйлинийг бараагаар нь таних болжээ. Хүн хар олон цугласан газар түүнийг ороход энд тэндгүй шивэр авир хийх чимээ, бусдын гайхширан ажиглах харц, энд тэндээс тэр ч байтугай зарим үес өөрийн нь тухай илэрхий чангаар хүүрнэн хэлэлцэх яриа дэгдэх болжээ. Үнэндээ энэ нь бас ч бахархууштай зүйлийн нэг болой. Гэвч олны энэ мэт гайхан шагшрахыг эс тоох дээдсийн сонгомол хэсгийн алдар цуутай харьцуулж үзэхэд даанч үл ялих зүйл ажгуу. Тэдэнтэй эн зэрэгцэнэ гэхэд мөн ч яагаа ч үгүй байнам бус уу? Үүний учир чухам юунд оршино вэ? Каупервуд, Чикагогоос явахынхаа өмнө Нью-Йоркт очоод амьдрал байдлаа эмхлэн цэгцэлж, амраг сэтгэлийн элдэв холбоогоо бүрмөсөн зогсоож, эвтэй найртай байх болно гэж Эйлинийг ятган үнэмшүүлж чадсан билээ л. Гэвч Каупервуд энд ирэнгүүтээ Иллинойс муж улсад үүдсэн санхүү, улс төрийнхөө адармаатай хэрэг явдлыг улам ч улайран хөөцөлдөх болоод урлагийн цуглуулгаар шинэ тутам бариулсан ордон орон гэртээ юу болж буй талаар санаа тавихыг нэгэнт больжээ. Эйлин урьдын адил гэр орондоо гав ганцаар гиюүрэн суух бөгөөд Каупервуд үе үе гэртээ үзэгдэвч мөн л ажиг сураггүй алга болно. Тэр Каупервудыг хэчнээн их уурлаж сэтгэлдээ зүхэн занаж нүүрэн дээр нь хилэгнэн байвч өөрт нь оюун ухаан зан чанараараа бусдаас давуу мэт санагдах энэ хүнд тэмүүлсэн сэтгэлээ мартагнаж үл чадна. Түүний тэрхүү чанарт ариун явдал буянт үйл, үнэнч сэтгэл, энэрэл хайрын үнэр ч үгүй боловч тэр хөгжүүн, цэнгүүн, өөртөө итгэх гуйвшгүй итгэл, аж төрлийн булингарт далайг гялалзан гилтэлзэн туналзтал гийгүүлэгч нарны туяа мэт гоо сайханд шаргуу эрчимтэй тэмүүлэх тэмүүллээрээ энэ бүсгүйн зүрх сэтгэлийг эзэмдсэн билээ. Амьдралын алаг эрээн, гай гамшиг ч түүний санаа сэтгэлийг гутаах нь үгүй. Түүний барьж босгосон гайхамшигт ордонд элдвийг бодон ихэмсгээр хөлхөн явахдаа Эйлин Каупервудын чухам хэн болохыг улам ч илүүтэйеэ ухаарах мэт болмуй. Цахирмаа цэцгийн хүрээлэн дундах мөнгөлөг усан оргилуур, үзмэн ягаан өнгөт гантиг чулуун тасалгааны тоорын өнгөт туяа, тэнд алаглах цэцэгс, жиргэх шувууд, уран зургийн сүрлэг сайхан үзэсгэлэн энэ бүгд нь чухамхүү түүний сэтгэлийн өнгө, бодит байдлаар илрэн буй нь энэ гэлтэй. Чингээд эцсийн эцэст энэ хүнийг алдах болох нь, түүнийг хүсэл тачаалын алтадмал ган гинжээр банзлынхаа хормойд үүрд хадаж чадахгүй нь гэдгээ бодох тусам харууслын мананд автмуй. Өөрийнх нь санаа сэтгэл, бие бялдрын гоо жавхланд дурлан унаж, тэрхүү хүслийнхээ зөнгөөр шунан дурлахаасаа нэгэнт өнгөрсөн нь ямар харамсалтай вэ! Гэвч Эйлин түүнийг өөр хэнд ч алдахгүй, яавч хүсэл зорилгоосоо няцахгүй гэж бодсоор авай. 

	Энэ завсар Каупервуд зүйрлэшгүй их зориг тэвчээр гаргаж өөрийн шаналал зовлонг эс тоомсорлон үзэлцсээр байсны эцэст сая Картер авгайн гэр орныхонтой түр зуурын боловч эд мөнгөний холбоогоо сэргээж чаджээ. Картер авгайн хувьд Каупервуд мөн л бурхан тэнгэрээс илгээсэн ивээн тэтгэгч лугаа адил санагдмуй. Чингээд уйлж үглэн байж охиндоо Каупервудын өгөөмөр зан, олон жилийн нөмөр нөөлгийг нь дурдан түүний хүслийг биелүүл гэж гуйжээ. Гэтэл Беренис хатагтайг хоёр эсрэг тэсрэг хоёр зүйл шаналган тарчилгаж байсан нь: Нэгд, элбэг хангалуун амьдрал, нэр төрд шунан тэмүүлэх сэтгэл, нөгөөтээгүүр хүрээлэн буй орчныхоо ёс горим, амьдралын зүйд нийцэх хүсэл болой. Каупервуд нэгэнт гэр бүлтэй хүн боловч өөрт нь хайр сэтгэлтэйгээ үл нуух тул түүнээс мөнгө авна гэдэг нь бүүр ч гутамшигтай санагдана. Беренис, Каупервуд, Эйлин хоёрын хоорондын харьцаа, тэдний таарамж тохиромжгүй болсны учир шалтгааныг багагүй бодож үзсэн бөгөөд өөрийг нь, ээжийг нь ч авгайтайгаа ер танилцуулахгүй байгаад ямагт гайхдаг байлаа. Каупервуд гэгч энэ хүний хоёр дахь авгай нь чухам ямархуу хүн юм бол? гэж таамаглан бодох нь цөөнгүй. Каупервуд авгайнхаа талаар тоймтой юм ярьж байсан нь ер үгүй. Түүнийг санамсаргүй царайлан явж байгаад хаа нэгтээ олж харах асан гэж ч хүртэл боджээ. Гэвч энэхүү хүсэл эрмэлзэл нь нэг үдэш ёстой санамсаргүй биелжээ. 

	Беренис, найз нөхдийнхөө хамт дуурь сонсон сууж байтал тэрний нэг нь тохой руу нь нудран: 

	— Есдүгээр лоожид сууж байгаа цагаан хилэн палааж өмссөн, сувдан чимэгтэй ногоон алчуур мөрөн дээгүүрээ тохон сууж байгаа хатагтайг харсан уу? гэж асуусанд Беренис: 

	— Аль вэ? гээд театрын дурангаа нүдэндээ ойртуулав. 

	— Чикагогийн саятны авгай, Фрэнк Алжернон Каупервуд хатагтай гэдэг чинь энэ шүү дээ. Тэднийх саяхан 68-р гудамжинд байшин бариулсан юм. Бодвол энэ есдүгээр лоожийг лав захиалгаар эзэмшдэг буй заа. 

	Беренис үүнийг сонсоод давхийсэн боловч даруй биеэ барьж есдүгээр лоожийн зүг хааш яаш янзтай харав. Чингээд түдэлгүй тэр зүг театрын дурангаа ахин чиглүүлээд Каупервуд хатагтайг нарийвчлан шинжиж эхлэв. Эйлиний үс бараг өөрийнх нь үс шиг өнгөтэй, түүнээс ч илүү улаан шаргал болохыг үзээд өөрийн эрхгүй гайхжээ. Түүний яльгүй будсан нүд, архи, эмх замбараагүй амьдралын үрд үл мэдэг гундсан зөөлөн хацар, зузаан уруулыг нь сайтар ажиж авчээ. Эйлин, тун сайхан, ер нь гоё хүүхэн юм, гэвч надаас хавьгүй ахимаг хүн юм даа гэж боджээ. Каупервуд юуны учир энэ хүүхнээс хөндийрөхөд хүрсэн юм бол? Насны нь байдал уу, эсхүл тэдний хооронд тогтсон оюун санааны гүн гүнзгий зөрчил үү? Каупервуд хатагтай дөч гарсан буй заа гэж таамагласан боловч Беренис ер сэтгэл догдолсонгүй. Үнэнийг хэлэхэд энэ нь түүнд ямар ч хамаагүй мэт санагдана. Гагцхүү энэ эмэгтэй үзтэл амьдралынхаа хамаг сайн сайхан үеийг, ид гялалзаж явсан залуу зандан насаа Каупервудад зориулсан буй заа гэсэн бодол л толгойд нь эргэлдэнэ. Эйлиний доод зовхи, хоёр завж нь яльгүй үрчлээ суусан үзэгднэм бөгөөд түүндээ хичээнгүйлэн энгэсэг тавьжээ. Гэвч түүний бие эрх танхи охин адил аглаг бөгөөд нэн ч хөгжилтэй харагдана. Түүний хамт хоёр эр цуг сууж байлаа. Тэдний нэг нь нэртэй жүжигчин, муу явдлаар цуунд гарсан овоо царайлаг эр бөгөөд нөгөө нь дээдсийн хүрээлэнгийн нэг дэггүй залуу байлаа. 

	Энэ хоёрын аль алиныг нь Беренис эс танина. Гэвч тэдний тухай өөрийн хамт яваа залуугаас дуулж мэджээ. Тэр нь ам хамхилгүй энэ тэрийг чалчих бөгөөд үзтэл Нью-Йоркын зугаа цэнгэлийг сайтар мэддэг эрийн нэг бололтой. 

	— Энэ авгайг манай шалиг эрсийн дунд их л нэр олж яваа хүн гэж ярьцгаах юм. Хэрэв дээдсийн дунд орно гэж найдаж байгаа бол зам мөрөө ингэж эхэлбэл мордохын хазгай гэгч болно буй заа. Тийм үү? гэж нөгөө залуу нь хэлжээ. 

	— Энэ авгай дээдсийн хүрээлэнд орно гэж бодож байгаа гэж үү? Үзтэл илт бус уу? Энд лоож эзэгнэж, тавдугаар өргөн чөлөөнд байшин бариулна гэдэг чинь үүний л шинж тэмдэг шүү дээ. Каупервуд хатагтайг ийнхүү ажин шинжээд Беренис багагүй догдолжээ. Гэвч өөрийн давууг бусдаар хэлүүлэлтгүй ухаарч байлаа. Түүний санаа сэтгэл Эйлиний үзээд өнгөрүүлснээс хавьгүй илүү зүйл өөд тэмүүлэн буй мэт санагдана. Эйлин энд дагуулж ирсэн улсынх нь байдал төрх ч гэсэн түүний өө сэвийг илтгэх мэт бөгөөд шилэн сонгох талаар дулимаг болохыг нь харуулмуй. Каупервудын эзэлсэн байр сууринаас үзэхүл түүний бие ийм авгайтай байхаас бэрхшээх нь хэр гэлтэй. Түүний гэргий ололт ялалтын нь жигүүр болж урам зоригийг нь бадруулан уриалан манлайлж чаддаггүй юм аа гэхэд ядаж л хөл нийлүүлэн алхаж, тэр ч байтугай түүний эрчимтэй урагшлах замд нь хол хоцролгүй дагаж явж чадсангүй. Хэрэв би ийм хүний гэргий болбол тэр намайг яавч бүрэн дүүрэн таньж мэдэж чадахгүй, ямагт гайхан эргэлзэж байх сан. Сэтгэлийн доноголзол гайхширлын ул мөр царай зүсэнд минь яавч үрчлээ болон үлдэхгүй. Хүсэн тэмүүлж, хорыг нь малтаж, дур хүслийг нь бадраан бадраасаар эцэст нь зайлан одох буюу. Хэн боловч миний өмнө бишрэн сүсэлж, хүссэн хүслийг минь өөрийн эрхгүй дагана гэж Беренис сэтгэмүй. 

	Гэвч Беренис өөрөө хорин хоёр настай боловч өдий болтол эрд гараагүй бөгөөд үзэж өнгөрүүлсэн зам мөр нь сэтгэл түвдүүлэх нь багагүй, амьдрал суурилсан хөрс нь ёозгүй болой. Энэ бүхнийг нь Брексмар, Бийлз Чэдсей ч, Каупервуд ч мэднэ шүү дээ. Тэрхүү гайт шөнө Волдорфд өөрийг нь таних мэдэх улсаас бүүр цөөндөө л гурав дөрвөн хүн байсан буй заа. Тэр явдал бусдын чихэнд хүрч олны аманд өрттөл хэдий хэр хугацаа өнгөрөх бол? Түүний бие өөрийн эх, Каупервуд хоёроос хол хөндий байхыг эрмэлзэх тул бусдын урилга заллагыг дуртайяа хүлээн авч найз нөхдийнхөөрөө зочлон явах нь их болсон төдийгүй урлагийн салбарт чадал сорин үзэх нэрийдлээр шаналгаат бодлоосоо ангижрахыг хичээнэ. Беренис зураг зурж үзэхээр сэтгэл шулуудаж мөн ч хэд хэдэн зураг тоймлоод жуучлах худалдаачдад үзүүлжээ. Шингэх нарны улбар туяа татсан цаст тал манан татсан хөндийн дээрээс ажин гүн бодолд дарагдан суугч, хүрлээр цутгасан мэт баргар дүрст сатир+ залбиран буй Маргаритын араас харуулдан зогсогч чөтгөрийн дүр, Бэтжер хатагтайн хэлсэн санаагаар зурсан голланд маягийн дотоод тавилга хийхэд бүжгийн хэсгийг үзүүлсэн цөөн хэдэн зураг нь уран нарийнаараа гоц боловч бодит байдлаас хэтэрхий хөндий, сэтгэл татах юмаар дутмаг болжээ. Ноомой царайлсан зуучлах худалдагчид эдгээр зургийг нь үзээд сэтгэл засах ганц хоёр үг хэлэвч худалдана гэхэд тун ч бэрх, авах хүн тэр болгон олдохгүй. Авьяасаа шалгах гэсэн улс зөндөө. Авдаг улс нь тоотой хэдхэн байдаг юм шүү дээ. Уран зурагт чадал сорино гэдэг амаргүй хэрэг. Хэрэв энэ мэтээр цаашид оролдоод байвал... Өөр бүтээлээсээ авчирч болох л юм гэж айлдацгаажээ. Чингэхэд нь Беренис уран зургаас бүжигт шилжжээ. 

	Үйл хөдлөлөөр санаа сэтгэлийг дүрслэн үзүүлэгч урлагийн энэ төрөл Америкт шинэ тутам дамжин ирээд байсан бөгөөд Алтея Бейкер гэгч өөрийн тоглолтоор их л шуугиан дэгдээжээ. Энэ бүсгүйн амжилтыг давах, ядаж давтах бодолтойгоор Беренис хэд хэдэн бүжгийн хөдөлгөөн сэдэж түүнээ хийж сурчээ. Тэдгээр бүжгийн нь нэгийг «Айдас» гэх бөгөөд хаврын ойд бүжин цэнгэх лусын дагиныг ойн савдаг гэнэт дайран довтолж буйг дүрслэн үзүүлнэ. Бас өөрөөс бусдыг үл тоомсорлон алдар нэрээ эрхэмлэн омгорхох ааш байдлыг уран сэтгэмжийн үүднээс үзүүлэхийг зорьсон «Тогос», эртний Ромын зан үйлийн сэдэвт «Вестал» гэдэг бүжгийг бүжин үзүүлэхээр зэхэж байлаа. Поконод очиж бүжгийн хөдөлгөөн сэлтээ сургуулилж, өмсөх хувцас хунараа төлөвлөн байсаар хэсэг хугацаа өнгөрсний эцэст Бэтжер хатагтайд урлагаар оролдох санаатай байна, дашрамд нь жаал мөнгөжиж авбал хойшид хэрэг болох юу магад гэх мэтээр өөрийн санасан бодсоныг битүү хатуу үгээр хэлжээ. Цаадах нь түүний энэ мэт ярихыг сонсоод: 

	— Беви минь, чи юу ярьж байгаа чинь энэ вэ? Хэр чадал чинь хүрнэ гэж үү? Эрд гарсныхаа эцэст тийм юм сэдэж болохгүй гэж үү, ингэвэл л санасан санаандаа хүрч болно шүү дээ гэжээ. 

	— Юу гэнэ ээ? Эр нөхрийн тус дэмгүйгээр болохгүй гэж үү? Ямар инээдэмтэй хэрэг вэ? Та тэгээд намайг хэнтэй суу гэж зөвлөх гээд байгаа юм бэ?

	— Өө, тэр дээрээ тулбал ч... Гэхдээ чи нэг их шавдах хэрэггүй буй заа. Чамайг мэргэжлийн бүжигчин болчих юм бол би чамаас танил талынхаа холбоог таслахад хүрнэ шүү. Бэтжер хатагтай ийн хэлэхдээ Килмер Дьюэлмаг санаандаа дурсжээ. Түүний бие нэн ялдам, үнэнхүү сайн сайхныг хүсэмжилсэн янзтай инээмсэглэнэ. Ийнхүү өөрийн санасан бодсоныг хэлэхдээ Бэтжер хатагтай байн байн хоолой засан байлаа. Чухам л энэ яриа түүний харьцаанд багагүй нөлөөлснийг Беренис ухаарчээ. Хатагтай Бэтжерийг хүрээлэн буй ахуйд ядуу зүдүү байдал нь нэн аюултай зүйлд тооцогдоно. Тэр ч байтугай түүнийг дурсах төдий болоход л аюух сэтгэл төрнө. Ядуу зүдүү байдал гэгч ямархан нэг уучлан хэлтрүүлшгүй гэмт хэрэг, нүгэл хилэнц мэт сэтгэгдэл төрүүлнэ. Чингэхээр бусад нь бол бүр ч үхтлээ айдаг буй заа гэдгийг Беренис тухайлав. Гэвч ийм яриа болсноос хойш төдий л удалгүй түүний бие театрын ажилд хүчээ соригчдын хүрээнд нэвтрэн орсугай гэж шийд муутайхан оролдоод үзжээ. Энэ оролдлого нь тун ч таагүй байлаа. Гялан цалан харагддаг энэхүү ертөнцийн ой гутам заваан байдал, будаг шунх, тоос ханхалсан бүгчим агаар бүхий хавчиг зууван өрөө тасалгаа, ичгүүр сонжуураа барсан дарга даамал, санаанд багтамгүй бүдүүлэг эзэд энэ бүхэн нь даанч аймшигтай санагджээ. Бүдүүлэг явдал, өөдгүй байдал, ичгүүр сонжуургүй явдал энд ноёрхож байдаг аж! Энэ нь хэн нэгний хорт амьсгаа нөмрөн авах шиг санагдсанд тэр айн бачимджээ. Энд ер хүн төгс төгөлдөр шинжийг олж чадна гэж үү? Ийм орчин ахуйд хүн итгэл найдвараа агуулан чадаад санаж хүссэндээ хүрч чадна гэж үү?

	Энэ завсар Каупервуд тэдэнд Парк Авенюд нэгэн байшин худалдаж аван Беренисийг зугаа цэнгэлд хөвүүлэн өөрөө үе үе зочны байдлаар очиж байх санаа сэджээ. Элбэг хангалуун байдлыг хүсэн эрмэлзэгч Картер хатагтай түүнийг сонсоод үлэмж талархав. Энэ нь тэр хатагтайн хувьд аж амьдралын талаар хойшид сэтгэл амар байх боломж олгох байлаа. Чингээд: 

	— Фрэнк минь, би таны санааг сайтар ойлгож байна. Танд гэр орондоо байгаа мэт тавлаг тухлаг байх байр орон хэрэгтэй гэдгийг би мэднэ. Гагцхүү Бевитэй учраа ололцоно гэдэг л гол бэрхшээл дээ. Тэр нэг өөдгүй мал намайг доромжилсноос хойш охин бид хоёр үг хэлээ ололцохоо болиод байгаа юм. Миний зөвлөн хэлснийг даган мөрдөх янз түүнд ер үгүй. Харин та түүнтэй надаас илүү үг хэлээ ололцох бус уу. Санасан бодсоноо тайлбарлаваас хэрэг явдал тань бүтэх юун гэжээ. Чингэмэгц Каупервуд өөрт ямар боломж олдсоныг ухаарчээ. Эхийн нь ийнхүү өөрийн аргагүй байдлыг хүлээн зөвшөөрч буйг сонсож мэдээд тэр өөрийн ерийн хайхрамжгүй мэт боловч шуудхан зангаар Беренист: 

	— Бэви, энд Нью-Йоркт та нарт нэгэн том байшин авч өгвөл зүгээр юм уу гэж би бодох юм. Чингэвэл чи ээжтэйгээ өөрийн дураар байж болох бус уу. Нэгэнт би мөнгөө хар аминдаа заран барж чадахгүйд хүрсэн тул түүнийг ашиглаж чадах хүний төлөө зарах нь дээр билээ л. Харин чи бол намайг авга буюу аавынхаа хамаатны байдлаар наргиан цэнгээндээ урин оролцуулна биз ээ гэж наргиан наадам болгон хэлжээ. Беренис тэр нэгэн орой ганцаараа сууж байжээ. Өөрийг нь урхидан авах гэж буйг Беренис үзээд самгарджээ. Түүний зэрэгцээ сайтар тоноглон төхөөрөмжилсөн байшин гэгч үнэхээр гайхалтай юмны нэг бус уу! Дээдсийн хүрээлэнгийнхэн тохилог, хараа булаам ордныг эрхэмлэн үздэг болохыг анзаараагүй гэж үү! Хэрэв эхийн нь урьд өмнийн паян өөрийн нь зам мөрд гай, тотгор болдоггүй сэн бол тийм ордонд суугаад жаргал цэнгэлд умбаж байх асан. Энэ нь бараг арабын «мянга нэгэн шөнийн» үлгэрт гардагтай дүйцэхүйц их ивээл шиг санагдмуй. Каупервуд ер нь ямагт залирхаг янзтай байдаг хүн. Сэтгэл татам ялдамхнаар инээвхийлнэ. Гар хуруу нь эвдрээгүй, гялалзсан хөдөлгөөнтэй аж. 

	— Таны ярьж байгаа шиг тийм байшин биднээс танд төлөх өр төлөөсийг дааж давшгүй их болгоно гэж Беренис ёжтой хэр нь гунигтай, бараг тоомсоргүй янзтай өгүүлэв. Энэ хүүхэн түүний арга залийг хурц ухаанаараа мөрдөн буйг үзээд тэр өөрийн эрхгүй духаа үрчийлгэв. Беренис хувь заяагаа түүний гарт оржээ гэдгийг ухаарсан байж таарна. Гэвч тэр бардам омгоо татах юм бол Каупервудын үлэмжийн их хөрөнгө бүгд л түүний хөлийн дор овоорох бус уу? Мөнгөөр худалдан авч болох бүхнийг тэр эзэмдэн зүрх сэтгэлийнхээ дур хүслийг хангах бус уу. Каупервуд түүний далайсан газар далд орж, далласан газар нь ил гарч байх бус уу. Каупервуд суудлаасаа босох зуур: 

	— Беренис, чиний юу бодож байгааг би мэдэж байна. Чи намайг ийм замаар хүслээ хангах гэж байна гэж бодож байна. Үгүй шүү, би ийм юм бодсонгүй. Бүх дэлхийн сан хөмрөгийг надад амласан ч би чиний нэрийг гутаах юм хийхгүй. Би чамд ямар байгаагаа хэлсэн шүү дээ. Надад байгаа доллар бүхэн чинийх, хүссэн бүхнээ хэлэхэд чинь хүслийг чинь би хангах бус уу. Урлаг уран зургийг эс тооцвол ирээдүйн зүг намайг хөтлөх юм чамаас өөр алга. Чамайг надтай сууна байх гэж би бодохгүй байна. Надад байгаа бүхнийг ав. Дээдсийн хүрээлэнг улан дороо талхал. Хэзээ нэгэн цагт намайг өр төлөөс нэхнэ гэж бүү бод. Би тэгэхгүй, чамайг хүрвэл зохих юмандаа хүрээсэй л гэж би хүсэх юм. Чи надад ганцхан зүйлийг хариул. Би үүнийг ер дахин давтан шалгаахгүй гэвэл Беренис

	— Тийм үү? гэв. 

	— Би ганц бие байгаад, чи хэн нэгэнд хайр сэтгэлтэй болоогүй, хүнтэй суугаагүй байвал би чамд найдаж болох уу?

	Тэр, урьд өмнө Беренисийг ийнхүү царайчлан харж байсан нь ер үгүй. 

	Беренис цочих мэт болоод дүрлийн ширтсэнээ, царай барайлган тэгснээ гэрэлтэн гийж толгойгоо бардам янзтай гэдэсхийлгээд: 

	— Бодож үзье л дээ. Энэ чинь чухамдаа тулган шаардаж буй хэрэг бус уу? Та ингэх ёсгүй. Та ганцаараа биш, ганц болъё гэж ч бодохгүй байгаа бололтой. Тэгэхлээр би чухам юунд итгэж найдах бил ээ? гээд гарч одоход Каупервуд хэсэг зуур бодолхийлэн үлдэв. Түүний бие санасандаа бага боловч хүрсэн нь эргэлзээгүй. Түүний шахалт шаардлагад Беренис нэг их дургүйцсэнгүй. Энэ бүсгүй түүнийг хайрлан дурлаж болно. Бас сууж ч мэднэ. Гагц... гагцхүү Эйлин л тотгор болж байна. Ийнхүү түүний бие урьд хожид байгаагүй одоо ихээр шийдмэг, шуналтайгаар үнэнхүү чөлөөтэй байх сан гэж хүсэх аж. Хэрэв л Беренисийг өөрийн болгоё гэж бодвол Эйлинд салахаас өөр аргагүй гэдгийг итгүүлэх хэрэгтэй юм гэж ухаарав. 

	
ТАВИН ДОЛООДУГААР БҮЛЭГ : ЭЙЛИНИЙ ЭЦСИЙН МЭХ

	Шинэ байшинд орсноос нэлээд хойно Эйлин Беренис Флеминг гэдэг бүсгүй байдгийг анх удаагаа мэджээ. Ер нь Каупервуд өөрийн нь мэдэх болсон Стефани, хатагтай Хэнд, Флоренс Кокрейн нарын хэн нэгтэй нь юм уу, эсхүл өөр хэн нэгэн бүсгүйтэй л холбоо сүлбээтэй байгаа биз гэж бодож байлаа. Гэвч өдий болтол тэдний хэн нь ч өөрийн нь эрх дархад халдаж яваагүй болохоор Эйлиний хэрэг явдал санаснаас муугүй байна гэж өөрийгөө бага боловч тайтгаруулна. 

	Каупервуд энэхүү нүгэлт шулмуудын алинд нь ч онцгой ихээр татагдалгүй, нэгийг нь хаяж, нөгөөд нь сээтгэнэн яваа цагт Эйлин юунд нь тэгтлээ их цухалдах билээ. Түүнийг бүхэл бүтэн арван жилийн турш ганцаараа эзэмдэн урхидан барьсан энэ их хувь заяаг урьд хожид ямар ч эм эдлээгүй билээ л. Рита Сольберг л энэ талаар түүнтэй өрсөлдөж мэдэх байсан. Өөдгүй муу новш! Рита гэж бодохоос өшөө хорсол нь буцлахыг яана! Юу боловч эдүгээ Каупервудын нас ахиж байнам. Чингээд тэр өнгө зүсэнд үхтэл шунаж байдгаа больж, ингэж явах хэрэг алга гэдгийг ухаарах цаг ирнэ. Гагцхүү идэр залуу цагт нь өнгө үзэсгэлэнгээрээ урхилан авсан шиг нь тийнхүү бие сэтгэлийг бүхэлдэн эзэмдэх хүүхэн насны нь нар хэвийсэн энэ үед нь л эс тааралдвал бүх зүйл сайн сайхнаар үлдэнэ гэж Эйлин сэтгэнэ. Түүний зэрэгцээ мөд цөхрөлд хүргэх тэр нэгэн явдлыг мэдэн мэдтэлээ ийм юм болуузай гэж сэтгэлийн хөг болон түгшин байлаа. 

	Чикагогийн уран барималч Риз Грайнерийн танилцуулсан улсын нэгнийд нь зочлохоор Эйлин нэг өдөр гэрээс гарчээ. Чингээд францад үйлдвэрлэсэн цоо шинэ, машинаараа төв цэцэрлэг дундуур гаран явтлаа өөрийн нь сууж яваа машинтай усны дусал шиг ижилхэн тийм нэгэн машин зогсон буй хажуугийн гудам руу харц нь тусав. Уг нь энэ машиныг өөрт нь Каупервуд авч өгсөн билээ л. Цаг эрт, үд дөнгөж хэвийж байсан бөгөөд Каупервуд энэ үес Уолл стритэд ажил төрөлтэй байдаг сан. Гэтэл тэр энд байхаар барахгүй хоёр хүүхэнтэй цуг явж байх нь тэр. Тэр хоёр хүүхний алиныг нь ч Эйлин машины явуут дунд сайтар тогтоон харж амжсангүй. Тэгээд машинаа зогсоон, тэдний зүг хараа тусахуйц газар бутны ард очив. Түүний үл мэдэх жолооч тэрхүү машины моторыг оролдон байх бөгөөд Каупервуд түүний ойролцоо Эйлиний өөрийн нь үстэй адил улаан шаргал үстэй, нэгэн өндөр бүсгүйн хамт зүлгэн дээр зогсож байлаа. Тэр бүсгүйн байдал төрх нэн омгорхог бардам аж. Энэ байдлыг нь Эйлин хэдийгээр дүгнэн цэгнэж эс чадах боловч өөрийн эрхгүй гайхширан анхаарчээ. Машины арын суудалд нэгэн ахимаг хатагтай суух бөгөөд энэ лав тэр бүсгүйн эх мөн гэдгийг Эйлин төвөггүй таав. Эд ямар улс вэ? Энэ цаг мөчид Каупервуд энэхүү цэцэрлэгт юу хийж яваа нь энэ вэ! өөрийн нь сайн мэдэх тэр л инээмсэглэл Каупервудын царайд тодрон байхыг тэр сэтгэл шимшрүүлэн атаа хорслоор ажиж мэдэв. Энэхүү инээмсэглэлийг тэр урьд өмнө нь олон жилийн турш үзэж харсан бус уу! Эл бүх байдлыг үзэж мэдээд Эйлин, тэр машиныг хөдөлмөгц бараадан дагасугай гэж жолоочдоо тушаав. Каупервудыг хоёр хатагтайн хамт нэгэн том зочид буудлын үүдэнд буухыг үзээд Эйлин тэднийг зоогийн газар мөшгөн оров. Чингээд хаалт хөшигний ард тэднийг нэн болгоомжтойёо шинжин суув. Тэр Беренисийн аятайхан дугариг эрүү, хурц тогтуун харцтай цэнхэр нүд, эгц шулуун хамар, элгэн хүрэн үс энэ бүхнийг нь шуналтайяа ажих аж. Тэгээд зоогийн газрын даамлыг дуудан ирүүлээд тэр хоёр хатагтайн нэрийг лавлан нэн овоо шан харамж барьсанд даруй: 

	— Хатагтай Айра Картер, охин Беренис Флемингийн хамт сууж байна. Хатагтай Картер урьд нь хатагтай Флеминг гэдэг нэртэй байсан юм гэв. 

	Тэднийг тэндээс гарахад нь Эйлин мөн л мөшгөсөн хэвээр даган гараад машиндаа сууж гэрийн нь үүдэнд очин очтол дагав. Каупервуд ч бас л тэр байшинд орон оджээ. Дараа өдөр нь лавлах товчоонд утасдаж лавлаад эл хоёр хатагтай үнэхээр тэнд суудгийг олж мэдэв. Хүнд бодолд автан хэд хоносны дараа туршуул тавьж Каупервуд Картерынхнаар байнга эргэлдэж байдаг, тэдний сууж явсан тэр машин нь Каупервудынх бөгөөд тэр түүнийгээ өөр гараашинд байлгадаг, эл хоёр хатагтай дээдсийн хүрээлэнд багтдаг нь ямар ч маргаангүй гэдгийг тодруулжээ. Цэцэрлэгт ч, зоогийн газарт ч тэр бүсгүйг харах бүрд Каупервудын царайд тодрон байсан янз байдал тэрхүү эргэлтгүй шунан дурласан харцтай Эйлин тулгараагүй сэн бол тийнхүү шаргуу мөрдлөг явуулахгүй байх сан билээ. 

	Хагацан салшгүй хайр сэтгэлийн шаналал зовлонг хэн ч бүү тохуурхан даажигнах болтугай. Тэрхүү хайр сэтгэлийн хар үхэл адил нөмрөн хучиж, мөс адил хайран жиндүүлнэ. Энэ хэрэг явдлаас хойш Эйлин унтлагын өрөөндөө сууж, унаа машинаар давхиж, агаар салхинд алхаж, хоршоо дэлгүүрээр явж, цөөн хэдэн танил талындаа очоод сууж байхдаа ч өдөр, шөнө, өглөө, үдэшгүй тэр нэгэн бүсгүйн тухай бодол болсоор л байлаа. Үзэсгэлэн төгс цайвар царай газар бүхэнд нь мөрдөн мөшгөнө. Тэрхүү алсад тэмүүлэн, мөрөөдөлд автсан харц чухам юу олж харсан юм бол? Хайр сэтгэлийг үү? Каупервуд хайр сэтгэлийг олж харлаа гэж үү? Тийм! Тийм! Энэхүү шинэ ордон шилтгээний үнэ цэнэ, дээдсийн хүрээлэнд орох мөрөөдөл энэ бүхэн нь Эйлиний хувьд зурсхийх цахилгаан адил бүрмөсөн алдран одох нь тэр. Гэтэл Эйлин үүний төлөө хэчнээн ч их шаналан зовж, хэчнээн ч их тэсэн тэвчлээ. Каупервуд гэр орондоо хоёр долоо хоног үзэгдсэнгүй Эйлин унтлагынхаа өрөөнд түгжин суугаад санаашран гансарч, цөхрөн цөхрөн байсаар архи ууж эхэлжээ. Эцэст нь Чикагод өөрийг нь эргүүлдэн байсан бөгөөд хожим нь энд театрт тааралдсан нэгэн жүжигчин рүү хүн явуулав. Согтуурлын мананд автсан Эйлин тачаадан дурлахаасаа өшин хорсох нь их байлаа. Согтуурал, ужид завхайрал, доромжлол, үзэн ядах, цөхрөлөөр дүүрэн садар наргиан хэдэн өдөр үргэлжлэв. 

	Чингээд эрүүл болсон хойноо Эйлин, Каупервуд үүнийг мэдвэл өөрийг нь юу гэж бодох бол? гэж гайхширан байлаа. Намайг ер нь хойшид ер хайрлан дурлана гэж үү? Ер нь тэвчин байж чадна гэж үү? Гэвч ер санаа тавьж байсан гэж үү? Өөдгүй новш, энэ л түүнд таарна! Гайгүй ээ, ёстой үзүүлээд өгнө дөө. Хүсэл мөрөөдлийг нь баллаж, өөрийнхөө амьдралыг түүнийхтэй хамт шившиглэх болно. Нэр нүүрийг нь түмний өмнө түлэх болно! Хэзээ ч тэр өөрөөс нь салж чадахгүй вий! Тэр мэт охинтой гэрлэж, өөрийг нь үнсэнд хаясан шалз шиг болготлоо тэр өдий! Хэзээ ч, хэзээ ч ингүүлэхгүй! Каупервудыг гэртээ ирэхэд нь Эйлин ямар ч тайлбар сэлт хэлэлгүйгээр уурлан загнаж угтав. 

	Эйлин өөрийг нь тагнан туршиж байгааг тэр даруй таамаглажээ. Түүний бөлцийсөн нүд, улаа бутарсан хацар, хийрхүү амьсгаа сэлтийг тэр ажихгүй өнгөрсөнгүй. Үзтэл Эйлин ямар нэгэн байдлаар дээдсийн хүрээлэнд орох хүсэл мөрөөдлөөсөө бүрмөсөн няцаад ужид самуун наргиан цэнгээнд уусан орж буй нь илт бус уу? Нью-Йоркт ирсэн цагаасаа хойш тэр дээдсийн хүрээлэнд багтан орохын тулд ганц ч болсон ухаалаг алхам хийх гэж өчүүхэн ч оролдсонгүй гэж Каупервуд бодох аж. 

	Эйлин Чикагод байсныхаа нэгэн адил Каупервудын өнө удтал алга болох, тоомжиргүй байдал сэлтээс болоод ужид самуун улстай нөхцөн, энэ нь нэр нүүрийг олны өмнө унагаж байлаа Каупервуд даруй Беренист татагдсан өөрийн дур хүслийн талаар илэн далангүй ярилцаж түүний эрүүл ухаан уян сэтгэлийг нь бишрүүлсүгэй гэж боджээ. Энэ нь чухам ямаршуу их хэрүүл цуугиан дэгдээх бол оо! Гэвч юу боловч Эйлин үүнийг даган зөвшөөрөх ёстой. Цөхрөл, бардам омог, жигшил дургүйцэл нь оволзон буцлах биз. Гэвч Каупервуд түүнд үлэмж их өв хөрөнгө үлдээх болно. Эйлин Европт очих юм уу, эсвэл эндээ үлдээд тансаг амьдралд умбан байж ч болох юм. Каупервуд түүнтэй найрсаг дотно хэвээр байж, Эйлинийг хүсвэл тусалж дэмжиж, зааж зөвлөж байх болно. 

	Энэ талаар тэдний хооронд болсон яриаг даруй хар дарсан зүүд гэлтэй. Тэдний хэлэлцэх үгс оршин суугаа ордон шилтгээний нь хананд тун ч ёозгүй хирдхийн цуурайтна. Тавдугаар Авеньюгийн сүрлэг том ордны гэрэл цацарсан цонхны цаана салхи шуурга дэгдсэн ням гарагийн нэгэн оройг төсөөлөн бодоцгоо. Энэ үеэс Каупервуд Иллинойс муж улсын хууль тогтоох байгууллагад өөрийн нь хүсэл сонирхлыг өмгөөлөн хамгаалах талаар нөлөө болж буй тэндхийн хэсэг санхүүчидтэй зөвлөлдөн байсан тул хотоос гаралгүй хэд хоножээ. Каупервудын хувьд хайр сэтгэл онцгой зүйл байхаа болиод, сэтгэлийн тэмүүлэлд бүхнээ захируулдаг тэр үе нь өнгөрөө биз гэж Эйлин өөрийгөө тайвшруулан бодож суув. Энэ үдэш Каупервуд цахирмаа цэцгийн хүрээлэн дунд суун, хэн нэгний унш гэж зөвлөснөөр Челлингийн3 өдрийн тэмдэглэлийг уншин, Чикаго Спрингфильд дэх хэрэг явдлаа бодож тэмдэглэл хийх гэж үе үе завсарлан байлаа. Гадаа бороо шаагин цахилгаан дэнгийн гэрэлд умбасан тавдугаар Авеньюгаар асгах мэт цутган байх бөгөөд эсрэг талын цэцэрлэг Корогийн4 зургийг санагдуулам сүүдэртэн авай. 

	Эйлин хөгжмийн өрөөнөө төгөлдөр хуураар энэ тэрийг залхуутайхан тоглон сууна. Тэр өнгөрөн одсон үеэ, хагас жилийн турш сураг чимээ ч олж сонсоогүй Линд, мөн л өөрийн нь бодлоос арилан одсон барималч Вотсон Скит нарын тухай бодох аж. Каупервудыг хотод юм уу, гэртээ байхад нь Эйлин мөн л түүний ойр зуур гэр орондоо байж заншсан билээ. Дасан ээнэгшсэн сэтгэлээс үүдсэн дадал зуршил гэгч ийм бөгөөд энэ нь өөрийн утга учрыг бүрмөсөн алдсан хойно ч бид түүнд автсан хэвээрээ л байдаг байна. Эйлин Каупервудын суугаа өрөөний цонх руу очин хоргой хөшгийг нь яран харснаа: 

	— Ямар аймшигтай шөнө вэ? гэв. Түүнийг цонхноос эргэхэд нь: 

	— Тийм ээ. Тун ч аягүй байна шүү. Чи өнөө орой хаа нэг газар очих гээ юу? гэж хариу өчвөл Эйлин: 

	— Өө үгүй, гэж хааш хэрэг хэлэв. Тэгснээ уран зургийн үзэсгэлэн рүү ороод Рафаэлийн «Ариун гэр бүл» хэмээх зургийн өмнө зогсов. Энэ зургийг саявтархан энд авчирч тавьсан ажээ. Эйлин дундад эртний итали дахины амгалан царайг ажин байх аж. Энэхүү дагина түүнд турьхан, өнгө зүсгүй, яс үсгүй, ер нь л амь амьсгаагүй амьтны дүрс адил санагджээ. Ер нь ийм хүүхэн байдаг гэж үү? Юуны учир зураачид эднийг зурна вэ? Харин бяцхан христос аятайхан санагдав. Бусад улс л, шагшин гайхахгүй бол уран зураг Эйлинд уйтгар төрүүлнэ. Тэр гагцхүү амьдралын үзэгдлийг л шохоорхон сонирхоно уу гэхээс бус хуулбарласан хувилбарыг сонирхох нь үгүй. Эйлин тэндээс хөгжмийн өрөө, цахирмаа цэцгийн хүрээлэнг зүглэв. Чингээд виски сод бэлтгэн, ном уншъюу гэж дээшээ гарахаар завдтал Каупервуд: 

	— Чи бүр уйдаж гүйцжээ, тийм үү гэв. 

	Эйлин хариуд нь: 

	— Үгүй, би үдэш орой ганцаараа байж дасжээ, гэж ямар ч ёж, егөөгүй тайван хэлэв. 

	Өөрийн хүсэл тэмүүлэлд бүхнийг хайр найргүй захируулагч Каупервуд зарим үес бас ч эелдэг уян аашлах бөгөөд энэ нь ёроолгүй гүн хавцлын дээгүүр наадах солонго адил түр зуурын буюу. Хоромхон зуурт «Хөөрхий охин минь, чи надаас болж багагүй зовох юм даа, тийм үү?» гэж хэлэх хүсэл түүнд төрсөн боловч даруй энэ мэт үгийг Эйлин хэрхэн хүлээж авах вэ гэдгийг бодоод амаа татжээ. Дэлгээтэй номоо өвдөг дээрээ тавин загасан сүүлтэй, хүн цээжтэй үлгэрийн дагинасын гантиг баримлуудын дээгүүр гялалзан гялтганан жирэлзэн урсах усыг ажин бодлогошронгуй сууснаа. 

	— Энэ байдал чамд үнэхээр зовлонтой байгаа биз ээ. Өөрөөс чинь би бүрмөсөн холдвол чамд арай илүү тавтай тухтай байх юм биш биз? гэж асуув. 

	Түүний бодол санаа гэнэт өөрийн нь сэтгэлийг амар заяа үзүүлэхгүй байгаа чухам тэр асуудлыг хөндөн, энэ мөчийг таатай нөхцөл хэмээн сонгон авчээ. 

	— Чамд л сайхан байх биз гэж Эйлин хэлэв. Түүний уйтгартай хайхрамжгүй байдал нь даруй арилав. Каупервудын сэтгэл санаа хүсэл сонирхол өөрт нь өчүүхэн ч хамаарахгүй болсныг үзэж мэдээд үлэмж ихэд цөхөрчээ. Каупервуд: 

	— Чи юунд ийм юм хэлнэ вэ? гэсэнд Эйлин

	— Чи надаас холдохын хүслэнд автаж, тэгээд ч ийм юм асууж байгааг чинь би мэдэж байгаа учраас л тэр. Энэ бол миний хүссэн зүйл биш, чиний хүссэн зүйл гэдгийг чи өөрөө сайн мэдэж байгаа шүү дээ. Чи надаас уйдаж, залхаж гүйцээд одоо намайг хөгшин гүүний адил хаях гэж байж бас ингэвэл чамд дээргүй юу гэж асууна гэнэ ээ. Яасан муухай хуурамч амьтан гэгч вэ чи, Фрэнк! Яасан зальт амьтан бэ? Олон саяын хөрөнгө эзэмшсэн хүн болсныг чинь би гайхахгүй! Амьдрах нас чинь л хүрэлцдэг юм бол чи бүх ертөнцийг залгихаас сийхгүй эр шүү дээ! Чиний өвдөг сөхрөн мөлхөж яваа Беренис Флеминг гэгч хүүхэн энэ Нью-Йоркт байдгийг мэдэхгүй гэж санана уу? Энд ирсэн цагаасаа хойш, түүнээс бүүр өмнөөс авхуулаад чи түүнийг салахгүй эргүүлдэж байгааг чинь би мэднэ ээ. Чи түүнийг залуу, дээдсийн дунд багтдаг болохоор нь л хорвоод хосгүй амьтан гэж бодож байгаа шүү дээ. Вальдордийн зоогийн газар, төв цэцэрлэгт үг бүрийг нь ангайн сонсож, түүнийг мэлрэн ширтэж байхыг чинь харсан би. Ийм том хүн гэхэд чи яасан мулгуу амьтан бэ! Улаан хацартай, хүүхэлдэйн царайтай ямар ч хүүхэн чамаар ээрүүлэн тоглоом шиг тоглож болно. Рита Сольберг, Стефани Плейто, Флоренс Кокрейн, Сесили Хейгенин гээд л миний мэдэх мэдэхгүй өчнөөн төчнөөн хүүхэн чамаар тэгж л тоглосон шүү дээ. Бас хатагтай Хэнд Чикагод очиход чинь уулздаг хэвээрээ биз. Өөдгүй муу новш! Одоо Беренис Флеминг, мануухай шиг эхийнхээ хамт чиний ивээлд багтжээ. Чи одоохондоо санасандаа хүрч чадаагүй, эх нь чамаас илүү зальтай амьтан гэдгийг би олж мэдсэн. Гэвч чи эцсийн эцэст санасандаа хүрнэ л дээ. Тэдэнд чи биш, мөнгө чинь л хэрэгтэй болохоор тэд чинь тэсээд тэвчээд байгаа юм. Мөн ч инээдэмтэйеэ! Би зовлонд автсан хүн. Гэвч чи үүнд нэмэр болохоос өнгөрсөн. Намайг зовлонгийн далайд унагах гэж чадах бүхнээ хийж бараад эцэст нь чи бас надаас холдвол илүү жаргалтай байх бус уу гэж асууж сууна. Мөн л ухаалаг эр юм! Би чамайг таван хуруу шигээ мэднэ. Одоо чи намайг хэзээ ч, хэдийд ч, яаж ч хууран мэхлэхээсээ өнгөрсөн. 

	Энэ хүүхэнтэй сууснаар тэр үлэмжийн алдаа хийсэн нь илт. Тийм ээ, үнэхээр том алдаа хийжээ! Энэ үес тэр түүнийг өөрийн үгээр захиран дагуулав. Эйлинийг санасан бодсоноо хэлж дуусахад нь хүйтэн хөндий дуугаар: 

	— Эйлин, чи хэтэрхий олон юм ярилаа. Чи солиорчээ. Хэлэх ярих чинь хэрээс хэтэрсэн булай бүдүүлэг юм болж байна. Одоо чи миний хэлэх үгийг сонс гэв. Түүний харц үлэмж ширүүн байсан тул Эйлин даруй номхров. 

	— Би уучлал гуйж, гэмээ цагаатгах гээгүй. Чи юу л гэж бодвол бод. Чи миний үгийг сайтар ойлгоосой гэж бодном. Гол нь чамд эмэгтэй хүний шинж өчүүхэн төдий ч болов байвал үүнийг ойлгоно. Би чамайг хайрлахаас өнгөрчээ. Чи үүнийг нөгөө талаас нь авч үзье гэвэл: би чамаас залхаж гүйцлээ. Тийм ээ, аль эрт залхаж гүйцсэн юм шүү. Өөр хүүхнүүдтэй гүйгээд байсны учир энэ. Хэрэв би чамаас уйдаагүй сэн бол яалаа гэж тэгэх бил ээ? Одоо би өөр нэг хүүхэн, Беренис Флемингэд хайр сэтгэлтэй болсон, түүнийг би бүх насаараа хайрлана гэж бодож байна. Эрх чөлөөтэй байж, үхэхээсээ өмнө өчүүхэн ч болтугай аятай тавтай байх сан гэж бодсондоо амьдралаа өөрөөр зохиохыг хүснэм. Чи үнэн хэрэгтээ бол намайг хайрлахаа больсон шүү дээ. Хайрлах ч ёсгүй. Би чамайг зовоож байсан гэдгээ хүлээнэ. Гэвч хайр сэтгэл маань хэвээрээ байсан бол хаанаас ингэх билээ. Тийм үү, үгүй юу? Хайр сэтгэл маань хөрж хөшсөн нь миний буруу гэж үү? Энэ бас чиний буруу ч биш ээ. Би чамд хайр сэтгэлгүй, хайрлаж ч чадахгүй болчхоод байхад хамтдаа байх гэж юунд чи хүснэ вэ? Чи яагаад намайг, зөнд нь орхиод, салахыг бодохгүй байна вэ? Чи надаас салснаасаа хойш ч надтай байсныхаа нэгэн адил жаргалтай юм уу, жаргалгүй тэр л янзаараа байх болно шүү дээ. Би анх чөлөөт хүн болохыг хүсч байна. Энд би зовж байна, эртнээс үүнийг мэдэрсэн. Чиний өөрийн чинь хэрэгтэй тустай гэсэн бүхний чинь талаар хэлэлцэн тохирно. Энэ байшинг чамд үлдээнэ. Зургийн цуглуулга ч чамд хэрэггүй биз дээ. (Каупервуд бодвол зургийнхаа цуглуулгыг өгөх дургүй байна аа). Бүх л насаараа хэрэглэх зардлыг чинь чиний хэлсэн хэмжээгээр тогтоох юм уу, эсвэл шууд их хэмжээний хөрөнгө тасалж өгнө. Би чөлөөтэй байхыг, бас чи үүнийг минь зөвшөөрөөсэй гэдгийг л хүсэж байна. Ингэхлээр чи энэ бүхнийг ухаарч, хүсэл зорилгыг минь зөвшөөрөхгүй байх хэрэг байна уу?

	Каупервуд анх сууж байснаа, ярианыхаа явцад суудлаасаа боссон байлаа. Хайр сэтгэлээ үнэхээр сүйрэн мөхсөн гэдгээ тэр үүнийг анх удаа тийнхүү ер торох түгдрэх юмгүй шулуухан хэлжээ. 

	Эйлин яльгүй цонхийж цайгаад магнайгаа илэв. Тэгэхэд нь тэр суудлаасаа босжээ. Тэр анхандаа шийдвэртэй, хөндий хүйтэн дуугаар ярьж байлаа. Түүний сэтгэл зүрхэнд урьд өмнийн явдлын ул мөр, ядаж өөрийн нь хувьд үл мартагдам эрхэм цаг мөч, өдөр хоногийн тухай, тэднийг холбогч амтат сайхан дурсамж ч үлдсэнгүй гэдгийг Эйлин ухаарав. Тэнгэр минь, энэ үнэн гэж үү! Хайр сэтгэл унтарч бөхжээ. Өөрөө хэллээ шүү дээ! Гэвч Эйлин үүнд итгэнэ гэхэд бэрх байсан бөгөөд итгэсэнгүй. Энэ үнэн байх ёсгүй. Эйлин түүний зүг хөдлөн

	— Фрэнк! гэв. Гэтэл цаадах нь дөлсхийжээ. Эйлин нүдээ бүлтийлгэн харах бөгөөд гар нь салгалан уруул нь татвалзана. 

	— Энэ үнэн гэж үү? Хайр сэтгэл чинь бүүр бөхөж гүйцсэн гэж үү? Аяа, Фрэнк минь би уурлаж, чамайг үзэн ядаж, хараан зүхэж байсан. Чамд хайртай учраас л энэ шүү дээ. Цаг үргэлж чамайг хайрлаж байсан. Чи үүнийг мэднэ. Би хэчнээн их зовсон бил ээ? Бурхан минь, би мөн ч их зовсон, Фрэнк, дэр маань олон олон шөнийн турш норсныг чи мэдэхгүй. Би ухархайгаа ширгэтэл уйлдаг байсан. Чингээд босоод нааш цааш холхидог байсан. Би цэвэр хольцгүй виски ууж байсан. Сэтгэл дотрыг ямар нэг шаналгахад түүнийг мөхөөн дарах гэж ингэдэг байсан. Би энэ тэр эрчүүлтэй садарлаж үзлээ. Бурхан минь! Би ингэхийг ер хүсээгүй гэдгийг чи өөрөө мэдэж байгаа шүү дээ. Эцэст нь үүнийг санахаас бөөлжис цутгадаг. Учир нь чи намайг хайхарч халамжилдаггүй байснаас би уйдаж гансрахдаа тэгэхэд хүрдэг байлаа. Чамтай ганц өдөр ганц шөнө, ядаж ганц цагийг өнгөрөөх сөн, намайг дахин хайрлаасай гэж би шаналан шаналан хүсэж хүлээдэг байсан. Дув дуугүй хүлцэн шаналагч эмэгтэйчүүд байдаг, гэтэл би тэгж чадахгүй. Би чамайг бодохгүй байж ер чаддаггүй. Фрэнк, бодол санаа минь үүнийг тэвчдэггүй Филадельфид, харих замд чинь, ес арван нэгдүгээр гудманд чамтай уулзахаар гүйж очдог байснаа санахгүй байж чадахгүй. Аяа Фрэнк, анхны чинь авгайд би их гай учруулсан байж магадгүй. Би одоо ойлгож байна. Хэчнээн их зовж шаналсан бол. Гэтэл би тэр үед зүгээр л нэг тэнэг охин байсан тул үүнийг ухаарсангүй. Тэгэхэд чи надад үүрд хайрлана гэж хэлж байсан. Чи намайг өчүүхэн боловч 

	устсан гэдэг үнэн гэж үү? Би тийм их өтөлж, өөрчлөгдсөн гэж үү? Фрэнк минь, чи ингэж бүү ярь, битгий ийм үг хэлээч, би чамаас гуйж байна шүү дээ!

	Эйлин түүн рүү очиж гарыг нь барих гэсэн боловч Каупервуд хажуу тийшээ зайлжээ. Одоо харахад Эйлин Каупервудын хувьд тэсэн тэвчиж үл болох муу юм бүхэн бие сэтгэлийн нь аль алинд нэвчиж гүйцсэн мэт үзэгдэв. Түүний гоо жавхаа ул мөргүй арилаад жигшил төрүүлэхүйц болжээ. Түүнд одоо огт өөр төрлийн, огт өөр ухаан бодолтой эмэгтэй, гол нь Беренис Флемингт цогцолсон залуу зандан насны жавхаа хэрэгтэй байлаа. Каупервуд өрөвдөж байлаа. Гэвч энэхүү өрөвдөл, харуусал нь алсад яваа хөлгийн хонх, живж яваа хөлгийн түгшүүрийн дохио, их далайн догшин давалгаанд дарагдах шиг өчүүхэн аж. 

	— Эйлин, чи ойлгохгүй байна. Би яах ч арга алга. Хайр сэтгэл минь бөхөн мөхжээ. Түүнээс маань ул мөр ч үлдсэнгүй, сэргээх чадал ч алга. Өөрийгөө албадах арга алга. Чамайг хайрлая гэж хичээвч, хайрлаж чадмаар байвч ер болдоггүй зүйл бас байдгийг чи ойлгох хэрэгтэй гээд Эйлин рүү эрсхэн харав. Эйлин түүний харцнаас хүйтэн хөндий өршөөлгүй шийдмэг байдлаас өөр юу ч олж үзсэнгүй. Түүний өмнө бодлоготой наймаачин, чулуун зүрхтэй араатан зогсож байлаа. Түүний сэтгэл зүрхийг уяраах арга зам өөрийн нь хувьд үүрд үгүй болсныг ойлгоод Эйлин уур хилэн нь бадрав. Тэгээд

	— Фрэнк, ингэж битгий ярь. Битгий ярь. Чи надад хайртай гэж итгэх гэж оролдоод үз, тэгвэл намайг хайрлаж ч мэднэ. Миний ямар янзтай, яаж зовж шаналж байгааг чи ойлгохгүй байна гэж үү? гэж хийрхэн өгүүлээд Каупервудын өмнө сөхрөн бүслэхээр нь тэвэрч авав. 

	— Аяа Фрэнк, Фрэнк! Фрэнк минь! Би тэвчиж тэсэшгүй нь! Тэсэшгүй нь! Тэсэшгүй нь! Үхэх минь! гэж уйлан дуугарав. 

	— Эйлин, биеэ барь. Ингээд ямар ч нэмэргүй. Би өөрийгөө хуурч чадахгүй. Чамайг хуурахыг хүсэхгүй. Амьдрал хэтэрхий богино. Ёстой юм ёсоороо л боллоо. Хэрэв би чамайг хайрлаж чадах байсан бол түүнээ чамд хэлэх сэн. Чамайг би хайрлахгүй байж би яаж хайртай гэж хэлэх юм бэ?

	Эйлин бол эрхэлж гүйцсэн адармаатай зантай хүүхэд зантай хэвээрээ бөгөөд түүний зэрэгцээ жүжиглэн чадах хүн билээ. Гэхдээ тэр юуны өмнө алив зүйлийг сэтгэлийн гүнээс ойлгох, гүнээ эмгэнэн чадах хүн. Өөрийг нь үүрд орхихоор Каупервудын ийнхүү эргэлтгүй шийдсэнийг үзээд битгий бүрмөсөн орхиоч гэж арга тасран гуйж эхлэв. Тэр түүнийг бусадтай хуваан эзэмшихэд бэлхэн байгаа ажээ. Тэр Стефани Флейто, Флоренс Кокрейн, Сесили Хейгенин, Хэнд хатагтай болон ер нь Рита Сольбергээс хойш Каупервудтай орооцолдсон улсын хэнтэй нь ч хэл ам хийгээгүй билээ л. Тэр хойшид ч түүнд саад болохгүй. Эйлин түүнийг Беренистэй холбоотой байна гэж мөрдөж мөшгөөгүй байтлаа санаандгүй тааралдсан. Өөрөө ч өөр эрстэй явдаг байсан, гэхдээ... Беренис гоо үзэсгэлэнтэй нь үнэхээр үнэн юм, гэвч өөрөө бас л өнгө жавхаатай хэвээрээ байгаа шүү дээ. Каупервуд түүнийг харж хандах аргагүй гэж үү? Аль алиныг нь адилхан үзэж болохгүй гэж үү? Ийнхүү арга тасран шалдаа буухыг нь үзээд Каупервуд бүүр ч их гутарчээ. Юу ч гэх бил ээ? Үүнд яаж хэлбэл ойлгох юм бол?

	— Эйлин, ингэж болдог бол сайн л байна. Гэвч болохгүй шүү дээ гэж эцэст нь биеэ хүчлэн хэлжээ. 

	Эйлин ухасхийн босов. Нүд нь улайсан авч хуурай аж. 

	— Чи намайг хайрлахаа бүүр больсон хэрэг үү? Бүүр, бүүр больсон гэж үү?

	— Больсон, Эйлин, бүүр больсон, Гэхдээ чамайг үзэн ядаж байна гэсэн үг биш шүү. Чамайг өнгө үзэмжээ алдаж гүйцжээ гээгүй байна. Гэхдээ л би хайрлахаас өнгөрчээ. Хайрлаж чадах ч үгүй. Урьд өмнийн дур хүсэл өөрт минь төрөхөө больжээ. 

	Эйлин хэрхэхээ үл мэдэн балмагдав. Царай нь цайн сүүлийн үед үгүй болсон цог золбоо тодорчээ. Цөхрөл, уур хилэн, харуусал сэтгэлийг нь эзэмдсэн авч галд орсон хилэнцэт хорхой шиг энэ бүхнийг өөртөө тохох ажгуу. Амьдрал гэгч ямар хараалт эд вэ? Бүх юм өнгөрөн одоод өтөлсөн бие ганцаар ганьхран үлдэнэ. Хайр дурлал, хувь заяа ул мөргүй болоод хоосон, юу ч үгүй хоосон нөмрөн авлаа! гэж зүхнэ. 

	Шийдмэг зоригийн гал дөл харцанд нь агшин зуур гялсхийв. 

	— За яах вэ, би яахаа мэднэ. Ингэж амьдарна гэдэг ёсгүй хэрэг. Энэ шөнөөр амьдрал маань эцэс болно. Үхнэ, үхэхээс өөр зам алга гэж зоримог хэлэв. 

	Ингэж хэлэхдээ уйлж унжсангүй, нэн тайван байлаа. Түүний хайр сэтгэл хэчнээн ихийг ойлгож мэдэг гэсэндээ ингэжээ. Каупервудад үүнийг өөрийг нь айлгах гэсэндээ, цөхөрсөндөө, арга тасран хэлсэн үг гэж боджээ. Эйлин үг дуугүй эргээд гантиг, хүрлээр цутгаж, гантиг дагинас, бүжиглэн буй хүний баримал дүрсээр багана, бариул сэлтийг нь хийсэн арван таван метр өргөн шатаар өгсөв. Тэгээд өрөөндөө нэн тайвуухан явж ороод хүрэл бариултай, хурц үзүүртэй хутга авав. Энэ нь цаас зүсэхэд зориулан илдийн хэлбэртэй хийсэн тийм нэгэн болой. Өрөөнөөсөө гарч Каупервудын сууж буй өвлийн цэцэрлэгийн дээрх тагтан дээр гаран тэндээсээ наран ургах зүгийн өрөөнд оров. Тэр өрөөнд цөөрмийн ус мэлтэлзэн, шувууд шулганан усан үзмийн ороонги мушгиралдан байх аж. Эйлин үүдийг нь хаан түгжээд сандал дээр сууж ханцуйгаа шамлан венийн судсаа цун хэртэй ханаад цус годгодохыг нь харан суув. Одоо тэр, Каупервуд хэрхэхийг хүлээх аж. 

	Эйлинийг ийм хурдан түргэн шийдмэг гэдэгт итгэж ядсан Каупервуд гайхаш тасран суусаар л байлаа. Анхандаа ер сэтгэл түвдсэнгүй. Эм хүний омголон зан, маяг төдийхнөөс хэтрэхгүй гэж сэтгэжээ. Гэвч үнэхээр амиа хорлох гэсэн бол яах бил ээ? Чадахгүй байлгүй. Ямар баларсан юм бэ! Амьдрал гэгч заримдаа ухаангүй явдалд учруулах юм. Эйлин өөрийг нь сүрдүүлээд хэлсэн амандаа хүрэх гэж дээшээ гарсан. Санаанд багтамгүй юм! Яавч тэр тэгж чадахгүй. Ийнхүү гайхширан суутал бодол сэтгэлийг нь аймшиг түгшүүр эзэмдэв. Рита Сольберг рүү хэрхэн дайран довтолж байсныг нь санав. 

	Тэгээд Каупервуд шатаар яаран өгсөөд өрөө рүү нь очвол Эйлин тэнд байсангүй. Энэ тэр өрөө тасалгаа руу шагайн явсаар тэрхүү наран ургах зүгийн өрөөнд тулан зогсов. Үүд нь хаалттай байсан тул Эйлин лав байгаа гэж сэтгээд үүдийг түлхэн орсугай гэтэл цоожтой аж. 

	— Эйлин! Эйлин, чи энд байна уу? гэж дуудсан боловч хариу алга. Хэсэг зуур чимээ чагнан зогссоны эцэст дахин: — Эйлин! Чи энд байна уу? Ямар балай юм бэ? гэв. Арагш ухрах зуураа Каупервуд «Чөтгөр ав! Амиа хорлож мэдэх амьтан юм. Бүүр хорлож мэдэх амьтан юм. Бүүр хорлочихсон ч юм бил үү? гэж сэтгэв. 

	Эйлиний асаасан гэрэлд дургүйлхэн шуугилдах шувуудын дуунаас өөр сонстох юм ер үгүй байлаа. Духны нь хөлс чийхрах аж. Хаалганы бариулыг эргүүлж үзээд хонх даран зарцаа дуудаж хаалга бүхний цоожинд тохируулан хийлгэсэн нөөц түлхүүрүүд алх, цүүц авчир гэв. Тэгээд

	— Эйлин! Одоохон үүд онгойлгохгүй бол би эвд гэж тушаалаа, эвдэж цөхөх юм үгүй гэсэн боловч мөн л чимээ үгүй. Үнэхээр айн самгардсан Каупервуд хараал тавин зогстол зарц түлхүүр авчрав. Гэтэл таардаг түлхүүр нь орсонгүй. Учир нь цаанаас цоожлоод түлхүүрээ аваагүй аж. 

	— Том алх, сандал аваад ир! гэж хашхираад зарцыг эгж ирэхийг ч хүлээлгүй том цүүцээр хөшин хар тэнхээгээрээ дартал үүд онгойв. 

	Тэрхүү үзэсгэлэнт өрөөнд чулуун сандлуудын нэгэн дээр Эйлин сууж байлаа. Өмнө нь хиймэл цөөрөм мэлтэлзэн, халуун орны шувууд моддын мөчир дээр шулганан, хиймэл нарны гэрэл бүхнийг гийгүүлэн байх аж. Эйлиний үс нь сэгсийж царай нь цонхийсон бөгөөд хажуу тал руу нь мэдрэлгүй мэт сулхайн унжсан зүүн гараас нь өтгөн улаан хүрэн цус урсан байлаа. Шалан дээр цус тунараад хөвөө захаараа өнгө нь бууран эхэлж буй ширэн улаан өнгөтэй торго дурдан мэт үзэгдэх аж. 

	Каупервуд түр зуур мэлрэн зогтуссанаа урагш ухасхийн гарыг нь шүүрэн аваад алчуур цуу татан шархны нь дээгүүр боогоод эмч рүү хүн явуулав. Энэ завсар: 

	— Эйлин, яаж байгаа чинь энэ вэ? Тэнэг хэрэг! Амиа хорлох гэж байдаг! Энэ чинь хайр сэтгэл биш! Ёстой мулгуу хэрэг гэж үглэв. Эйлин: 

	— Чи үнэхээр сэтгэлгүй болсон гэж үү? гэв. 

	— Юунд ийм юм асууна вэ? Яаж чи ийм юм хийж зүрхэлнэ вэ?

	Уурлаж байсан боловч амьд, шившиг болон байгаад нь баярлажээ. 

	— Чи надад үнэхээр хайргүй юу? гэж Эйлин сульдсан янзтай давтан асуув. 

	— Эйлин, дэмий юм бүү ярь. Би энэ талаар чамтай одоо ярихгүй. Өөр газар огтолчхоогүй биз? гээд цээж, хажуу хавиргыг нь тэмтрэн үзэв. 

	— Тэгвэл чи яагаад үхэхэд минь саад хийгээд байна вэ? Би хэзээ нэгэн цагт үхнэ. Ер нь ч үхмээр байна. 

	— Хэзээ нэгэн цагт үхэж болно. Гагц өнөө шөнө л битгий үхчхээрэй. Одоо ч үхмээр санагдахгүй байгаа биз ээ. Эйлин, энэ чинь дэндүү хэрэг бус уу?

	Каупервуд биеэ цэхлэн зогсоод түүн рүү хөндий хүйтэн итгэлгүй цэгнэсэн, тэр ч байтугай ялан дийлсэн шинж илэрхий харцаар ширтэн байв. Түүний бодсончлон энэ нь үнэхээр амиа хорлох гэсэн хэрэг биш, зүгээр л сүрдүүлэх гэсэн илбэ байлаа. Энэ эмэгтэй амиа хорлохыг хүсээгүй. Хүрч ирээд урьдын адил аргадах биз гэж хүлээн суусан нь энэ, сайн хэрэг. Одоо үүнийг асрагч сувилагчдын гарт эсэн мэнд тушаачхаад хойшид зайлсхийх болно. Хэрэв үнэхээр амиа хорлох гэж бодсон бол өөрийг нь үгүйд хүслээ хангаг. Гэвч үүнд нь итгэсэнгүй. 

	
ТАВИН НАЙМДУГААР БҮЛЭГ : АРД ТҮМНИЙ ХӨРӨНГӨ ШАМШИГДУУЛАГЧ

	1897 оны хавар, зун, 1898 оны намрын сүүлчээр Чикаго хот, Иллинойс муж улс түүнчлэн Америкийн нэгдсэн улс даяарх Каупервудын эсрэг хүчнээс Фрэнк Алжернон Каупервудтай нэгийгээ үзэж нэхийгээ тайлах тэмцэл хийсэн юм. 1896 онд муж улсад шинэ амбан сайд сууж, хууль тогтоох хурлын газар шинээр сонгогдоход Каупервуд тэмцлээ цааргалаагүй нэн даруй сэргээн явуулахаар шийджээ. Амбан сайд Суонсон өнөөх нийтийн үйлчилгээний комиссоос оруулж ирсэн хуулийн өсөлд хориг тавьсан цагаас хойш бараг нэг жил өнгөрөхөд үймээн шуугиан нэлээд дарагдаж сонин хэвлэл ч таг чиг болох дөхөх янзтай байв. Каупервуд, өөртөө элэгтэй санхүүгийн томхон эзэд, ялангуяа Хэкелмайер Готлеб болон тэдний нууц төлөөлөгчдийн тус дэмээр шинэ амбан сайдыг талдаа татах санаатай оролдсоор зарим талаар ганзага хоосонгүй болсон бололтой. 

	Шинээр сонгогдсон амбан сайд нь урьд цэргийн бага дарга буюу улсын их хурлын гишүүн агсан гэж нэрлэгдэх А. Е. Арчер гэгч бөгөөд тэр бол түрүүчийн жир, жир биш хоёр чанарын хольц байсан Суонсоныг бодвол нэр нүүрээ нэг их хөөдөлгүйгээр бартаат замаар арга чарга олж дэвшдэг заль мэхт үнэнч юм уу, үнэнч заль мэхт зүтгэлтний нэг байлаа. Нуруу намхан тагдгар, хар хүрэндүү үстэй, хурц хар нүдтэй, ухаалаг овжин байдалтай, нийтийн ёс суртахуун гэдэг юм ер нь байхгүй гэж боддог улс төрийн ихэнх бодлоготныхоо ойлголттой хүн юм. 1861—1865 онд одоогийн АНУ-ын Умар, Өмнөдийн байлдааны үед арван дөрөвтэйдөө бөмбөрчин, арван зургаа-арван наймтайдаа жагсаалын цэрэг, хожим нь, дээш шат дараалан дэвшиж явжээ. Сүүлд нь цэргийнхэн болон тэдний ар гэрийнхэнд туслах зорилгоор байгуулсан Бүгд Найрамдах Улсын Их Арми гэгч сайн дурын байгууллагын даргаар ажиллаж байжээ. 

	Арчер бол ямагт тамхи зажилж, хараалын үг урсгаж явах боловч эх оронч үзэлтэйгээ өндөр дуугаар зарлан байдаг сайн америк иргэн гэж тооцогдох бөгөөд харин түүний нэг онцлог нь гэвэл улс төрийн нэр төрд их л шуналтай хүн юм. Урьд цэргийн албанд зүтгэж явсан хуучин бууны хугархайнууд бүгд л ерөнхийлөгч болох санаатай нэрээ дэвшүүлж байхад би ч гэсэн юунаас татгалзах билээ гэж бодох ажээ. Өндөр чанга дуугаар сайхан илтгэж чаддагийн дээр хэн хүнтэй ая талыг засаж ахан дүү шиг байж чаддагийн дээр биеэ ихэд тоосон учраас олны дотор нэр цуурайтжээ. Угаасаа худалдаа үйлдвэрийн хар практикийн ажлыг голцуу хийж байсан болохоор оюун ухааны талаар гойд хөгжөөгүй билээ. Муж улсын амбан сайдын тушаалд нэрээ дэвшүүлэх санаатай хөөцөлдөхдөө мань эр нүүр тал олж авах гэж элдвээр оролдох ажлыг хийснээс гадна хожим байгуулагдах ёстой концессын комиссын талаар ямаршуу бодолтой байхыг нь эртхэн мэдэж авах гэж Каупервудын холбоотон сүлбээтэн Хэйкельмайер, Готлеб нар түүний талаар сорих арга хэмжээ авсан байв. Анхандаа Арчер ноён тэгнэ ингэнэ гэсэн амлалт өгөхгүй байв. Гэвч энэ асуудлын талаар Ж. К. И. «Чикаго Пэсифик» гэх мэтийн ихээхэн нөлөөтэй төмөр замын компаниуд сонирхож байгаагаас гадна амбан сайдын эрх тушаалд өөр этгээдүүд орчхож магадгүй гэдгийг мэдээд тэссэнгүй нөгөөдүүлтэй хувийн уулзаа хийхдээ амласан байна, гэхдээ тийм хуулийн төслийг хууль гаргах хурал дэмжих ба сонинуудын зүгээс өөрийг нь хорлонтойгоор довтлон дайрахаа болих хэрэгтэй гэсэн хоёр болзлыг хариуд нь тавьжээ. Бусад өрсөлдөгчид мөн тиймэрхүү асуудлыг хүлээн авахад бэлэн байсан боловч Арчерын талынхан нь олонх болж сүүл сүүлдээ нэр нь дэвшигдэж сонгуулийг ч эсэн мэнд давж хүссэн сууриндаа суужээ. 

	Шинээр сонгогдсон депутат нар чуулгандаа ирж хуралдах үеэр нэг хачин юм тохиолдсоныг өгүүлэхүл: Чикагогийн «Жорнал» сонины эзэн А. С. Розерхайт гэгч нэгэн этгээд Кларенс Маллиген гэгч нэгэн депутатын суудал дээр суужээ. Гэнэт нэг хүн түүний мөрөн дээр нүүрэмгий байдлаар цохиход Розерхайт эргэж харвал сенатч Ладриго байжээ. Сенатч түүнийг дугариг өрөөнд урьж оруулаад Жерард гэгч нэгэн ноёнд: энэ бол депутат Маллиген гэж танилцуулжээ. Жерард нь хэдхэн ёс горимын үг хэлж дуусав уу үгүй юу шууд ажил хэргийнхээ чанартай ярианд шилжин орж: 

	— Маллиген ноён, би тантай одоохон санал хураах гэж байгаа Саузекийн хуулийн төслийн талаар саналаа нэгтгэх гэсэн юм. Бид далан саналтай байна гэхдээ ерэн санал хэрэгтэй юм. Хуулийн төсөл хоёр дахь удаагаа уншигдах гэж байгаа нь бидний хүчтэй байгааг харуулж байна шүү дээ. Би тантай хэлэлцэн тохирох даалгавартай хүн, та татгалзахгүй биз. Та бидэнд саналаа өгөөд хуулийн төсөл батлагдвал танд хоёр мянган доллар очих болно, гэхэд саяхан Каупервудын дайсан хэвлэлийн талынханд элссэн хүмүүсийн нэг болох Розерхайт ийм нөхцөл байдлаас овжиноор мултран гарч чадсан байна. 

	— Уучлаарай, би таны нэрийг сонссонгүй, хэн гэв ээ гэхэд цаадах нь: Жерард-Же-рард, Хенри А. Жерард гэв. 

	— Их баярлалаа, би таны саналыг бодознож байгаад болъё гэж нөгөө хуурамч депутат хариу хэлэв. 

	Яг энэ үеэр нь жинхэнэ депутат Маллиген хань нөхөдтэйгөө дуу чимээ ихтэй мэнд усаа мэдэлцсээр орж ирсэн нь хачин тохиолдол боловч үнэн юм. Тун эвгүй байдалд тийнхүү орсон Жерард ноён түүний хамсаатан Ладриго тэр хоёр бушуухан алга болоод өгөв. Хууль дүрэм, шударга ёсыг сахин хамгаалагчдын зүг ноён Розерхайт тэр даруй очсон нь аргагүй. Энэ ялимгүй боловч ихээхэн зугаатай явдал олны дотор түргэн түгж Саузекийн хуулийн төсөл дахиад л сонинуудын шүүмжлэлийн галд өртөх нь тэр. 

	Чикагогийн бүх сонин түгшүүр зарлан өнөөх хөгийн гайхал Каупервуд одоо ч гэсэн хорон санаат бодлогоо орхих нь бүү хэл үргэлжлүүлсээр байна хэмээн их хурлын хоёр танхимын гишүүдэд анхааруулан түрүүчийн амбан сайд Суонсон хосгүй шударга хүн байсан гэж Арчерт жишээ болгон дурдаж байлаа. Трумен Лесли Макдональдын «Инквайер» сонин тэргүүн өгүүлэлдээ бичихдээ: «Энэ бүх арга хэмжээ нь мөн л хээл хахууль, улс төрийн луйвар, улс төрийн заль мэхээр ханхалж байна. Чикаго хотынхон, түүнчлэн бүх Иллинойс муж улсын бүх иргэд тийм ажлыг чухам хэн үүтгэн сэдэж байгаа, хэн жинхэнэ завших вэ гэдгийг сайн мэдэх билээ. Бид ямар нэг компанийн өөрийн дур зоргоор аашилж Концессын комисс байгуулахыг огт хүсэхгүй байна. Фрэнк Алжернон Каупервуд түрүүчийн хууль тогтоох хурлыг өөрийн савар тэмтрүүлүүдээр эрхэндээ оруулж байсан шигээ одоо бас л тэгэх нь үү» гэсэн байлаа. 

	Иймэрхүү үгтэй утгатай өдий төдий өгүүллэг бусад сонинуудад бас хэвлэгдэн нийтлэгдсэн учир Каупервуд сүүл сүүлдээ нэлээд зэвүү нь хүрч хатуухан ч үг хэлсэн юм. 

	«Муусайн чөтгөр алгадмаруудыг! Би концессоо тавин жилийн хугацаагаар сунгуулах эрхтэй, сунгуулах ч болно. Нью-Йорк, Филадельфид ямар их концесс өгдгийг та мэднэ. Тэгээд л Дорнод муж улсуудынхан биднийг элэг доог хийн шоолж байна шүү дээ. Тэд, манай энд чухам юу болж байгааг сайн мэдэхгүй байгаа хэрэг. Ер нь энэ бол Шрайхарт, Хэнд хоёрын луйварчин бүлгээс өдөөн явуулж байгаа ажил. Тэд юу хийж байгаа, хэн тэднийг түлхэж байгааг нь би сайн мэдэж байна. Тэдний тушаахад сонинууд амыг нь дагаад элдвээр боорлодог юм чинь Хиссопыг яаж бүжиглэвэл Арнил аяар нь хөдөлдөг юм. Бага Макдональд ч яах вэ, Хэндийн гарын зарц. Тэд одоо Каупервудыг унагахын тулд юунаас ч буцахгүй болжээ. Гэвч санаад санааных нь гарз даа. Би зорьсондоо хүрэхээ л хүрнэ. Хууль тогтоох хурлаас миний концессыг 50 жилээр сунгах хуулийн төслийг баталж тэрүүнд амбан сайд гарынхаа үсгийг зурах болно. Би үүнийг биечлэн хөөцөлдөх болно. Над хувь нийлүүлсэн арван найман мянган хүн байна, тэд мөнгөөрөө юм хийхийг бодно, би ч тэр ёсоор нь болгож өгнө. Бусад нь ч гэсэн ашиг орлого олно шүү дээ! Яалаа гэж үгүй байх бил ээ? Бусад нь дор хаяад арваас арван хоёр хувийн орлого олно. Чикагод ингэлээ гээд юу нь муу болох бил ээ? Би хоёр түмэн хүн ажиллуулаад нэлээд сайн хөлс өгнө шүү дээ! Иргэдийн эрхийн тухай, иргэдийн өмнө хүлээсэн үүрэг мүүрэг гэж донгосож байгаа үг бол сохор зоосны үнэгүй дэмий чалчаа юм шүү дээ! Ноён Хэнд олз ашиг хөөцөлдөхдөө иргэдийн эрх ашгийг их боддог хүн үү? Ноён Шрайхарт Ноён Арнил нар ч гэсэн? Гайгүй байлгүй, муусайн сонинуудын аль дэмийрэхийг тэр гэх вэ? Би өөрийнхөө эрхийг мэдэхтэй хүн. Хууль тогтоох хурлын шударга санаатай хүмүүс миний концессын хугацааг сунгаж намайг энэ орон нутгийн улс төрийн махчдын идэш болгохгүй дээ!»

	Тэр үед сонинуудын нөлөө нь үнэндээ улс төрийн ноёдын өөрсдийнх нь нөлөөнөөс дутахгүй их болж байлаа. Спрингфильдийн хурлын байшингийн өндөр цамхгийн дор, доод танхимын хурлууд дээр, хээнцэр гоёмсог зочид буудал хөдөөгийн дэн буудлуудад ер нь л ямар нэг мэдээ сэлт дуулдах газар болгонд тэдгээрийн төлөөлөгч нар байж нүд чих хамрынхаа хамаг чадлыг дайчлан мэрийж тэр тэмцэлдээнийг сайхан ашиглан ашиг олзыг арвинаар олж байлаа. Өөрчлөлт хийх талын үзлийг баримталсан хотын захиргааны зарим гишүүд тэдний нөлөөгөөр өөр өөрсдийн сонгуулийн тойргуудад олон хүн цуглаан зохиожээ. Хөрөнгө чинээтэй хүмүүс хоорондоо эвлэлдэн нэгдэхийг уриалж Хэнд, Шрайхарт хоёрын удирдлагаар Чикагогийн хамгийн баян нэртэй зуун этгээдийн хороо байгуулагджээ. Төдхөн Спрингфильд дэх Хурлын их танхимын өрөө тасалгаануудад, түүнчлэн том том зочид буудлын үүд хаалгаар бараг өдөр болгон хувраг, өөрчлөлт хийх үзэлтэй захиргааны гишүүдийн баахан зоримог төлөөлөгчид ирж үг хэлж, занаж зүхэж, уран илтгэгчийн маяг үзүүлж гагцхүү дараачийнхаа хүмүүст зай тавьж өгөхийн тулд л больдог байв. 

	— Сенатч та энэ төлөөлөгчдийн талаар юу бодож байна? Энэ чинь бидний иргэний бахархал, ёс суртахууны хүмүүжил сайтайн гэрч бус уу? гэж төлөөлөгчдийн танхимын гишүүн Гринаф гэгч нь Гранди тойргоос сонгогдсон сенатч Жорж Крисчинээс нэг өглөө асуужээ. Яг тэр үеэр нь Чикаго хотын хэсэг хувраг нар хотын дарга болон нэр сүр ихтэй хэдэн хүнийг дагалдуулан төмөр замын хэрэг эрхлэх хороо руу өнөөх хуулийн төслийг нууцгай хэлэлцэхээр явж байлаа. Гринаф, их л ариун, хүндэтгэлийн намбатайгаар мэлмийгээ дээш болгож гарынхаа хуруугаар дээлийнхээ энгэрийг дарсхийв. 

	— Тийм шүү, эрхэм хувраг минь гэж төрийн хар хүн Крисчен хэмээх чогжгор нарийхан биетэй, өмхий хүрэн шиг тогтож ядсан хурдан нүдтэй, ширвэгэр ямаан сахалтай эр өчүүхэн ч дооглосон шинжгүй хэлээд, — Гэхдээ бурхан биднийг энэ ажил үйлдэхийг соёрхсон юм шүү дээ, бүү мартаарай гэв. 

	— Тэгэлгүй яах вэ, бид сайн үйлийг үйлдэхдээ бие алжаах ёсонгүй, гарсан ургац үнэхээр арвин, гагцхүү хадланчид цөөвтөр байнам гэж Гринаф хариу өчлөө. 

	— Чиш, чиш, хувраг. Бүү дэгсдүүл, инээд хүрч мэдэх нь гэж Крисчен хэлэв. Тэгээд мань хоёр бие биеийг ойлгосон авч баахан залхсан маягтай инээмсэглэсээр саллаа. 

	Гэсэн ч сонинд дэгдсэн дуулианыг дарахыг энэ хоёр эрхэм хэчнээн оролдоод бүтэж базаасан юмаар маруухан байлаа. Мондийн муусайн сонинуудыг даа! Сонины сурвалжлагч нар энд тэндгүй, газар сайгүй хөлхөлдөж, ялимгүй өчүүхэн төдий цуу үг, яриаг дэвэргэж, тэр ч бүү хэл ямар нэг шинэ хуйвалдаан илрүүлсэн мэт улс амьтныг байн байн үймүүлж байлаа. Чикаго хотын иргэд өөрийн түүхэнд хэзээ ч иймэрхүү улс төрийн хов жив, ов мэх сонсож байгаагүй, хэзээ ч тийм ов мэх тэгж илэн далангүй задгайдаа гарч байсангүй билээ. Сенатын дарга, төлөөлөгчдийн танхимын толгойлогч, сонины анхаарлын төвд орж, аль аль нь хүлээсэн үүргээ мартвал олигтой юм болохгүй, хохь чинь болно шүү гэсэн өнгөтэй юм зөндөө бичигдэх болов. Хууль тогтоох хурлын ажил хэрхэн явагдаж, юу болж байна вэ гэдэгт зориулсан өгүүлэл, мэдээ сонины бүхэл бүтэн зурвас эзлэх боллоо. 

	Каупервуд одоо нэгэнт ил тэмцэх болж, хүний зэвүү хүрмээр бардам омог гаргах мөртөө биедээ илт итгэн, хэнд ч гар бариулж ам таглуулахгүй урьдын адил бусдыг эрх нөлөөндөө оруулж байлаа. Урьд нь чин үнэнээ ил гаргахаас нууж халхавчтай явсан гэж хэлж болмоор байсан бол одоо тийм багаа хуу татан авч хаяад Спрингфильдэд хүрэлцэн ирж, хамгийн шилдэг хээнцэр зочид буудлын нэгэнд орон байр хөлслөн суув. Жанжин хүн, хувь заяаг шийдвэрлэх тулалдаанд орохын өмнө их цэрэг цуухаа эргэж бэлтгэлийг нь шалган үздэгийн адил Каупервуд хамаг юмыг тийнхүү тал бүрээс дэнслэн үзэж шүүн тунгаалаа. Спрингфильдийн гудамж талбай чимээ намдаж, зүг зүг олон зуун бээр газар тэлсэн Иллинойсын зах хязгааргүй, хараа цуцам тал нутаг мөнгөн сарны гэрэлд умбаад, хөдөөгийн хүн ард тус тусын орон гэртээ амран нойрсож байх үе Каупервуд хуулийнхаа зөвлөгчид болон хууль тогтоох хурлын төлөөлөгчид лүгээ хэд хэдэн цагийн турш зөвлөлдөн суух бөлгөө. 

	Нэг талаар хагас зэрэмдэг хууль дүрмээр түрээ барьж амархан баяжиж авах гэсэн шунахай ховдог хүслэн, нөгөө талаар ард түмний эрх ашгаас урван тэрсэлсэн этгээдүүд гэж нэр зүүхээс үхтлээ айх ийм хоёр гал ус шиг хоёр аюулын дунд орчхоод хууль тогтоох хуралд тарчилж буй хөдөөгийн тэр арчаа муу төлөөлөгчид үнэхээр өрөвдөлтэй амуй. Үнэхээр, бүхий л насан туршдаа хоёр гартаа хоёр мянган доллар бэлэн барьж ер үзээгүй хөдөө мужийн олон депутатад энэ үнэхээр сэтгэлийг нь зовоож зүрхийг нь маажсан хэрэг болой. Тэд, зочид буудлын өрөө тасалгаанд бие бие рүүгээ гүйлдэн энд тэнд хуран цуглаж энэ зовлонтой ажлыг яая даа, яая даа гэлцэж байлаа. Тэгснээ тарж ганц ганцаараа байр байрандаа элдэв шалдвыг бодон бодон нойр хулжина... Ард түмэн дээдсийг зөвхөн царайдан гуйх байдалтай байсан үед томчуултай танил тал болох нь тэдэнд ялзруулах муу нөлөөтэй байв. 

	Дан сайн сайхан юм бодож явсан өмгөөлөгч, хөдөө орон нутгийн сонины хүмүүс, нийгмийн зүтгэлтнүүд ичих нүүрэндээ илгэ наасан адил цээргүй амьтад, авлигачид болон хувирсан нь олон буй. Тэд, сайн сайхан эрмэлзэл огт үгүй болж, тэр ч бүү хэл хүний нүнжгээ нэгмөсөн алдаж байв. Тэд арга буюу аваад л байх, авснаасаа бахь шиг зуурч байхыг сурна. Өнгөцхөн харвал тэд Иллинойс муж улсаас ирсэн эгэл жирийн иргэд, сенатчаар буюу төлөөлөгчдийн танхимд депутатаар сонгогдож ирсэн хот, хөдөөгийн энгүүн хүмүүс бие бие лүгээ уулзаж учран зохих таарах ёсоор яваа мэт боловч үнэн хэрэг дээрээ бол ханаж цадашгүй ховдог шунал, айх сүрдэх явдал ноёрхсон, хүн бүр ханцуйдаа хутга нууж араатан адгуусны зүйл бүрийн догшин зэрлэг араншин гаарч буй аймшигт тонуул дээрмийн амьдралд байгаа ажээ. 

	Гагцхүү сонинд дэгдсэн их сүртэй үймээн шуугианаас болж угаас зүрх зориг муухан нэг нь арга буюу хулчийн халирч эхэлсэн юм. Сониноос цочоо авсан хот орныхон нь тэдэнд захидал занаа бичих болжээ. Улс төрийнх нь дайснууд ч сүүлээ сэрвээн дээрээ тавьж эхэлсэн байна. Тавьсан урхинд орон орон алдацгааж байсан боловч баахан хашир нэг нь зогтусан ичингүйрч, нүүр буруулж эхэлсний учир гэвэл цаанаа даанч их хортонтой хэрэг байсных билээ. Төлөөлөгчдийн танхимын нэгэн гишүүн бөгөөд харах царайнаасаа нүдэнд хүйтэн ихэмсэг давилуун зантай Спаркс гэгч нэгэн этгээд хуулийн төлөвлөгөө барьсаар индэр дээр гарч энэ асуудлыг хэлэлцэх хэргийн төлөвлөгөөнд оруулах санал гаргамагц, үнэхээр дэлбэрэлт шиг юм болох нь тэр. Дор хаяад зуугаад хүн үг хэлнэ гэлээ. Каупервудын дайснуудын үйл ажиллагааг ажиглан хянах үүрэгтэй байсан өөр нэг төлөөлөгч Дисбек төлөөлөгчдийн санал бодлыг тооцоолон гаргахдаа дайснууд элдэв арга мэх хийж байгаа ч гэсэн хуулийн төслийн талд наад зах нь нэг зуун хоёр санал байх болно. Энэ нь аливаа эсэргүүцлийг няц дарах өнөөх гуравны хоёр хэмээх хэмжээ гэж тайлбарласан ажээ. Гэсэн ч хуулийн төслийн талынхан хаширлаж түүнийгээ хоёр дахь удаа, дараа нь гурав дахь удаагаа уншин санал хураажээ. Хүн хөдөлгөөн хамгийн их үед төлөх тээврийн хөлсийг арай хямдруулах, бүх орлогын хорин хувийг хотын орлогод оруулж байх зэрэг янз бүрийн засвар нэмэлт оруулав. Тэгээд бүх засварыг нь хийгээд уг хуулийн төслөө дээд танхим болох сенатад явуулахад сенат нь тэр нэмэлт засварыг нь хасаад дахин доод танхимд хэлэлцүүлэхээр буцаажээ. Тийнхүү энэ удаа тэр хуулийн төсөл нь батлагдаж чадахаасаа өнгөрөв бололтой шинж тодорсонд Каупервуд ихэд гонсойлоо. 

	— Одоо яана гэх вэ, Фрэнк минь, ийм осолтой юмнаас төвөгшөөлгүй яах вэ, нутгийнх нь сонинууд төлөөлөгч бүрийнхээ алхах гишгэх бүрийг хянаж, хоолноос нь салгахад бэлэн байхад тэд айлгүй яах вэ? гэж шүүгч Диккеншитс хэлжээ. 

	Каупервудад ашиг багатай боловч сонин хэвлэлд их үймээн дэгдээмгүй өөр нэг арга сүвэг олджээ. «Гудамжны тээврийн журмын тухай 1865 оны хууль» гэсэн хуучин хууль ухаж олж авснаар хууль тогтоох хурал нь Чикаго хотын зөвлөлд концессыг 20 биш тавин жилийн хугацаатай олгох эрх эдлэв. Энэ бол Каупервуд, Чикаго хотод эргэж очоод тэмцлээ эцэст нь хүргэх ёстой гэсэн үг байлаа. Хүндхэн цохилт мөн боловч горьдлого тасрах ёсгүй болжээ. Каупервуд тийнхүү Чикагогийн хотын зөвлөлд бас нэг тулалдаанд дийлж гарвал санаж сарвайсандаа хүрлээ гэсэн хэрэг байв. Гэвч тэгж чадах бол уу? Нэгийгээ үзэх гэж л мань эр, хууль тогтоох хуралд тэмцэл явуулахаар хамаг хүчээ дайчилсан биш үү? Гэтэл энэ бодол санаа нь илэрч элдэв муу үгээр хараалган гарлаа, гэлээ ч гэсэн үнэ хөлсийг нь олигтойхон өгч гэм Чикаго хотын зөвлөлийнхөн тэр Спрингфильдийнхлээс арай зориг зүрхтэй биш үү? Тэднийг л аргалах хэрэгтэй ажээ. 

	Тэгээд хууль тогтоох хурлын гишүүдийг ятгах нэгийг нь ятган, маллах нэгийг нь маллаж элдэв шалдваар оролдсоор байгаад хоёр дахь хуулийн төсөл буй болгосон нь их л адармаатай арай чарай гэж, эхэндээ нэг зуун дөрвөн хүн татгалзаж дөчин есхөн хүн дэмжиж байсан боловч сүүлдээ хуулийн комиссоор оруулж дамжуулан батлуулж авахад мужийн амбан сайд Арчер баахан хүнд бодолд орж тээнэгэлзэж байснаа гарынхаа үсгийг зуржээ. Ухаан бодол базаахгүй тэр хүн хожим хойно юу болж, яаж нэр төрөө гутааж балрахаа мэдээгүй юм. Бас Каупервуд тохойн дороос нь аятайхан ёворч, дайсан этгээдүүдийнхээ улаан нүүр дээр элэг доог хийх ямар ч болтугай минийх болно гэсэн дүртэй нүд гялалзуулан Чикагогийн сонинууд мөд амаа таглуулан таг дуугай болно гэж байлаа. Түүнээс гадна хуулийн төслийг батлуулаад өгөх юм бол Каупервуд, Арчерт таван зуун мянган доллар бэлэн өгч хүний гар харахгүй баян хүн болгоно гэсэн ажээ. 

	
ТАВИН ЕСДҮГЭЭР БҮЛЭГ : КАПИТАЛ, АРД ОЛНЫ ЭРХ ХОЁР

	Ялимгүй хахууль атгасандаа зориг орсон төлөөлөгч Мирсийн оруулж ирсэн хуулийн төслийг 1897 оны 6-р сарын 5-нд батлан улмаар түүнийг мөн оны 12-р сард Чикаго хотын зөвлөлд оруулж ирэх хүртэлх тэр хугацаанд хэчнээн есөн шидийн хов жив, заль мэх, хуйвалдаан, сонины шуугиан цуурхал болсон гэж санана! Олон нийтийн сэтгэл санаа Каупервудад маш муу болсон боловч орон нутгийн худалдаа наймааны хүмүүсийн дотор айвуу тайвуу улс олон байсан тул тэд, Каупервудыг тэгж их муу үзэх шалтгааныг сайн бодохгүй байв. Өөрснөө ч мөн л үйлдвэр худалдааны хүмүүс билээ. Каупервудын төмөр зам тэдний хажуу хаяагаар гарах бөгөөд бусдынхаас ялгаатай нь юу байна? гэж бодно. Каупервудын сувдаг сэтгэлт ажил нэг их этгээд нь юу юм бэ? гэж бодох бөгөөд ингэж ил хэлэхээс ч айцгаахгүй байлаа. Харин юм л бол бусдын амаар будаа идэж, дуулианаар дөвчигнөж байдаг өөрийн гэсэн бодолгүй арчаа муутай амьтад л тэдний эсрэг нэг эгнээгээр дайран давшилж байлаа. Бас тэдний хажуугаар засаггүй үзэлтэн, нийгэм журамтан, нэгдсэн татвар тогтоох, хөрөнгийг улсын болгож нийгэмчлэх талынхан гэдэг хүмүүс байлаа. Хамгийн сүүлд нь хэмжээ хязгааргүй орлого ашигтай, Нью-Йоркт үлгэрийн орд шиг байшин харштай, уран зургийн их цуглуулгатай гэж сонссон хоосон ядуус, Каупервудыг харц олныг өрөвдчих сэтгэлгүй шулан мөлжигч нүнжиггүй этгээд гэж үзэж байлаа. Тэр үе бүх Америк даяар улс төр, эдийн засгийн их өөрчлөлт гарч, том хөрөнгөтөн ноёдын төмөр мэт хатуу засаг халагдаж оронд нь эгэл хүний эрх мандаж, амьдрал нь аз жаргалтай болох цаг ирнэ гэсэн үг яриа улам улам тарсаар байв. Америкт ажлын найман цаг тогтоох, нийтийн үйлчилгээний чанартай газрыг улс нийтийн мэдэлд авах нь зүйтэй гэсэн шаардлага нэгэнт цухалзах боллоо. Үнэхээр, бүтэн хагас сая хүнтэй, том хотын бараг бүх гудамжаар хэрж ороосон төмөр замын хүчирхэг компани (хоршоолол) нь тэр том хот, түүний олон гудамж, төмөр зам аль алины нь бий болгосон хамгийн эгэл жирийн ядуулаг үй олон хүнийг шулан мөлжиж жил бүр арван зургаагаас арван найман сая доллар түрийвчилж байлаа. Тийм асар их орлоготой мөртөө үйлчилгээ нь муу, вагон нь хуучирч, эвдэрч хэмхрэх дөхөөд хүн хөдөлгөөн ихтэй цагт суух суудалгүй болж, шилжиж суух бүр дахин хөлс төлж байна, (шилжиж суух буудал гурван зуун жаран хоёр байв) хотын захиргаа тэр их орлогоос нь огт авахгүй байна шүү дээ! гэж сонинд уулга алдан бичицгээж байлаа. Ийм зүйлийг гал тогооныхоо өрөөний хийн бүдэг гэрэлд буюу жижигхэн сууцныхаа бараалхах өрөөнд уншиж суух жирийн ажилчин хүн өөрснөө ингэж шулуулж буйгаа мэдэрч, уг нь бидний байх ёстой юмыг бус хүн ингэж эзэмшиж байдаг ажээ хэмээх бодол төрнө. Мөн сонинд баячуулын зугаа цэнгэлтэй, амар жимэр, баян цатгалан амьдралын талаар бичсэн зүйлийг тэд уншихад тэрхүү бодол нь улам даамжирна. Фрэнк Алжернон Каупервудыг ямар ч болтугай Чикаго хотынхонд олигтойхон үйлчлүүлэх ёстой юм шиг санагдана. 

	Хотын захиргааныхныг хээл хахуулиар талдаа татах боломжгүй болгох хэрэгтэй бөгөөд тавин жилийн концесс түүнд олгуулахгүй байх хэрэгтэй, Энэ этгээд шударга хүмүүсийг уруу татан одоо хэр нь муж улсын хууль тогтоох хурлыг аргалсан байна! Ингэж ч давруулахгүй шүү! Хууль, журмын хүчийг амсуулах болно! Мирсийн төсөл бол улайм цайм хахуульдсаны биетэй бодитой баримт мөн. Хууль тогтоох хурлынхан, ноёдын танхимынхан, муж улсын амбан сайд хүртэл бүгд хээл хахуульд оржээ! Үүнийг хууль ёсоор нотлох нотолгоогүй боловч Каупервуд угаас хахуульдах аргыг туйлын их хэрэглэдэг хүн гэлцэх бөгөөд сонинуудад түүнийг элдэв муухайгаар дүрслэн зарим нь далайн дээрэмчний ахмад болгож өөр нэг онгоцыг живүүлэхийг далайчдадаа тушааж буй байдлаар гаргахад зарим нь түүнийг үзэх өнгөн дээрээ хүний дур хүслийг татам бүсгүй хүн мэт боловч үнэн хэрэг дээр Чикаго хотын хамаг нэр төр, ариун явдлыг шуламс ороолон мэт бузарлан хөнөөгч нүдэндээ хар баг хийсэн хар дээрэмчин хулгайч болгон харуулж байлаа. Энэ тулалдааны тухай сураг чимээ бүр даян дэлхийд түгж эхэлсэн байв. Монреаль, Кейптаун, Буэнос-Айрес, Мельбурн, Лондон, Парис хотын сонинууд Чикагод болж буй тэр ширүүн тулалдааны тухай уншигч олондоо зарлан мэдэгдэж байв. Каупервуд хэмээх нэгэн нэр бүх Америк даяар цуурайтаад зогссонгүй гадаад улс оронд ч өргөнөө сонстох болжээ. Тухайн цаг үеийн байдлын эрхээр нэлээд их өөрчлөлт орсон боловч түүний хүслэн биелсэн юм. 

	Каупервудын эсрэг улангассан мэт дайралт зохион байгуулж байсан өнөөх орон нутгийн санхүүгийн том эзэд одоо хэрэг бишдэж дэмий тал руугаа хазайх нь гэдгийг аанай үзмэгц өөрснөө айж эхэлжээ. Тэд, үнэхээр Каупервудыг олны дотор нэр төрөөр унагаж чадсан боловч өөрснөө бас л тийм их ашиг хонжоо олж их эрх ямбаны хойноос хөөцөлддөггүй сэн бил үү? Тэгээд одоо тэд алтан өндөг гаргаж өгч байсан тахиагаа өөрснөө алах хэрэг болов гэгчийн үлгэр болж байлаа. Хэкелмайер, Готлеб, Фишел мэт Дорнод муж улсуудын хүчирхэг хөрөнгөтнүүд тивээс тив хүртэл тавьсан төмөр зам, олон улсын банк улс орны бас бус том том үйлдвэрийн газрын эзэд бөгөөд тэд Чикаго дахь Каупервудын дайсан этгээд болон олон сонин хэрхэн ингэж давран цадиггүй аашилнам хэмээн цочих мэт болсон ажээ. Капиталыг хүндэтгэх ёсон хаачив? Урт удаан хугацаат концесс гэдэг чинь орчин үеийн капиталист хөгжил цэцэглэлийн үндсийн үндэс, язгуур гэгчийг тэд мартаа юу? Энэ явдлыг дарж авахгүй бол Чикагод номлон эхэлсэн тэр үзэл санаа цааш газар аван авсаар бусад хотод ч түгэх болно. Тэр ч бүү хэл, Америк орон чинь капитализмын эсрэг, социалист орон болчихно. Юм бүхнийг ард түмэнд өгөх гэнэ. Үгүй мөн ч гайгүй яа, тэгвэл ер юу болох вэ?

	Хэкелмайер ноён нэгэн удаа, «Фишел, Стоун, Симонс» банкны төлөөлөгч ноён Фишелд: 

	— Чикагогийнхан дээд зэргийн тэнэг юм хийж байна. Ноён Каупервуд бусад эздээс юугаараа ялгаатайг би олж харахгүй байна. Аятайхан, ажилсаг, самбаатай хүн шиг над санагддаг юм. Бүх нэгдэл хоршоолол нь орлого сайнтай. Чикагогийн умард, Өрнө төмөр замын нэгдэл шиг банканд унац ихтэй газар эрэвч олдохгүй. Миний бодлоор, Чикаго хотын бүх төмөр замыг нэг нэгдэл болгоод Каупервуд ноёноор толгойлуулбал зохино. Хувь нийлүүлэгчдээ гомдоодоггүй хүн шүү, тэр чинь. Төмөр замын тээврийг удирдах талаар их ч юм мэддэг хүн шиг байгаа юм гэхэд: 

	— Би бас өөрөө ингэж бодсон юм гэж Хэкелмайер шиг буурал үстэй, их зантай Фишел ноён хэлж байгаа нь түүний бодлыг бүрэн дэмжиж буй бололтой. Энэ бүх шуугианыг дарах хэрэгтэй. Ажил явдалд их хортой байна даанч их. Нийгмийн хөрөнгө, нийгэмчлэх гэсэн дэмий балай юм ярьж эхлээд, цаашилбал дарахад амаргүй болно шүү. Арай дэндүү давраад байна, хэрэг бишдэх царайтай гэнэ. 

	Фишел ноён, Хэкейлмайераас жижиг боловч яг өөр шиг нь тагдгар зузаан бөөрөнхий биетэй хүн юм. Заримдаа хүн биш харин ямар нэг явдаг тооны томьёорхуу мэт ажээ. Түүний гавлын ясан дор дан ганц санхүүгийн ов мэх, хоёр гурав дөрвөн зэрэгт дэвшүүлсэн тэгшитгэл байгаа мэт санагдана. Тийнхүү хэрэг явдал огт өөрөөр эргэлээ. Тимот Арнил уушгины өвчнөөр гэнэт үхэж ууган хүү Эдвард Арнил хамаг өв хөрөнгө болох Өмнөд замын бүх акцад эзэн суулаа. Фишел, Хэкелмайер хоёр ноён анхандаа итгэмжилсэн хүмүүсээ явуулж хожим нь өөрсдийн биеэр хүрэлцэн очиж Мэррилл ноёныг Каупервуд ноёны талд оруулах хэмээн мэрийхдээ Чикаго хотын төмөр зам ноён Шрайхартын асрамжид байснаас ноён Каупервудын удирдлагад байх нь хамаагүй ашиг орлоготой байна гэлцэж байлаа. Түүнээс гадна Фишел ноёны эрхэм нэгэн зорилго нь социалист үзэл санаа дэлгэрэн газар авах явдалтай тэмцэх санаа ажээ. Мэррилл ноён ч өдгөө мөн тийм санаа бодолд оржээ. Эцгээ бодвол хараахан хүч чадал мөхөс байсан боловч эцгийнхээ шийрийг хатаана гэхээс зүгээр сууж эс чадах Эдвард Арнил ноёныг ч Хэкелмайер ноён тэр ажилдаа татан оруулав. Хачин мэт санагдавч Эдвард Арнил ноён бол Каупервуд ноёныг бүр ч шүтдэг хүн болох нь илт бөгөөд ямар ч болтугай төмөр замыг хотын захиргааны мэдэлд өгөх гэсэн бодлогыг ашиг тусгүйд үзэж байжээ. Тэгээд Мэррилл ноён, Фишел ноёны хүссэнээр Хэнд ноёнд ярихад цаадах нь: 

	— Үгүй, үгүй, яавч үгүй! Ердөө ч үгүй! гэлээ. 

	Тэгэхэд нь Хэкелмайер ноён өөрөө ярьж үзлээ. 

	Үгүй, үгүй, тэгж ярихгүй. Тэр муу чөтгөр алгадмар Каупервудыг уу даа! Гэвч Хэкелмайер, Фишел ноёдын бас нэг төлөөлөгч бөгөөд Миннеаполис, Сент Пауль хотын төмөр зам барих гэж долоон сая долларын хөрөнгөнд хувь нийлж байсан Хэнд ноёны хуучин түнш Морган Фрэнкхаузер бас ятгаж эхэллээ. Хэнд ноён юунд зөрүүдэлнэ вэ? Хувийнхаа өс хонзонгоос болж олныг сэрдхийн үймүүлж, хүн амьтны толгой тархинд эд хөрөнгийг нийтийн болгох үзэл санаа шингээж их хөрөнгөтэй хамаг хүмүүст амар заяа үзүүлэхгүй болговол тун муу болох биш үү? Оронд нь «Писбургийн төмөр замын» акцыг акцаар авч Чикаго хотын төмөр замынхаа хувийг яагаад Хэнд ноён, Фрэнкхаузер ноёнд өгч болдоггүй бил ээ? тэгсэн хойноо Каупервудтай нэгийгээ үзэж нэхий дээлээ тайлж болохгүй гэж үү?

	Хэнд ноён бүр мэл гайхан хачирхаж хэл нь татах шиг болж, бөөрөнхий толгойгоо маажсанаа мунцгар гараа атган ширээ дэлсэж: 

	— Хэзээ ч үгүй! Хэзээ ч үгүй! Бурхандаа тангараглах байна! Энэ толгой мөрөн дээрээ байгаа цагт, энэ Чикаго хотод байгаа цагтаа би яавч тэгэхгүй! гэснээ ухрах нь тэр. «Амьд явахад эс бусыг үзэх юм. Ийм юм болно гэж зүүдэлсэн ч үгүй» гэж бодоод мань эр гөлрөн алмайрна. «Шрайхарт лав зөвшөөрөхгүй, ингэснээс үхсэн минь дээр гэх болно. Хөөрхий Тимоти амьд байсан бол бас л яавч зөвшөөрөхгүй дээ» гэж Фрэнкхаузерт хэлэхэд тэр ноён: 

	— Бурхан минь. Шрайхартыг ярих хэрэг юун? Тэртэй тэргүй миний зовлон хүрэлцээтэй байхад бас өөр төөр юм ярих хэрэг юун? гэж герман удмын америк ноён Фрэнкхаузер гомдонгуй үгэллээ. Шрайхарт ноён галзууртлаа уурлаж яавч үгүй, хэзээ ч үгүй! гэж хашхичаад хамаг акцаа зах дээр гарган зарна гэж заналхийлсэн боловч Фрэнкхаузер ноён, тэр хувь нийлүүлсэн тэмдэгтийг нь Фишел, Хэкелмайер хоёр ноёнд дуртайяа авч өгөх сөн билээ. 

	Тийнхүү 1897 оны намар, эсрэг этгээдүүдийнх нь мэдэлд байсан Чикаго хотын төмөр замын хэсгийг Каупервуд ноёнд алтан таваг дээр идээ барих адил мэдэлд нь өгчээ. 

	— Энэ бүгдийг бид л янзаллаа шүү гэж Готлеб ноён гагцхүү ихэс дээдсийн жаргал хөөдөг Нью-Йоркийн «Метрополитен» хэмээх клубийн тусгай өрөөнд ширээний ард Каупервуд ноёнтой тансаг идээ, хоол зооглох зуур ярина. Энэ бол оройн 8 цаг хагасын алдад бөгөөд бургүндийн дарс хөөсрөн гялалзана. 

	— Өнөөдөр Фрэнкхаузерээс цахилгаан авлаа. Фрэнкхаузер ёстой сайн хүн шүү. Таныг танилцуулах хэрэгтэй. Мэррилл, Эдвард, Арнил хоёр бидэнтэй хамт ажиллана. Бид сайн ярилцаад, за зүй болсон. Фишел ноёны хань нөхөд тэр хавийнхнаас хувь нийлүүлсэн тэмдэг олдох чээгүүр нь олж өгнө. Тэгэхлээр тэр гурван ноён бид чинь хамаг тэмдэгтийг нь авчихлаар үйлдвэрлэлийг бүхэлд нь хяналтдаа авлаа гэсэн үг шүү дээ. Шрайхарт захиргааны бүрэлдэхүүнээс гарлаа гэсэн болохоор тэрийг хасчихна. Энэ танд нэг их муу санагдахгүй байгаа биз дээ? Ингэхлээр хамаг юм танаас шалтгаалах болж байна, өөрөөр хэлбэл та хотын зөвлөлөөс тавин жилийн хугацаатай концесс авч чадах уу, үгүй юу? гэдгээс л шалтгаалах болоод байна. Хэкелмайер бол таныг л бүх үйлдвэрлэлийнхээ тэргүүн болгох бодолтой хүн юм. Бүгдийг таны мэдэлд өгөөсэй гэж байгаа хүн. Фрэнкхаузер бас яг тэгээсэй гэж байна. Хэкелмайер хэлсэн үгэндээ эзэн болдог хүн шүү. Ийм л байна. Одоо та л яахыг мэдэх хэрэг. Танд амжилт ерөөе. Таны гүйцэтгэх ажил амаргүй, юуны өмнө энэ сониныхонтой хэл амаа ололцох хэрэгтэй, Хэнд, Шрайхарт ноёд бас л танд аль болох саад тотгор хийх гэж аанай оролдох улс. Хэкелмайер ноён, таны амрыг эрээд ирэх долоо хоногт манайд морилон ирж зоог идэхгүй юү гэж урьсан юм шүү. Эсхүл өөрөө тан дээр очсон ч яах вэ гэсэн юм. 

	Тэр үед Чикаго хотын даргын албанд Волдан X. Льюкас гэдэг хүн байлаа. Тэр бол гучин найман настай, албан тушаалд баахан дуртай учир олны нүдэнд олонтоо үзэгдэх дуртай, бас ч багагүй нэр төртэй болсон, биеэ нэлээд тоосон, харахад нүдэнд дулаан, эрүүл чийрэг биетэй, нэлээд ухаантай, залирхаг, хэл амаар ч яггүй, сайхан ярьчихдаг хүн юм. Санааны үзүүртээ улс төрийн том зүтгэлтэн болох хүсэл мөрөөдөлтэй учир олон хүнийг талдаа татаж авахыг чармайн хичээх бөгөөд тэгэхдээ бас ч хаширлаж, сайн шударга үйл хэргийг юм юмнаас эрхэмлэдэг хүний дүр гаргах боловч өөдгүй муу юмыг өөрийн дайсан болгохыг бас үл хүсэх ажээ. Товчоор хэлбэл, Каупервудын эсрэг хийх тэмцэлд багагүй тус нэмэр болж чадах яг тийм хүн буюу Америкийн өрнөд муж улсуудын дотроос нэрд их гарч байсан нэгэн ёсондоо залуу Макиавелли юм. 

	Каупервудын санаа нэлээд их зовсондоо хотын даргын албан тасалгаанд нэн даруй очиж уулзахаар явжээ.

	— Эрхэм ноён Льюкас та амин хувьдаа чухам юу хүсдэг хүн бэ? Би танд юугаар тус болж чадах сан бол? Та төрийн том албанд морилохыг боддог байж мэдэх юм, тэгвэл би тус болж чадах хүн шүү гэж Каупервудыг хэлэхэд хотын дарга өөдөөс нь: 

	— Эрхэм ноён Каупервуд та над тус буянаа хүртээх гэсний хэрэггүй. Та намайг ойлгохгүй би таныг ойлгохгүй юм байна. Би чин шударга хүн учраас та намайг ойлгохгүй л дээ гэхэд нь Каупервуд: 

	— Ээ бурхан минь. Үнэхээр нэрээ их хичээдэг их ч эрдэм номтой хүн юм даа. Баяртай гээд гарч одлоо. 

	Түүний дараахан Нью-Йорк муж улсын ардчилсан намын нэг удирдагч нэлээд сүрхий муу санаатай, яггүй ухаалаг хүн Каркер ноён гэгч хотын дарга дээр орж ирээд: 

	— Эрхэм ноён Льюкас минь, манай энд, Чикагод болж буй тэмцээн тулалдааныг Дорнод муж улсуудын том том банкны эзэд сонирхож эхэлсэн байна даа. Хүн амын янз бүрийн давхаргын хүмүүсийн мөнгийг хувь нийлүүлэлтэд оруулж чадахуйц болгохын тулд танайхан хотынхоо бүх төмөр замыг нэгтгэж нэгэн нэгдэл болгох нь зүйтэй гэж «Хэйкелмайер, Готлеб ба хоршоо» гэдэг нэгдлийнхэн үзэж байна. Ингэхдээ хотын эрх ашгийг хохироож болохгүй л дээ гэвч хорин жил гэдэг бол тийм том нэгдэлд даанч ахар богино хугацаа гэх боловч уг нь зуун жилийн хугацаатай л байвал тэдний санаанд таарах болно. Тийм том хоршоолол нэгдэлд зуун жилийн хугацаа ч нэг их ихдэхгүй шүү дээ. Танай энд явуулж байгаа бодлого чинь алсдаа нийтийн хэрэгцээний газруудыг нийтийн болгох байдалд хүргэж мэдэхээр байна. Ийм байдлыг америкийн ардчилсан нам одоо үед таашаахгүй. Энэ бодлогыг дэмжвэл манай нутгийн баруун захаас зүүн захыг хүртэлх газрын хамаг баян, нөлөөтэй хүмүүс бидний эсрэг болно. Тийм аюултай үзэл санаанд ямар нэг талаар холбогдох аливаа улс төрийн зүтгэлтэн сайнаа яавч үзэхгүй болно. Ямар ч албанд дахин хэзээ ч орох горьдлогогүй болно. Би танд санаагаа тодорхой ойлгуулж чадав уу, үгүй юу? гэхэд Льюкас: 

	— Тодорхой ойлгууллаа гэв.

	Каркер цааш нь залган ярихдаа: 

	— Чикаго хотын даргын албанаас бүтэл муутай хүнийг авч хаях гэдэг бол Спрингфильдийн амбан сайдыг огцроохоос хэцүүгүй хэрэг. Хэкелмайер, Фишел ноён хоёр намайг тантай уулзаарай гэж өөрснөө биеэр гуйсан юм. Та дахин хоёр жил Чикаго хотын даргаар сонгогдож ирэх жил амбан сайдын албанд ороод хожим ерөнхийлөгчийн сонгуульд нэрээ дэвшүүлж болох л байна, та өөрөө л мэд. Харин нийтийн хэрэгцээний газруудыг хотын мэдэлд өгөх гэсэн үзэл санааг номлогч тийм хүмүүстэй та нэг их ходий байхын хэрэггүй биз гэдгийг бас хэлчихье. Сониныхон, Каупервудтай тэмцэл хийх зуур огт хөндөх учиргүй тийм асуудлыг хөндөн гаргаж ирсэн байна. 

	Каркер ноёныг гарч явсан хойно орон нутагтаа их нэртэй болсон ноён Эдвард Арнил, дараа нь Сан-Франциско хотын ардчилсан намын удирдагч Жейкаб Бутол ноён орж иржээ. Хоёул нэгэн адил хүсэлтэй байсан бөгөөд зөвлөсөн үгэнд маань орвол бүхий л талын дэмжлэг үзүүлнэ гэж хоёул амлав. Тэдний явсан хойно Миннеаполис, Филалельфи хоёр хотын их нөлөөтэй бүгд найрамдах намын гишүүд оролцсон төлөөлөгчид орж ирлээ. Тэр ч бүү хэл, Каупервудыг улайран дайрч байсан «Лейк Сити Нейшнл», «Прери Нейшнл» хоёр нэгдлийн дарга нар хотын дарга дээр ирж түрүүчийн хүмүүсийн хэлсэн, шаардсаныг давхар мэдэгдэх нь зүйтэй гэж үзжээ. Бүгд л үг нэгтэй байлаа. Льюкас ихэд тээнэгэлзэж эхлэв. Улс төрийн ажил гэдэг мөн ч яггүй юм байна даа, яая даа байз, Каупервудыг хавчсан чигээрээ хавчаад л байх уу? Ингэх хэрэг нээрэн байна уу, үгүй юу? Сонгогчдынхоо эрх ашгийг бодно гээд зүтгээд хэрэг байна уу, үгүй юу? Тэглээ гээд ач тусыг санах уу? Нээрэн, Каркер ноёны хэлдгээр сониныхон бодлоо өөрчилбөл яах вэ? Энэ улс төрийн бодлого гэдэг чинь яасан хөл алдаж, ухаан самуурмаар адармаатай эд вэ?

	— За, Бесси минь чи бол яах вэ? Би бүр яах ч учраа олохыг болиод байна гэж Льюкас тэр үдэш өөрийнхөө царайлаг эрүүл чийрэг, хүрэн цайвардуу үстэй эхнэрээс асуулаа. 

	Бесси нь хонин бор нүдтэй, цовоолог зантай, хашир догь, нэр төрд дуртай, танил тал ихтэй, нөхрийнхөө өндөр алба тушаал, ирээдүйгээр их бахархдаг авгай юм. Нөхөр нь ажил төрлийнхөө талаар хэцүү юм гарвал гэргийтэйгээ зөвлөн ярилцдаг зантай юм санжээ.

	— Миний бодоход, Волли минь, чи нэг л чигийг хатуу баримтлах хэрэгтэй. Энэ удаа ард олон түмэн дийлэх байх шүү. Сониныхон өөрснөө ийм их шуугиан дэгдээчхээд одоо яаж тэрнээсээ буцаж чадах билээ. Чи ер нь тэр нийгэмчлэх гэх мэтийн төлөө хэрхэвч байж болохгүй, мөнгөтэй, хөрөнгөтэй улсыг гомдоохын нэмэр. Гэхдээ тавин жилийн хугацаатай зөвшөөрөл өгнө гэдэг чинь дэндүү их хугацаа санагдана. Хотыг хохироож болохгүй, хотод хэчнээнийг төлөх ёстой тэрийг нь төлүүлбэл зохино, хээл хахуул өгөлгүй л тэр зөвшөөрлөө зохих ёсоор нь тэд авдаг юм байгаа биз. Чи анхныхаа баримталсан бодлогоосоо хазайх хэрэггүй. Волли минь, одоо чинь олон түмний дэмжлэггүйгээр хол явахгүй шүү. Чи тэдний хүсэл эрмэлзлийг анхаарч яв. Тэдний итгэл найдварыг нэг л алдвал чамд ямар ч зүтгэлтэн, хэн гуай ч тус болж чадахгүй шүү гэж Бесси хэллээ. 

	Ард түмний санаа бодлыг анзаарах цаг болсон нь илт байна. Дуртай дургүй ч тэдний бодол санааг харгалзахаас замгүй болжээ. 

	
ЖАРДУГААР БҮЛЭГ : УРХИ

	1897 оны хавраас эхлэн Каупервудын заль мэх лүгээ холбогдон дэгдсэн их зэвүүцлийн шуурга мэт үймээн шуугиан бүр тэр жилийнхээ намрыг хүртэл өчүүхэн ч намдалгүй үргэлжилж, дорно зүгийн муж улсуудын янз бүрийн сонинд дэлгэрэнгүй бичигдсээр байлаа. «Ф. А. Каупервуд, Иллинойс муж хоёрын халз тулалдаан» гэж Нью-Йоркийн нэг сонинд тэр явдлыг хамгийн сүржин гарчиг талбин тодорхойлсон байв. Аливаа нэр төр олонд түгж дэлгэрэх нь соронзон мэт татах хүчин ихтэй билээ. Олноос онцгой болгон, од мэт гялалзах өнгө толио олгож түг түмний дотор нэр алдар нь цуурайтахад хэн хүн түүнийг эс ажиглан үл өнгөрөх жамтай амуй. Беренис хүүхэн ч түүний хажуугаар хээвнэг өнгөрч чадсангүй. Нэг өдөр Каупервудын авч яваад ширээн дээрээ орхисон Чикагогийн нэг сонинд бичсэн том тэргүүн өгүүлэл Беренисийн анхаарлыг ихэд татжээ. Ялангуяа одоогийн хууль тогтоох хуралд Каупервудын явуулж буй болон ер түүний урьд хийж явсан элдэв гэмт муу хэргүүдийг тэрхүү өгүүлэлд дурдаад цааш нь ингэж бичсэн байлаа: «Энэ хүн бол эгэл жирийн хүмүүсийг мах яснаасаа, заяаны үл тоомсорлох донтой юм. Хүн ардыг гагцхүү түүний их нэр сүрийг өргөж эд хөрөнгийг арвижуулах тавилантай боол, зарцас мэт үзнэ. Каупервуд насан туршдаа ард олонд илэн далангүй үгээ хэлж, шударга шулуун аргаар учирлахыг ганц ч удаа оролдсонгүй, Филадельфид байхдаа хотынхоо нярвыг хахуульдаж мөн л луйвар ов мэхийн аргаар хотын төмөр замыг эзэлж авах гэж байжээ. Чикаго хотод ирээд мөн л өнөөх муу аргаа хэрэглэж, хот нийтийн эрх ашигт ашиглавал зохих зүйлийг гагцхүү хар аминдаа завших хэмээн мэрийж бас л хээл хахуулийнхаа аргыг хэрэглэж байна. Фрэнк Алжернон Каупервуд ард түмэнд итгэдэггүй, тэдэнд найдлага тавьдаггүй этгээд. Ард түмнийг гагцхүү үр тариа тариалаад өндөр арвин ургац хураан авах тариалангийн талбай мэт үздэг хүн. Ард түмнийг хог шороонд хутгалдан нуруугаа бөгтөр болтол, хөл гараа мойтол, нүүр амаа үрчийтэл зүтгүүлээд өөрөө дээгүүр нь эзэрхэглэлийнхээ ширээнд залран явах тавилантай мэт боддог хүн. Өөрөөсөө өөр бусдыг огт тоохгүй, гагцхүү биеэ би гэсэн хүн - дотор бодол нь энэ. Хотол олноос ямагт дөлж байдаг нь зүдэрсэн түмний гачаал зовлон өөрт нь гай татаж, жаргал цэнгэлдээ саад болуулж хэмээн боддогоос тэр. Фрэнк Алжернон Каупервуд ард түмэнд итгэхгүй байна» гэсэн байлаа. 

	Сүүлийн үед Спрингфильдэд дэгдсэн өрсөлдөөнийг Чикагогийн болон бусад газрын сонин шүүрэн авч дэвэргэсний нэгэн болох тэр тэргүүн өгүүллийн бухимдан бачимдсан үг өнгийг үзээд Беренис их л сонирхлоо. Тэр өгүүллийг уншаад Каупервудын тухай бодоход тийм аймшигт тулаан хийхийн сацуу, Нью-Йорк, Чикаго хоёрын хооронд байн байн яаралтай жуулчилж, нэн сайхан орд харшаа бариулж, уран зураг цуглуулж, бас авгайтайгаа марган муудаж явдаг энэ бүгдийг яаж амжуулж чаддаг юм хэмээн санагдах бөгөөд ер жир хүн биш, харин бурхан ч юм уу гэмээр, аль эсхүл эртний грек домогт байдаг шиг харсан үзсэнээ чулуу болгон хувиргах чадалтай могой шиг биетэй үс гэзэгтэй бүсгүй хүний дүртэй ороолон мэт санагдлаа. Ийм хүнийг яаж жир хүний ёс горим, тогтсон заншил дэг журамд оруулж болох билээ, болдог ч үгүй нь энэ ажээ. Гэтэл чухам энэ хүн өөрийг нь эргүүлдэж, ялимгүй царай өгөн инээвхийлэх бүр нэг их баярлаж, юу л хүсэж санана вэ бүгдийг хийж өгөхөөс буцахгүй бэлэн байх юм, мөн хачин аа!

	Ямар ч болтугай, аливаа эмэгтэй хүний сэтгэл зүрхний гүнд өөрийн сэтгэлт хүнийг ямар нэгэн баатар байхыг хүсдэг буюу. Зарим нь мод, чулуугаар хийсэн бурхан шүтээний адил сөгдөн биширмээр хүн байхыг хүсдэг бол зарим нь үнэнхүү хүний хүч зоригийг сорих тэмцээн тулааны баатар байхыг хүснэм. Алин ч байг, хоёул л шүтээн шиг бодох нэгэн чиг бий. 

	Беренис, Каупервудыг өөрийн сонгож авсан хайрт хүнээ гэж огтхон ч бодоогүй гэх нь ээ бүхэл хорвоог өөрийн ухаанаар жолоодож чадахуйц ийм хүнийг горьдуулан сөгдөхөд хүргэнэ гэж бодохоос хөөрөх ажээ. Харин Каупервуд яг энэ үеэр Дундад Өрнөдөд явуулсан ширүүн тэмцлийнх нь тухай Нью-Йоркийн сонин хэвлэлд сүртэй дэгсдүүлэн бичиж өөрийг нь хахуульч, худалч гэх мэтээр муулж, ард олны хүсэл зоригоос зөрөн тэрсэлж байна гэх мэтээр элдэв дээдээр зэмлэн буруушаасан болохоор эртхэн шиг очиж Беренист учир явдлыг ойлгуулж биеэ цагаатгахыг бодно. Тэгээд тэднийд ирж гэрт нь байх зуураа юм уу, үзвэрийн газрын амрах завсарлах өрөө тасалгаа гудам хонгилоор явах зуур бага багаар тайлбарлан ярилаа. Хэнд, Шрайхарт, Арнил гэдэг ямаршуу хүмүүс байдаг, тэд өөрт нь юу гэж атаархаад өширхөж элдвээр дайсагнан дайрч довтлох болсон тухай яриад: 

	— «Чикаго хотын зөвлөлөөс ямар ч хүн хээл хахууль атгуулахгүйгээр ямар ч ажлаа бүтээж чадахгүй, хэн их мөнгө өгсөн нь дийлдэг юм» гэж хэлээд Трүмэн Лесли Макдональд гэгч этгээд надаас таван түмэн доллар завшчихыг оролдсон юм, тэр цагаас хойш намайг ашиг хонжоо олох бай болгохыг сонин хэвлэл оролддог болсныг тайлбарлан цааш нь Чикаго хотын ихэс дээдсийнхэн өөрийг нь хүрээлэндээ багтаахгүй ад шоо үзэж байдгийг илэн далангүй хэлж, ингэх болсон нь голцуу Эйлиний өөдгүй зан авир, бас Каупервуд өөрөө эртний домогт, дошгин бурхдаас гал хулгайлан хүн төрөлхтөнд өгчихсөн зоригт Прометейн адил тэр ихэс дээдэс, баячуулын заримтай зориг зүрхтэй өрсөлдөн тэмцсэнээс хэрэг бишдээд байгаа юм» гэж ярилаа.

	— Одоо би тэднийг нуга дарна гэж нэг өдөр Каупервуд, Беренистэй «Плац» гэдэг зоогийн газрын сэлүүхэн өрөөнд хоол зооглох зуур итгэлтэй хэлэв. Хэзээний ширүүн бор нүд нь их л учиртай гялалзана. Амбан сайд миний тавин жилийн хугацаатай гэрээнд үсгээ зурсангүй (энэ бол Спрингфильдийн тэмцэл хараахан нэг тийш болоогүй байсан цаг), гэвч зурах л болно доо. Тэгээд миний тэмцэл шувтрахгүй ээ, би тэндхийн бүх төмөр замыг нэг захиргаанд нэгтгэх зорилготой байгаа хүн. Тэр ажлыг надаас дээр гүйцэтгэх хүн байхгүй. Хожим, нийтийн өмч болгох дээр хүрвэл хот өөрөө худалдаж авах юм байгаа биз. 

	— Тэгээд яах вэ? гэж Беренис түүний тийм итгэл бардам байгаад бахдаж асуухад цаадах нь: 

	— Өө, сайн мэдэхгүй байна шүү. Би гадаадад нэг хэсэг суух бодолтой. Та ч миний яаж явахыг нэг их сонирхохгүй шиг байна. Би уран зургийнхаа цуглуулгыг дуусгана даа гэв. 

	— Та хэрэв дийлдвэл яах вэ?

	— Би дийлдэнэ гэж огт санахгүй байна гэж Каупервуд жишимгүй хэлээд ямар ч болтугай би амьдрах хөрөнгөтэй хүн. Харин заримдаа ингэж дандаан өрсөлдөж тэмцэлдэх яршигтай ч юм шиг бодогдох юм гээд инээмсэглэхэд түүний нүднээ ялагдахын шинж тэмдэг огт үгүй, түүний зүрх сэтгэлд гагцхүү ялж дийлж явах тавилан буй мэт Беренист санагдана. 

	Каупервудын нэр цуу улс орон даяар цуурайтан байсан болохоор энэ удаагийн уулзалт Беренист гүн сэтгэгдэл төрүүллээ. Түүнээс гадна өөр бас нэг муухан явдал Каупервудад харин завшаан болох төлөвтэй ажээ. Хуучныг үхширтлээ баримталдаг зарим ихэс дээдэс, Картер авгай, Беренис хоёрыг тоохгүй өнгөрөх явдал мэр сэр үзэгдэх болжээ. Беренис тийм содон хүн ажээ. Билз Чэдситэй болсон өнөөх шившигт явдлаас таван сар орчим өнгөрөөд байхад Харрис Хэтгертийнх нэг сүрхий будаалга хийж тэрүүнд нь оролцсон Цинциннатын нэг гийчин нь Беренис рүү зааж тэр хүүхэнтэй холбогдсон баахан их хов жив Луисвилээр л нэг тараад байгаа гэсэнд Хэггерти хатагтай төдхөн тэндхийн нөхдөдөө захиа бичиж хариу авсан ажээ. Тэрнээс хойхно ихэс дээдсийн хүрээлэнд багтан орсон Жералдина Борга гэгчийн найрт Беренисийг урихаа мартчихсан нь жигтэйхэн хачин санагджээ. Беренис түүний дотно найз нь ажээ. Беренис энэ явдлыг сайн ойлгосон болой. Бас Хэггертийнхэн зуныхаа их найрт урьд нь дандаа урьдаг байсан атал энэ удаа урьсангүй. Лэнмен Зиглер, Льюкас Делингийнхэн ч бас урьсангүй. Шууд доромжилсон үг алинаас нь ч дуулдсангүй, урихаа л байчихжээ. Бас нэг өглөө «Трибьюн» сонинд Корскаден-Бэтжер Италид явах гэнэ гэсэн мэдээ байхыг Беренис үзлээ. Беренис огт дуулаагүй байж. Бэтжер авхай, Беренисийн бараг л хамгийн дотно найз билээ. Зарим хүн юмыг ялимгүй шинж тэмдгээр ухаарах нь адтай байдаг, тийм хүнд олон үг ч хэрэггүй. Ямаршуу юм болж, салхины аяс хаашаа эргэж буйг Беренис сайн ухаарч байлаа, гэхдээ хуучнаараа зүтгэдэг, хэр баргийн юманд амархан итгэдэггүй тийм улс ч байлаа. Жишээ нь Пэтрик Жилхенин авгай: 

	— Яалаа гэж, юу гэсэн үг вэ? Яасан ичмээр юм! Би Бевид сайн, хэзээд сайн чигээрээ байна. Ухаантай хүүхэн, манайд өөрөө л ирэхгүй гэдэггүй юм бол би урихаа л урина. Өөрт нь ямар ч буруу алга. Заяаны хатан хүний намбатай ч хүн, тийм явах тавилантай ч хүн. Амьдрал гэдэг муухай юм даа! гэжээ. Огастас Тебриз авгай: 

	— Үнэн юм бол уу? Би л лав итгэхгүй. Тийм ч байлаа гэсэн тийм сайхан амьтныг орхиж болохгүй. Би л лав энэ хов живд итгэхгүй. Манайх л лав үүд хаалгаа хаахгүй дэг, урихаа л урина. 

	Пэннингтон Дрюри авгай: 

	— Беви Флеминг үү дээ? Хэн хэлж байгаа юм бэ? Би үнэмшихгүй. Би ямар ч болтугай их сайн. Хэггертийнхэн яагаад уриагүй юм, ёстой тийм сайхан амьтныг тэгнэ гэж байх уу даа, манайх л лав урихаа болихгүй даг. Эхийнх нь бурууг охинд нь тохож яаж болдог юм! гэх мэт яриа байлаа ч гэсэн эд мөнгө, эрх жаргал, ихэмсэг хуурмаг буянт царай гаргагч, өөдгүй муу муухайнхаа хүчинд түшиж явдаг тэр маанаг тэнэгүүдийн ертөнцөд Беви Флеминг латинаар persona non grant хэмээх үл тоогдох өөдгүй хүн болон үзэгдэх болов. Энэ бүхнийг Беренис юу гэж бодож, яасан шиг хүлээж яваа бол? Шим ертөнцийн ямар ч золгүй явдал оюун санааны давуу чанарыг өчүүхэн ч доройтуулж чадах ёсгүй гэсэн өндөр ухамсар гаргажээ. Төрөлхийн гойд чанартай хүмүүс өөрсдийн үнэ цэнийг багаасаа ухаардаг бөгөөд тэр чанартаа эргэлзэх нь бараг л үгүй билээ. Амьдрал дэргэдүүр нь хурдан удаан янз бүрээр өрсөлдөн өнгөрөх уралдаан юм уу, эргэж буцсан эвдэх сүйтгэх хүчтэй усны аюулт үер мэт оргилж байхад тийм хүмүүс огт үл хөдлөх ургаа хад мэт жишимгүй юу ч болоогүй юм шиг байж чадна. Беви Флеминг бусдыг дагуулахгүй давуу чанараа мэдэх тул одоо ч гэсэн бие ганагар, толгой дээгүүр, хараа холуур байна. 

	Гэлээ ч гэсэн ийм байдлаас гарах ганц зам бол олигтой сайн хүнтэй ханилан суух байлаа. Брексмарч бүр яваад өгсөн, тэр одоо дорно зүгт, хятад газар яваа дуулдсан, бүр мартсан бололтой. Килмер Дьюэлма бас өнгөрсөн. Тэднийхэн одоо Беренисийг урихаа ч больжээ, тэгсэн хойно тэр залуу мухардалгүй яах билээ, уг нь зүгээр боломжийн юм сан. Сүй тавих зах зээл шиг байдаг ихэс дээдсийн найр хурим дээр баян айлын хөрөнгөн дээр суух хоёр ч залуу баахан эргүүлдэж байсан боловч төдхөн горьдлогогүй өнгөрлөө. Тэр хоёрын нэг нь Педро Рицер Маркадо гэдэг Оксфордын их сургууль төгссөн бразил залуу чин үнэн зүрх сэтгэлээсээ ухаангүй дурлан шохоорхож байх шиг асан боловч Беренисийг хоосон хүн, бас тэгээд хэн нэгнээс хов живийн жаахан юм дуулмагц өнөөх хайр сэтгэл гэдэг нь тэр дорхноо алга болжээ. Нөгөөдөх нь хуучны сурвалжит гэр бүлийн Вильям Дрейк Баудэн гэнэ. Тэднийх Вашингтон скверт харшид сууна. Беренис, Баудэн хоёр анх нэг багт наадам дээр уулзаж, дараа нь хөгжмийн үдэшлэг дээр, сүүлд нь бас нэг газар тааралджээ. Тэгээд Баудэн, Беренисийг ээж, эгч хоёртойгоо танилцуулахад цаад хоёрын сэтгэлд их таалагджээ.

	— Чи чинь ёстой бурхан дагина шиг хүн юм, миний хань болж хайрлахгүй юу? гэж нэг өдөр залуу Баудэн сэтгэл их хөдлөн хэлэхэд Беренис өөдөөс нь гайхан харснаа: «Шийдтэй үгээ сүүлд хэлье, жаал азная, найз минь. Чамайг над нээрэн хайртай сэтгэлтэй эсэхийг чинь лавтай мэдэж авах хэрэгтэй шүү дээ» гэлээ. Түүнээс хойхно Баудэны сургуулийн нэг найз нь уулзаад: 

	— Хүүе Баудэн, чи бид хоёр хэзээний гэмгүй сайхан найз. Тэр Флеминг хүүхэн та хоёр уулзаж учирдаг юм гэж би дууллаа. Та хоёр хэр зузаан болсныг би мэдэхгүй байна, бас тэгээд би өөрийнхөө бодсоныг тулгах гэж ч байгаа юм биш шүү, харин чи сайн бодож сайн судалсан юм уу? гэхэд Баудэн: 

	— Чи юу хэлж байна? Надаа хэлэх гэсэн санаагаа шууд хэлж өгөөч гэв.

	— За найз минь, муу юм битгий бодоорой. Битгий гомдоорой, чи намайг мэднэ, над чамайг доромжлох санаа байхгүй. Сургуульд хамт байснаа бодсон ч аль ч талаар бодсон хаанаас муу юм бодож болох вэ? Чамайг эртхэн, нэг их гүн гүнзгий юманд орооцолдохоос чинь өмнө хэлье гэж бодсон юм. Чи чих тавиад үз, сурагла, бага сага юм дуулдах вий. Үнэн юм байвал үнэнээр нь л мэдэж авах хэрэгтэй. Худал бол тийм худал яриаг зогсоох хэрэгтэй. Би буруу юм хэлсэн бол би буруугаа хүлээнэ. Би хов живийн юм сонссоноо чамд дуулгаж байгаа юм шүү. Сайхан санасандаа энэ шүү, найз минь, нээрэн шүү гэв. 

	Сураг ажиг тавьжээ. Атаархсан жөтөөрхсөн амьтад элдвийн л юм ярилцана. Баудэн ноён гурван сая долларын хөрөнгөн дээр суух байсан болохоор чингэцгээх нь арга байж уу. Гэнэт л нэг тийш явахаас аргагүй боллоо гэнэ. Беренис тольдон хэсэг зуур: Юу бол оо юм бол? Хүн амьтан юу ярилцаа юм бол? Хачин л юм даа. За яах вэ, нас залуу, зүс сайхан байгаа цагт хүн мундахгүй. Уг нь Баудэн сэтгэлд аятайхан таармаар залуу юм сан. Цагаан цайлгандуу, өөрөө мэдэхгүй урандуу ааш зантай, ер нь л тун аятайхан залуу сан гэж бодож байна. Гэвч тиймэрхүү юмнаас болж Беренис яаж ч буй нь сайн мэдэгдэхгүй, эгдүүцэж зэвүүрхсэн янзтай, сэтгэлээр унаж гонсойсонгүй. Хааяа ялимгүй гуниглах мэт боловч цовоо сэргэлэн эрэлхэг зориг чанар түүнийг орхисонгүй. Амьдрал хэчнээн догь сайхан санагдавч цаанаа огт дэмий хуурамч чанартай мэт хааяа хааяа бодогдох болов. Ер нь л энэ амьдрал гэдэг чинь хачин марзан юм аа! Агаар гэрэл нь дутвал хамгийн сайхан цэцэг ч үхдэг. Ээжийнх нь алдаа эндэгдэл одоо бодох нь ээ нэг их гайхмаар, хачирхмаар биш санагдлаа. Ямар ч болтугай өөрийгөө, биднийгээ өсгөж өндийлгөөд хүний зэрэгтэй энэ хүргэсэн юм байна шүү дээ, яана гэхэв, хөөрхий! Өнгө зүс, гоо үзэсгэлэн гэдэг ч яах вэ зүүд зэргэлээ шиг төдхөн өнгөрдөг зүйл. Хүний дотоод нандин чанар, сайн сайхныг хүсэн мөрөөдөх санаа бодол чухал биш, харин хүний гарал удам судар, эд хөрөнгө, хов живд өртөх эсэх, санаандгүй явдал энэ бүхэн л хамгийн чухал байдаг юм байна. Беренис зэвүү хүрч хөмхийгөө зуулаа. Гэсэн ч амьдарч болох л юм байна. Худал хэлээд ч амьдарч болох юм байна. Залуу байхад бадрангуй сэтгэлтэй байдаг. Беренис ухаантай ч хүн, нас ч залуу. Амьдрал чинь нэг ёсны тоглоом, сайн тоглож чадвал хожно, хожих ч арга олон байдаг юм байна. Беренист Каупервудыг боддог бодол таалагдаж эхэллээ. Хүн өөрөө л өөрийнхөө амьдралыг зохиож дархлах хэрэгтэй, тэгж эс чадвал бусдын зарц боол болж муугаа үзэж махаа иднэ гэдэг сэн. Хорвоо ийм базаахгүй, хүмүүс ийм тэнэг мулгуу байдаг юм бол нэг л арга байна гэж Беренис бодлоо. Ямар ч болтугай амьдрах л хэрэгтэй харин амьдрахад, мөнгө түшиг болно. 

	Түүнээс гадна Беренисийн сэтгэлд Каупервуд улам улам аятайхан, үнэхээр аятайхан санагдсаар авай. Хүн хүнээс илүү, хэн хүнээс хүчирхэг санагдана. Беренис ер бишийн их баясаж сэргэн «ямар ч болтугай миний ялалтаар дуусна!» гэж хэлж буй мэт байлаа. 

	
ЖАРАН НЭГДҮГЭЭР БҮЛЭГ : СҮЙРЭЛ

	Одоо Чикагогийнханд хамгийн айж байсан аюул нөмрөн ирлээ. Нядмар мэт олон савраараа хумин авч багалзуурдан бачимдуулах үүсэн буй асар том монополын эзэн нь Каупервуд байлаа. «Хэкелмайер, Готлеб» хэмээх банкны эздийн лут мундаг дэмжлэг авсан Каупервуд одоо нэгэнт хадан хясаан дээр босгосон чулуун хөшөө мэт бат бэх санагдана. Түүний санаж сарвайсан нь биелэхэд тавин жилийн хугацаатай зөвшөөрөл л хэрэгтэй юм. Түүнийг нь хотын дарга зөвшөөрч гарын үсэг эс зурлаа гэхэд хотын зөвлөлийн гишүүн жаран найман хүний дөчин найм нь зөвшөөрөхөд л болох байв. Тийм их бэрхшээл саадыг хатан зоригоор давж дийлнэ гэдэг мундаг үг шүү! Тийм их салхи шуурга шиг юмыг туулж гарна гэдэг үнэхээр гайхамшиг! Өөр хэр баргийн хүн тиймэрхүү үед болъё цаашаа гээд буух байсан, гэтэл мань эр тэгдэг нь биш юм. Ёстой их азаар мөнгөний эзэд мөнгөө түүнд өгөх болсон нь Чикагогийн төмөр замыг нийтийн өмч болгоно гэсэн шаардлага гарснаас хөрөнгөтнүүд ихэд айснаас билээ, тэгээд тийм балай үзэл санааг дарах гэж тус хотын Өмнөдийн төмөр замын аварга том хоршооллыг түүний мэдэлд өгөх болжээ. 

	Каупервудыг дэмжин ивээгч тэдгээр ноёд тус орон нутгийн худалдаа санхүүгийн «Үл хөдлөх хөрөнгө худалдаалах нийгэмлэг», «Байшингийн эздийн нэгдэл», «Наймаачдын эвлэл», «Банкны эздийн холбоо» гэх мэт янз бүрийн хоршоололд Каупервудаар үг хэлүүлэн өөрийн ажлын зорилго, учир шалтгааныг тэдэнд тайлбарлан ойлгуулах бололцоо олгож байв. Гэвч түүний зальт үгийн нөлөөг сонинууд илчлэн буруушааж төдий л газар авуулсангүй. «Энэ муу ёрын дон шүглэсэн хүн өөдтэй юм хийнэ гэж үү?» гэсэн үгтэй юм олон бичигдэж байлаа. Хэнд, Шрайхарт нарын дуулгавартай зарц болсон сонинууд Каупервудын эсрэг урьд урьдаас илүү ширүүн галзуу дайрч байхад дорнод муж улсын том хөрөнгөтнүүдтэй ямар ч хэлхээ сүлбээгүй ихэнх сонин энэ удаа жирийн иргэдийн эрх ашгийг хамгаалж буй царай гарган Каупервудыг дайрах нь зүйтэй гэж үзжээ. Тэгээд маш нарийн тооцоо гаргаж, хотын төмөр замыг нэгтгэсэн хөрөнгөтний нэгдэл хоршоо нь хязгааргүй их ашиг олз олох бөгөөд үүнд дорнод муж улсын махчин мэт шунахай хөрөнгөтнүүд завшиж тэд хүн бүр хэдэн саяын орлого олж байхад Чикаго хотод ганц ч улаан зоосны ашиг орохгүй нь ээ хэмээн хашхиралдлаа. Зарим нь улангассан мэт уурлан бичихдээ: Каупервудыг устгах явдал бол бурхны өмнө, хүн төрөлхтөн ба ардчиллын өмнө биелүүлэх ариун үүрэг мөн гэж байлаа. Тэгээд тэнгэр бурхан гийгүүлж нүдийг минь нээж байна гэлцэж байв. Гэтэл хотын зөвлөлд орогнон сууж хамаг хэрэг явдлыг шийддэг (хотын даргаас бусад нь) олон хоног хашаанд хоол ундгүй хоригдсон өлсгөлөн гахай шиг идүүртээ хаясан бүхнийг үхэлдэн дайрч цадталаа идэж авахын мөн бологч бүлэг дээрэмчид байлаа. Хөлжиж баяжих их бололцоо бий болж, тийм болохын төлөө үхэлдэн тэмцэх үед амьдралын аль муухай, аль сайхан хоёр ав адил илэрдэг юм. Далайн давлагаа хүчтэй оргилох тусам завсар хоорондын онгойн харлах зай завсар нь улам аймаар байдаг. 

	Зуны гурван сар шувтарч намрын анхны сэрүүн өдөр эхэлсэн үед хотын захиргааны гишүүд цугларан одоо л өнөөх тэмцлийг нэг тийш болгох цаг болжээ. Каупервуд, тэднүүсийг ятган эргүүлэх гээд барсангүйдээ гонсойж, хээл хахуулийнхаа шалгарсан хуучин аргыг хэрэглэхээр санаа шийдлээ. Ямар ч гэсэн эхний удаад өөрийн төлөө санал өгөх хүн бүрд хоёр түмэн доллар атгуулах ажээ. Цааш нь хэрэгцээ болбол хоёр түм таван мянга, тэр ч бүү хэл гурван түм болгож нийтдээ хахуульд өгөхөөр нэг сая таван зуун мянган доллар төлөвлөжээ. Санасан хэрэг нь бүтэж гэм орох орлого нь үүнтэй зүйрлэшгүй их болох учраас мань эр зорьсондоо хүрэх тийнхүү хахуульд гар татганахгүй мөнгө хаяж байгаа ажээ. Каупервуд хотын захиргааныхны дотроос өөртөө хамгийн найдвартай хүн Балленбергийг өнөөх хуулийнхаа төслийг хотын зөвлөлийн хуралд оруулан хэлэлцүүлэхээр зөвлөлийн нарийн бичгийн даргад шилжүүлэн нийтэд зарлуулсугай хэмээв. Ингэсний хойно Каупервудын бас нэг дуулгавартай зарц бологч нь уг төслийг хотын гудамж талбайг тохижуулах сайжруулах хэрэг эрхэлсэн гучин дөрвөн хүнээс бүрдсэн бусад байнгын хороодын гишүүдийн нэгдсэн хороонд оруулан хэлэлцүүлэх үүрэг авчээ. Тэр хороо нь нэг долоо хоногийн дотор уг төслийг хотын зөвлөлийн хурлын том танхимд нээлттэй хурлаараа хэлэлцэх учиртай байв. Үнэхээр ноцтой сорилт болох тэр хурал дээр өөрийн талынхныг хэр баргийн бэрхшээлээс буцахгүй болгон зүрхийг нь чангалах гэж Каупервуд өөрөө туйлын их мятаршгүй зориг гаргаж байлаа. Хотын зөвлөлийн гишүүд ч үнэхээр үйлээ үзэж эхэлжээ. Сонгуулийн тойрог, энд тэндхийн хурал цуглааны газар болсон олны цуглаан дээр, тэр ч бүү хэл гэр оронд нь хүртэл элдэв дайрсан, занасан, доромжилсон үгтэй захиа занаа ч ирж байлаа. 

	Айл хөршийн нь хүмүүс таарах бүр занаж, гудамж талбайд хүүхэд шуухдыг нь явуулахгүй элдвээр өдөж байлаа. Лам нар урт урт захиа бичиж тэнгэр бурхан та нарыг залхаана шүү гэж занаж байв. Сониныхон хотын зөвлөлийн гишүүдийн алхах гишгэх бүрийг ажиж өдөр болгон нүүр царайг нь илчилсэн баримт сэлт хэвлэн нийтэлсээр байлаа. Угаас тэмцэлд хал үзэж халуун чулуу долоосон бөгөөд урт удаан хугацаанд хэцүү бэрх тэмцэл хийж, одоо бас сүрхий ширүүн тулаанд орох хар сэр авч, хотын даргын хувьд бусдыг айлган сүрдүүлэх нэг сайн ташууртайгаа ухаараад эрс тэс арга хэмжээ авч хиартал бут цохихыг уриалж байлаа. 

	Хотын зөвлөлийн урвагч гишүүдийн эсрэг ямар арга хэмжээ авах тухай олон мянган хүн хотын зөвлөлийн хурлын том танхимд цугларан хурал дээр зөвлөлийн дарга үг хэлэхдээ:

	— Уг төслийг хэлэлцэх өдрийг хүлээж л бай. Бид, Каупервуд ноёныг хаашаа ч хөдөлгөхгүй мухардуулсан гэж би бодож байна. Төслөө хэлэлцүүлэх хоёр долоо хоногт, тэр юу ч хийж чадахгүй. Тэр хооронд бид нийтийн эрх ашиг хамгаалах хороо байгуулж, бүх сонгуулийн тойрогт хурал цуглаан зохиож, эсэргүүцлийн сүрт жагсаал зохиож гудамж талбайгаар явуулах хэрэгтэй байна. Уг төслийг хэлэлцэж эхлэх үед өөрөөр хэлбэл бүтэн сайны оройноос. Даваа гарагийн өглөө хүртэл бид асар том цуглаан зохиож, бас тойрог болгонд зохиох хэрэгтэй. Зөвлөлийн эрхэм хүндэт гишүүдээ, манай зөвлөлийн гишүүдийн дотор Каупервудын бүлэг дээрэмчдийн тэр төслийг нь няцаах үнэнч шударга, гишүүд бишгүй олон бий. Миний тавьсан хоригийг эвдэж тийм муухай юманд орохгүй гэж би хатуу итгэж байна. Гэвч хоёр гурван түмэн долларт сүнсээ өгөх үл бүтэх зарим этгээд яахыг бүү мэд. Тийм этгээдийн ихэнх нь бүх насаараа хуруу хумсаа маажлаад ч тийм их мөнгөний хагасыг ч олж чадахгүй амьтад байгаа бөгөөд бас ч дахин сонгогдох горь тасарч буй этгээдүүд учраас юмыг яаж мэдэх вэ? Бас тэдний хажуугаар угаадастай идүүрт шунахай хоншоороо дүрэх санаатай өөдгүй амьтад ч бий. Тус тусынхаа тойрогт очиж хурал цуглаан хийлгэ. Сонгосон тэр гишүүдээ дуудан ирүүлж хуралдаа оруул, заавал оруул, тэдний элдвээр шалтагцан албаны хүний хувийн эрх, мэдэл гэх мэт элдвийн үгээр бултаж зайлах оролдлогыг нь тас цохих хэрэгтэй. Тэднээс гуйж царайдалгүй, занаж сүрдүүл. Зөөлөн дөлгөөн үгээр тийм амьтдаас сайн юм олж авахгүй. Шахаж тулгаж байгаад Каупервудыг дэмжихгүй гэсэн ам тангаргийг нь аваад хэлсэн үгнээсээ өчүүхэн төдий хазайвал хүзүүгээр нь оосорлож аваад татахад бэлэн байх хэрэгтэй. Би та нарт хүч хэрэглэ гэж ч байгаа юм биш, гэхдээ өөр арга алга шүү дээ, яах вэ? Цаад дайсан чинь өвч зэвсэглэчхээд уулгалан дайрахад хэзээд бэлхэн байгаа гэж мэдэх хэрэгтэй. Биднийг гэнэ алдаж сэрэмжгүйтэхийг л отож байгаа. Гэнэ алдаж болохгүй, хэзээд бэлэн байцгаа. Тэмцэх хэрэгтэй. Би танай хотын зөвлөлийн дарга, би чадах бүхнээ хийхэд хэзээд бэлэн байна, гэхдээ над хориг тавих эрх гэгч нэг ядуухан аргаас өөр юм алга. Ганц хүн хүн болдоггүй гэсэн үг ч бий. Тэгэхлээр та нар над тусал, би ч та нартаа тусалъя гэлээ. 

	Хотын захиргаанд уг төслийг оруулсны маргааш орой ардчилсан намын арван дөрөвдүгээр сонгуулийн тойргийн клубт ирээд байсан хотын захиргааны гишүүн Пинский гэгч хүн ямаршуу хэцүү байдалд ороод байсныг төсөөлмүү. Айл хөршийнхөн ба ажил төрлийн холбоотой нөхөд нь аль хэдийнээс үйлийг нь барж байх суух учраа бараг олохоо больчхоод нүүр нь улайж хавагнасан, бөндгөр толгой дээрээ бортгон малгай тавьсан урт хар дээл өмссөн Пинский ноён сүр бараатай ч гэсэн нэг л биш ажээ. Түүнийг энэ клубт урьж ирүүлсэнгүй, сүрдүүлэн далайлгасаар авчирсан бөгөөд төлөвлөн бодож буй гэмт хэрэг харш ажиллагаанд хариуцлага тулгана гэжээ. Хотын захиргааны гишүүд бараг бүгдээрээ хээл хахуульд автагдсан гэмт этгээдүүд хэмээн хүмүүс бодох болсон тул урьд нь өөр хоорондоо өрсөлдөн дайсагнадаг хоёр яамныхан тэр талаа мартаад бүгд нэгдсэн нэг санаатай болов. Бүгд найрамдах намынхан, ардчилсан намынхан гэж ярилцахаа больж гагцхүү Каупервудын талынхан, Каупервудын эсрэг талынхан гэлцэх болж, эсрэг талынхан нь олонх байлаа. Пинский ноён аз дутаж «Трэнскрипт», «Инквайэр» «Кроникл» сониныхны бай болж муугаа үзлээ. Тэгээд мань эр сонгогчдынхоо өмнө ам өчгөө өгөхөд хүрсэн байна. Пинский ноён угаас еврей эмэгтэй, америк эхтэй бөгөөд арван дөрөвдүгээр тойргийн дэвсгэрт төрж өссөн болохоор америк аялгатай ярина. Хар хүрэвтэр үстэй, тагдгар намхан биетэй, тэгэхдээ нэг их ч газрын бэтэг шиг биш ээ. Баахан гулав галав гэсэн байдалтай, нүд нь хурдан хөдөлгөөнтэй, зөөлөн нялуундуу зан авиртай энэ бүхнийг нь харахад өөдгүй новш гэдэг нь тод байлаа. Өдгөө мань эрийг залалгүй, хүчээр ирүүлсэн болоод тэр биз нэлээд эгдүүрхэн зэвүүн боловч бажга алдсан байдалтай харагдана. Гахайн торой шиг жижигхэн бүдхэн нүднийх нь хий хараанд гурван түмэн доллар ид шидтэй юм шиг дагалдан үзэгдэх ажээ. Гэтэл одоо нэгэнт өөрөө гарцаагүй өмч болгон авах ёстой мэт тэр их мөнгийг нь энэ учраа алдан үймэлдэн бужигнаж буй дэггүй олон хүн булаагаад авчих мэт аймшигтай санагдана. Энэ гачлант явдал, шохойдолгүй удсан бохир халтар хананд нь биеийн тамир, хонжворт сугалааны янз бүрийн эрээн мяраан зарлал хадсан бөгөөд намхан таазнаас нь тус бүр хоёр салаатай хийн таван дэнлүү унжуулсан бүдэг бүрий гэрэлтэй нарийхан урт танхимд болж байна. Пинский ноёны удирддаг «Зугаатай зав чөлөө» гэсэн нийгэмлэгээс зохиох багт наадмын тухай зарлал бусдаас гоц энд тэндгүй эрээн мяраантана. Пинский ноён өөрөө тэр танхимын мухарт намхавтар индрийн ард зогсох ба дэргэд нь хамгийн их итгэл түшигтэй хорь гучин хүн байна. Царай нь улайж чинэрснийг нь харвал тэд сэтгэл их догдолжээ. Тэд бүгд бүтэн сайнд өмсдөг хар өнгийн цайныхаа костюмтай байна. Янз байдлыг нь ажвал эгдүүтэй боловч хянуур бөгөөд баахан зүрх алдаж буй ажээ. Пинский ноён юмыг яаж мэдэх вэ гэж бодоод гар буутайгаа ирсэн байв. Буу шийдэм, олс, дээс, хэнгэрэг цан, дайчин сүрт жагсаал гэх мэт сүрхий үг хэрэглэсэн хотын даргын хэлсэн үг төдхөн хот даяар түгж, янз байдлыг ажвал хүн ард, нэгэнт тиймэрхүү завшаан тохиолдсоныг ашиглан хотын захиргааны ганц хоёр гишүүний учрыг олж орхих, гудамжны зугаатай сайхан

	— Хүүе Пинский! гэж тэр ноёныг дайсагнагч олны үймээн дотроос хамгийн тод нэгэн дуу гарлаа. (Энэ удаагийн цуглаанд үнэхээр гагцхүү Пинскийн талынхан ирсэн хэрэг биш, харин ч хотын захиргааны гишүүн ноёдоор жирийн ёс журмыг ч гэсэн албаар сахиулах юм сан гэж нэгэн санаа өвөрлөсөн янз бүрийн хүн өөрснөө ирсэн байв. Бас хэдэн эмэгтэй хүн ирснийг үзвэл тэр хавийн дацангийн хэдэн авгай, бас эмэгтэйчүүдийн тэгш эрхийн төлөө тэмцэх хөдөлгөөний хоёр гурван зүтгэлтэн, архи үл уух нийгэмлэгийн идэвхтэй тэмцэгч хоёр гурван зүтгэлтэн ирсэн байв. Пинский ноёныг өөрөө хүрч очихгүй бол бид өөрснөө танайд очно гэж энэ хүмүүс сүрдүүлсэн байжээ.

	— Хүүе, Пинский! Хахуулийн эзэн! Тээврийн гэрээнээс хэчнээнийг ашиглая гэж бодож байна чи? гэж танхимын нэг захаас нэг хүн хашхирлаа. 

	Пинский (толгой руу нь нэг юмаар хатгасан юм шиг давхийн эргэн харж): Хэн намайг хахууль авдаг гэв? Битгий худал хэл! Би өөрийнхөө хэдэн долларыг ариун цагаан ажлаараа олж авсан юм, манай арван дөрөвдүгээр тойргийнхон бүгд андахгүй гэхэд танхимд цугласан таван зуун хүн ха-ха-хи-хи-хи хэмээн хөхрөлдөж Пинский ганц ч доллар хахуульд аваагүй гэнэ шүү! Ха-ха, үгүй мөн ч сүрхий хүн ээ! гэлцэв. 

	Пинский царай барсхийн улайрч суудлаасаа огло үсрэн бослоо. Ямар, худал хэл ээ юү, үнэн юм чинь. Сонинд бичиж, намайг тухирсан улсын ятгалгад ороод наашаа санд мэнд ирсэн ажилгүй ангалзаж байдаг тануус шиг хэдэн юмтай үг ярилцах хүсэл над алга. Би зургаан жил энэ албанд суулаа. Намайг хэн болохыг манайхан мэдэцгээнэ гэхэд бас нэг хүн;

	— Чи бас биднийг ажилгүй ангалзаж явдаг улс гэнэ үү? Аа муу золиг сайхан мэдээрэй гэв.

	— Манайхан намайг бүгд мэднэ гэхэд нь бас нэг хүн:

	— Чамайг хэн мэдэхгүй билээ, сайн мэднэ! гэхэд бас нэг ажлынхаа хувцастай яваа нуруу намхан, туранхай усны аж ахуйн ажилчин: Өө чи муу, хог! Саналаа яах гэж байна? Гэрээнд саналаа өгөх гэж байна уу, үгүй юу? Шууд хэлээдэх! гэхэд нийгмийн даатгалын ажилтан нэг хүн: за чи саналаа яах гэж байна гэдгээ л хэлээдэх! гэв. 

	Пинский дахиад л суудлаасаа бослоо. Мань эр маш их тэвдэж байн байн босож сууж байлаа. 

	— Би яахыгаа өөрөө мэдэх эрхтэй хүн шүү! Өөрийнхөө ажлыг ч өөрөө бодож шийдэх эрхтэй хүн. Та нар тэгвэл намайг яах гэж сонгосон юм? Манай үндсэн хуульд... гэтэл нь Пинскийн эсрэг талын, шүүхийн залуу түшмэл, бүгд найрамдах намын гишүүн хүн:

	— Юун элэнцгийн чинь үндсэн хууль. Пинский чи биднийг битгий ятгах гээд бай! Саналаа яах гэж байна өгөх үү, үгүй юу тэрийгээ л хэлээдэх! гэхэд мөн Пинскийн эсрэг барилгачин нэг хүн:

	— Чамаас хариу сонсохоо л сонсоно доо! Чи тэр муу үл бүтэх этгээдтэй сүйд майд болж авсан мөнгөө өвөр түрийндээ чихчхээд байгаа биз гэлээ. 

	Пинскийн араас өөрийнх нь талын нэг гүжирмэг лужир ирланд хүн:

	— Эднээс битгий ай! Бүү сүрд! Дайрвал дайраг, бид гайгүй чамайг эдний идэш болгохгүй, дөнгөнө! гэж байна. 

	Пинский бас л босож:

	— Арай хэтэрч байна шүү. Би бодож байгаагаа хэлж болох байна уу, үгүй юу? Аливаа асуудал хоёр талтай байдаг. Сонин хэвлэлд юу гэж бичиж байлаа ч гэсэн миний бодоход Каупервуд... гэхэд Инквайер сонин захиалж уншдаг мужааны мэргэжилтэй нэг хүн:

	— Муу хулгайч минь, чи хахууль авчхаж л дээ. Чи битгий худал царай гаргаад бай. Яавал их хахууль авах вэ гэж бодохоос өөр бодол чамд алга гэв. 

	— Яг зөв, ёстой муу луйварчин! Гурван түмэн доллар аваад л шилээ харуулах гэж байгаа адгийн шаар! гэж усны аж ахуйн нэг туранхай ажилчин хэлэхэд Пинскийн зэвүү их хүрч цаадуулынхаа хатгалгаар гаарч:

	— Би шударга ёс, нэр төрийн тухай юу гэж ойлгож байдгаараа л байх болно. Үндсэн хууль ёсоор хэн бүхэн, би ч гэсэн үг хэлэх эрхтэй гэж бодож байна. Хотын төмөр замын нэгдлүүд мэдээж эрх мэдлийг эдлэх ёстой. Гэхдээ хотын хүн ам ч өөрийн эдлэх эрхтэй шүү дээ гэхэд нэг хүн:

	— Юун эрх мэрх? гэхэд бас нэг хүн:

	— Өөрөө мэдэхгүй байгаа. Ард түмний эрх, мод хөрөөдөх газар хоёр ямар ялгаатайг ч энэ мэдэхгүй гэв. 

	Бас нэг нь: Өвс ачсан тэрэгнээс ч ялгахгүй гэлээ. 

	Пинский амь насандаа айхтар халтай юм болохгүй байгаад бүр оодорч: Хүн ард өөрийн эдлэх эрх мэдэлтэй гэдгийг би дахин хэлье. Тэр нэгдлээр зохих татвар төлүүлэх хэрэгтэй шүү дээ. Харин хорин жил гэдэг бол гэрээ байгуулахад даанч богино хугацаа юм. Мирсийн төслөөр бол одоо тавин жил болтол хугацаатай болгож болох байна. Миний бодоход... гэхэд нь таван зуун хүн нэг зэрэг:

	Өө, муу хулгайч! дээрэмчин! новш! дүүжилье! хүүе! хүүе! хүүе! Олс, Олс! гэж хашхиралдахад Пинский цаадуулынхаа араар орж нуугдав. Хэдэн хүн гар зангидан, шүд зууж нүд ам муухай болгон түүн рүү давшлахад хэрэг бишдэж эхэлжээ гэдгийг Пинский мэдээд: Нөхөд минь болиоч! Миний хэлэх үгийг сонс! гэж хашхирав. 

	— Аа, муу новш чамайг одоо цусыг чинь холино! гэж нэг хүн загнахад сахалтай нэг польш эр Пинский рүү зүтгэж:

	— Саналаа яах вэ хэлээдэх! гэж тулган асуухад нэг еврей: ёстой ёстой новш, муу дээрэмчин. Би чамайг хэн болохыг чинь энэ арван жилд бишгүй л мэдлээ. Чи хүнсний дэлгүүрт байхдаа намайг мөн ч шулсан даа гэхэд швед нэг хүн даажигнан нялуурхаж: Пинский ноён гуай, хэрэв арван дөрөвдүгээр тойргийн ихэнх иргэд тэр хуулийн төсөлд таныг саналаа битгий өгөөсэй гэсэн хүсэлтэй байвал та тэр төсөлд саналаа ямар ч гэсэн өгөх үү аль эсхүл өгөхгүй юу? гэхэд Пинский гуйвлаа. Таван зуун хүн нэг зараар: Уухай! Энэ новшийг хараач хэлэх үггүй боллоо гэм! Тойргийн хүмүүсийн эрэлт хүсэлт ямар байгааг харгалзахыг ч бодоогүй байна шүү! Алья гавлыг нь хага цохь! гэлцэв. 

	Пинскийн талынхнаас нэг нь:

	— Пинский! битгий ай, дажгүй айх хэрэггүй! гэнэ. 

	Олон хүн индэр өөд уулгалж байгааг Пинский харж зүрх алдан:

	— Ардууд намайг битгий тэг ингэ гэвэл би хаанаас тэгэх билээ, яалаа гэж! Би чинь тэднийгээ төлөөлж байгаа хүн шүү дээ гэв. 

	— Аа чи аминдаа хүрэхээр л ингэж хэлж байна гэж нэг хүн хэлэхэд бас нэг хүн:

	— Чи төрсөн эхээ ч эх гэж үзэхгүй худалдахаас сийхгүй новш доо гэнэ. 

	— Сонгогчдын тэн хагас нь ч гэсэн намайг саналаа битгий өг гэвэл би өгөхгүй гэж Пинский буулаа. 

	— За яах вэ! Битгий сандар. Бид санал хураамз. Аравны ес нь бидний адил саналтай байх биз. Маргааш өглөө гэхэд гарын үсэг зуруулаад өгөмз гэж нэг хүн хашхирлаа. 

	Хийн компанид ажилтай ирланд америкийн эрлийз хорин зургаатай нэг залуу Пинскийн бүр дэргэд очиж:

	— Чамайг саналаа зөв өгөхгүй бол дүүжилж ална шүү, би өөрөө олсыг нь хүзүүнд чинь угламз гэж занав. 

	Пинскийн талын нэг этгээд:

	— Энэ чинь хэн гэгч вэ? Одоо хурал тарахад амдаж аваад учрыг нь олчихъё байз, амин газар луу нь ганц сайн өшиглөхөд л амьсгаагаа хураана даа, чи гэхэд нөгөө залуу: — Тэгдэг нь тэгээд чи юу? Чөдөр галзуу тусаж нүд нь мах шиг улайсан нохой оргисон чи юу даа? Гадаа гараад хүлээж бай, үзэмз гайгүй, гэхэд хуралдагсад бүгд энэ хэрүүлд оролцлоо. Бөөн үймээн шуугиан дэгдэж, Пинский ч хань нөхдөөрөө хамгаалуулан амь мэнд дээрээ ум хумгүй зугтаж гарлаа. Хойноос нь нохой гахайд нь хүрч: Авлигач! Хулгайч! Дээрэмчин! гэж хэлэх хэлэхгүй муу үгээр хашхиралдаж байв. 

	Уг хуулийн төслийг хотын зөвлөлд хэлэлцүүлэхээр оруулснаас хойш иймэрхүү будилаантай хурал цуглаан нэлээд олон газар болжээ. 

	Тэр өдрөөс эхлэн Чикаго хотын гудамж талбайд бөөн бөөн хүн цугларч, сонгуулийн тойргуудын зохиосон жагсаал энд тэндгүй болж байлаа. Хотын даргын улаймшигтай уриалгаар зохиогдож байсан тэр ёрын хурал цуглаанд нь албан хаагч, ажилчин, мухлагийн эзэд гэх мэтийн эгэл жирийн хүн, түүнчлэн элдэв ажил төрөлтэй янз бүрийн шашин шүтлэг, ёс суртахуунтай улс оролцож байв. Оройн цаг, өдрийнхөө ажлын дараа тэд хотоор жагсан нааш цааш алхах буюу хямд хоолтой гуанз юм уу, өөрсдийнхөө намын клуб буланд цугларан сууцгаах ажээ... яах гэж тэр бил ээ? Каупервудын төслийн хувь заяаг шийдэх ёстой гайт даваа гарагийн орой хотын зөвлөлийн ордонд ирж нэр төрөө бузарласан этгээдүүдээс ард түмний хүсэл эрмэлзлийг биелүүлэхийг шаардах гэж тэр ажээ. Каупервуд нэг өглөө ажилд очих гэж явахдаа өөрийн компанийн тэргэнд суувал тэнд хотын сүрхий томоотой иргэд тухлан суугаад сонин унших бөгөөд зарим нь цамцныхаа энгэрт санжганасан гинжин оосортой дүүжлүүр хэлбэртэй тэмдэг, зарим нь «Чи өөрийгөө шулуулах уу?» гэсэн үсэгтэй асуултын тэмдэг хэлбэртэй тэмдэг зүүсэн харагдана. Тэр эрхэм иргэд тэгж их айлгаж хорсол заналыг нь төрүүлсэн хүн нь хамт хажууд нь сууж яваа гэж огтхон ч бодсонгүй. Хашаа саравч, зарлал наах газар, байшингийн ханан дээр маш том том үсгээр ийм үгтэй ухуулах хуудас наасан байв. 

	 

	Волден. X. Льюкас

	Авлигачдыг эсэргүүцье

	 

	ӨНӨӨДӨР,

	12-р сарын 12-ны Даваа гарагийн орой Чикаго хотын иргэд хүн бүр хотын зөвлөлд заавал ирэгтүн!

	Төмөр замын концессын тухай асуудал шийдтэл даваа гараг бүр ирцгээгтүн.

	Бид хотынхоо эрх ашгийг АВЛИГАЧДААС хамгаалах үүрэгтэй.

	Иргэд ээ, авлигачдыг бут ниргэх тэмцэлд босоцгооё!

	 

	Сониныхон том том гарчигтай сүртэй бараатай юм хэвлэсээр байлаа. Сүм хийд, клуб бас бусад олон нийтийн газар хурал цуглаан болж Каупервудыг занан зүхсэн үг хэлцгээж байв. Хүмүүс, галзуу тулаанд согтон мансуурах адил ажээ. Муу шинж нь бүрдсэн тэр мундаг эрд багалзуураа шахуулж үхэхийг хэн ч хүсэхгүй байна гэлцэнэ. Дорно муж улсаас ирсэн энэ гайхал мангасын хоол болохгүй гэнэ. Хотыг хохироохгүй алба эс төлбөл эндээс арилж томилгоно, түүнд яавч тавин жилийн хугацаатай эрх олгож болохгүй гэнэ. Мирсийн хуулийн төслийг няцаая! Каупервуд шударга замд орж хотын зөвлөлөөс гуйх юмаа гуйна биз. Энэ этгээдээс ганц болтугай доллар авч саналаа худалдах ямар ч депутат амь насандаа халтай юм хийж буйгаа ойлгох хэрэгтэй гэх мэтээр бичдэг байлаа. 

	Ёстой л бүдүүн зүрхтэй хүн тийм занал сүрдүүлгээс шантрахгүй байж чадах байсан юм. Зөвлөлийн гишүүд хулчгар амьтад байжээ. Каупервуд чөлөөтэй орох эрхтэй байсан учир хорооны хуралдаан дээр өөрийн төслийг шударга зүйтэй зүйл хэмээн хамаг чадлаараа тайлбарлан ятгажээ. Каупервудын гуйвж дайвшгүй зориг зүрхтэйг хараад зарим нь зүрх орж, ялангуяа гурван түмэн доллар авна гэхээс юунаас ч аймгүй санагдах ажээ. Гэсэн ч сонгогчдын шаардлагыг биелүүлэлгүй улайм цайм зөрөөд яаж муугаа үзэх бол, хаашаа яаж аргалах вэ гэхээс арга буюу айдас хүрнэ. 

	Эцсийн шийд гаргах ёстой өнөөх даваа гарагийн үдэш боллоо. Эртний Мисир орны уран барилгыг дуурайлгасхийн хар гантиг чулуугаар барьсан асар өндөр нүсэр том барилгын дотор юу болохыг төсөөлье. Тэр байшинг барихад олон сая доллар зарсан бөгөөд одоо тэр байшинд хотын зөвлөл байрлахын хамт бас тойргийн шүүх хуралддаг юм. Тэр тэмдэглүүштэй үдэш энэ байшин дөрвөн талын гудамжинд дөрвүүлд үй олон хүн цугласан байлаа. Тэд, Каупервудыг хүн биш, харин ч чулуун зүрхтэй, хорон санаат, хязгааргүй баян чөтгөр мэт үздэг болжээ. Чухам яг тэр үдшийн дугаартаа «Кроникл» сонин Каупервудын Нью-Йорк дахь ордны тухай нэлээд тодорхой, баахан давсалсан сурвалжилгыг өдөр цагийг нь хүлээж байгаад бүхэл бүтэн нүүр эзлүүлэн нийтэлсэн байв. Цахирмаа цэцэгтэй өвлийнх нь гайхамшигт цэцэрлэг, мандах нарны туяанд гялалзах сайхан тасалгаа, ягаан цэгээн өнгөт гөлтгөнөөр доторлосон халуун усны өрөө тасалгаа, гантиг чулуун хөшөө баримлыг нь харуулахад тэр бүх хээнцэр баян эд агуурс болон ном судар, ховор нандин эрдэнэсийн дунд дүүжин ор мэт хээнцэр ганган буйдан дээрээ Каупервудын сууж буй гэрэл зургийг бас тавьжээ. Каупервуд ужид цэнгэл хөөх үедээ дайвар эмсээр бүжиг хийлгэх зэргээр зугаагаа гаргадаг талаар бичихэд ч эвгүй юм даа гэж битүү далдуур дохиолон муулсан байв. 

	Энэ үед хотын захиргааны ордонд урьд хожид үзэгдээгүй ховдог шунахай, ичих нүүрээ барсан долгомцог сүрэг чоно цуглаад байлаа. Хурлын танхим нь уудам цэлгэр, урд талын цонхнууд гэрэл ихтэй, таазнаас унжих шаргал хүрэл гэртэй гоёмсог дэнлүү гэгээ ихтэй. Захиргааны гишүүд суух жаран ширхэг сандал хагас дугуй хэлбэрээр эгнэсэн харагдана. Хар чийгээр гял цал өнгөлсөн урт урт царс модон сандалд гоёмсог хээ угалз гаргаж, зэгэл саарал өнгөөр будсан хананд зоосон алтан шармал дэнлүүний гэрэлд юм бүхэн өнгө жавхлантай харагдана. Хурлын даргын сандлын дээгүүр цаад хананд нь түрүүчийн хотын даргын сүртэй том хөрөг хийц муутай, тоосонд баахан дарагдсан байна. Хурлын танхимын хэмжээ, хийц маяг нь хүний үг хэлэх аль ч өнцгөөсөө тов тод дуулдах боловч тэр орой гудамжинд цуглан бужигналдах олны хөл, үймээн, бөмбөрийн дуу шиг чихний дөжин болж байлаа. Хурлын танхимын хажуу хавирганы гудам, хонгилоор, мянгаас доошгүй хүн, зарим нь мод шийдэм зарим нь олс дээс барьчихсан орж иржээ. Тэд бас гуулин хөгжим авчирч байн байн «Жаргалант орон Колумби маань мандтугай!», «Хайрт эх орон чамдаа», «Дикси» гэсэн дуу нижигнүүлнэ. Шлумбом гэгч нэгэн депутат амь наана там цаана сандарч гурван зуун хүнд хараалгаж зүхүүлсээр орж ирлээ. Тэд, "чамайг хурлаас гарч ирэхэд чинь бид бүгдээр амдана шүү" гэж занана. Шлумбом ноёныг тэгж байхыг бусад нь хараад нэлээд сүрдэж буй бололтой. 

	— Энэ ер нь юу болж байна аа?

	— Эрх чөлөөт оронд ийм юм болно гэдэг чинь хэтэрч байгаа юм биш үү? гэж Шлумбом хурлын танхимд тийнхүү орж ирж амь нас мултрав бололтой хэмээн бага зэрэг сэхээ авч суусан хойноо хажуугийнхаа Гэйвган гэгчид хэлэхэд тэр нь:

	— Бүү мэд! Манай хорьдугаар тойрогт хэзээ ч тийм танхай балмад этгээдүүд байгаагүй санах юм, одоо л болохыг байлаа. Бидэнд ам нээж үг хэлэх эрх ч байхгүй болсон байна. Сонинд юу бичээд яа гэсэн байна, тэрүүгээр л явцгаадаг болжээ гэж алжааж залхсан янзтай хэлэв. 

	Пинский Хоберкори хоёр тэртээ нэг өнцөгт үг зөвлөлдөх бөгөөд хоёулын нүүр царай их л баргар харагдана. Пинский түнш нөхөртөө:

	— Жоу минь, энэ улсыг энэ Льюкас л өдлөө. Урьд шөнө би гэртээ ч харьж чадсангүй. Энэ танхай амьтад гэр орон дайрч мэдэх юм. Авгай бид хоёр хотын төвд Жэйкийн зочид буудалд хонодог хэрэг шүү. Саяхан хүү хүрч ирж хэлэхдээ таван зуугаад хүн өглөөнөөс манайхыг ээрч тойроод байна гэлээ. Энэ чинь юу гэсэн хэл вэ? гэхэд цаадах нь:

	— Манай тэнд ч өөрцгүй. Дор нь алж хядна гэцгээх нь сүрдүүлэг л байлгүй, яав гэж, гэсэн ч юмыг яаж мэдэх вэ, цагдаа бидэнд хэр тус болох эсэхээс бас болно. Ер нь даанч даварсан юм болоод байна шүү. Каупервудын санал зүйтэй санагдана ер юу нь муу байгаа юм, энэ улс юунд нь ингэж нэг их сүйд болоод байгаа юм? гэлээ. 

	Энэ үес хаалга нээгдэж «Жорж нутгаар аялан гарахад» гэсэн дууны ая бүр тод болов. Зайнер, Нодсен, Ривэр, Рожерс, Тирнен, Кэриген хэмээх хотын депутат орж ирлээ. Орж ирэгсдийн дотроос Гирнен, Кэриген хоёр ноён л нэг их айж сандраагүй юм шиг харагдав. Тэрнээс биш гартаа дүрэлзэх бамбар барьж, энгэр заамандаа дүүжлүүрийн тэмдэгтэй тэр олон хүн гудамжинд тийнхүү омогтой загнахад айгаагүй хүн гэж үнэндээ байсангүй. Хашхиран гууглах олны дундуур арайхийн орж ирсэн «Инээдэг Майк» гэгч хотын депутат орж ирэнгээ:

	— Пэт минь, энэ арай хэтэрч байгаа юм биш үү? Чи юу гэж бодно вэ? гэхэд Кэриген ууртай, шийдэмгий зэвүүнээр:

	— Чөтгөр алгадмаруудыг! Эд нар намайг, миний тойргийг ч удирдаагүйгээс хойш би өөрийнхөө л бодсоноор саналаа шийдэх юм хуна гэхэд Тирнен зориг орж:

	— Би ч гэсэн тэгнэ. Та миний бодож байсныг яг хэллээ. Мөн ч горьгүй юм болох байх даа? гэхэд Кэриген түүн рүү энэ золиг чинь зүрх алдаж байна уу гэсэн янзтай сэжигтэй харснаа, 

	— Горьгүй нь, горьгүй юм болно, гэхдээ тэрнээс би л лав айхгүй гэж тургихад наадах нь: Би ч гэсэн гэж догиолоо. Гуулин хөгжмийн ая маршийн дуу нижигнэн хотын дарга орж ирлээ. Олон хүн хашхиралдан баяр хүргэх дуулдана. Гудам, хонгил дээд суудлаар тусгай шилж сонгож авсан хүмүүс пиг дүүрчээ. Хотын захиргааны гишүүд рүү бүгд л тун ёозгүй муухай харцгаана. 

	— Хотын дарга зочдын өмнө гэдийн зогсох хэрэгтэй болж дээ гэж зөвлөлийн гишүүд нэг нэгэндээ егөөнө. Аар саар асуудал хэлэлцэх хооронд дээгүүр суудал эзэлсэн хүмүүс хотын захиргааны нэрт зүтгэлтнүүдийг элдвээр хочилж ер ичиж зовох шинжгүй энэ тэр гишүүдийг нэг нэгэндээ хуруугаар зааж байлаа. 

	— Тэр тарган, бөмбөлөг шиг бөөрөнхий, цагаан толгойтой хүн чинь өнөөх Жон Даулинг гэдэг нь шүү дээ. Тэр Пинскийг харав уу, хулгана шиг янзын эр шүү! Тэнд Кэриген гэгч нь тэр шүү дээ. Ай бүү үзэгд Бадмарааг ноён тэр байна. Хүүе Пэт, чиний эрдэнэс чинь юу болж байна? Өнөө орой чи юм олж чадахгүй байх шүү! Хэрэг чинь бүтэхгүй байх гэхчлэн ярилцаж дооглож даапаалах сонсогдоно. 

	Каупервудын талын Винклер гэгч хүн:

	— Энэ дээгүүр сууж байгаа улсыг дэг журамтай болгож, асуудлыг айвуу тайвнаар хэлэлцэх бололцоо олгохыг эрхэм хүндэт даргаас хүсье. Хүн ардын эрх ашигт маш чухал асуудлыг хэлэлцэх гэж байхад иймэрхүү дэггүй... гэтэл нэг: Аа чи л хүн ардын эрх ашгийг бодож байгаа вий! гэхэд өөр нэг хүн: Чи дуугай суу, хахууль атгачхаж л даа гэлээ. 

	Винклер: Эрхэм дарга та... 

	Хотын дарга: Дээгүүр сууж байгаа нөхөд, ээлжит асуудлыг хэлэлцэхэд дуу чимээгээ татна уу гэж би та бүхнээс гуйх ёстой болж байна гэхэд алга нижигнүүлэн ташаад чив чимээгүй боллоо. 

	Хотын депутат Гүйглер, хотын депутат Сүмуискийдээ: Үгүй мөн сүрхий сургасан байна шүү гэж хэллээ. 

	Каупервудын талын, тарган, тагдгар биетэй, улаан хацартай, ганган дэгжиндүү Балленберг гэгч хотын депутат босож: 

	— Миний нэрээр оруулж байгаа энэ төслийг хэлэлцэхийн өмнө нэг зүйл мэдэгдэх санал над байна. Түрүүчийн долоо хоногт энэ төслийг оруулж байхдаа миний бие ингэж хэлсэн... 

	Нэг хүн, Чиний юу хэлснийг бид мэдэж байна. 

	Хотын зөвлөлийн гишүүн Балленберг үгээ цааш нь үргэлжлүүлэн: ... Миний бие, тэр төслийг бусад хүний саналын дагуу оруулсан юм. Тэр үед төслийг хэлэлцэхэд угаас хорооны хариуцлагатай олон хүн тэр төслийг оруулж хэлэлцүүлэх хүсэлтэй байсан юм гэдгийг би тайлбарлаж хэлэх... 

	Нэг хүн: — За, за, Балленберг чи боль. Чи хэний төлөө мэрийж байгааг чинь бид мэдэж байна. Дэмий донгосохоо боль! гэлээ. 

	Зөвлөлийн гишүүн Балленберг бас л:

	— Эрхэм даргын зөвшөөрснөөр... гэтэл бас нэг хүн:

	— Суу чи, Балленберг. Бусад авлигачид чинь бас үгээ хэлэг гэлээ. 

	Хотын дарга: 

	Дээр сууж байгаа нөхөд хүний үгийг таслахгүй байхыг хүсье. 

	Зөвлөлийн гишүүн Хвранек ч суудлаасаа огло харайн босож: 

	— Даанч хэтэрч байна шүү! Энэ дээгүүр суусан улс биднийг айлгаж сүрдүүлэх санаатай чихэлдэж байна. Манай хотыг олон жил үйлчилж, үйлчлэхдээ жигтэйхэн сайн үйлчилж ирсэн компаниас оруулж ирсэн саналыг нь бид хэлэлцэх гэж байхад энэ асуудлыг айвуу тайван хэлэлцэх бололцоо бидэнд олгохгүй байна. Хотын дарга энд өөрийн найз нөхдөөр дүүргээд сониныхоо өдий төдий мянган хүнийг тухирч өдөөн хатгаад биднийг айлган сүрдүүлэх гэж байна. Би л хувьдаа... 

	Нэг хүн: Билли чи юун их уурлах юм?Хахуулийнхаа хувь мөнгийг аваагүй байгаа хэрэг үү? гэхэд сэхээтний нэлээд дэгжин байдалтай, польш аялгатай ярьдаг Хвранек дээгүүр суугчдын хэн нэг рүү зангидсан гараар зангаж:

	— Чи айгаагүй юм бол нааш бууж ирээд надтай ярилц л даа, эвий хөөрхий минь! гэж даажигнахад тавин хүн зэрэг:

	— Ай, муусайн золиг! Билли чи мөч бүтэн дээрээ зайлсан дээр байх шүү! гэж занав. 

	— Зөвлөлийн гишүүн Тирнен босож: — Хотын дарга ноён! Арай хэтэрч байгаа юм биш үү, болиулмаар байна шүү!

	— Үгүй, энэ чинь хэн гэгч вэ? Өнөөх инээдэг ноён шив дээ! гэж нэг нь даапаална. 

	Бас нэг нь: Майк, чи хэчнээнийг хахуульдаа авна гэж бодож байна? гэхэд Тирнен дээгүүр суусан хүмүүсийн зүг эргэж хараад:

	— За, ярих дуртай юм бол нааш бууж ирээд улаан нүүрээрээ ярь л даа! Би та нарын буу шийдэм, дээс шидэмснээс айхгүй. Энэ компани манай хотод хийгээгүй сайн юмгүй шүү гэхэд нэг хүн:

	— Аа тийм үү гэлээ. 

	Зөвлөлийн гишүүн Тирнен:

	— Энэ компани байгаагүй бол манай хот хоторхуу юм болж чадахгүй байсан. Арван хүн нэг зараар:— Аа, тийм үү? гэж хашхирав. 

	Зөвлөлийн гишүүн Тирнен зориг орж:

	— Би бусдын бодлоор будаа иддэг хүн биш гэхэд нэг хүн: — Нээрээ тийм байх аа гэв. 

	Зөвлөлийн гишүүн Тирнен: — Бид олгосон эрхийнхээ хариуд зохих нөхвөрийг авах хэрэгтэй гэж би шаардаж байгаа юм. 

	Нэг хүн: — Чи хэчнээн мөнгө түрийвчлэхээ хэлж байна даа. 

	Зөвлөлийн гишүүн Тирнен: — Энд ажилгүй дэмий суугаад орилолдож байгаа энэ үл бүтэх этгээдүүд юу гэж ч байсан над падгүй. Тэр компанид хэрэгтэй юмыг нь өгөх хэрэгтэй гэдгийг л би хэлж байна. Манай хотыг хог шиг болгоход хэн тус болсныг мэдэх хэрэгтэй гэхэд тавин хүн нэг зараар: 

	— Уухайс! Чи өвөр түрийндээ л мөнгө чихэж байвал болно гэж бодож байна уу? Чи өнөө орой саналаа өгөөд юу болох вэ, хохь чинь шүү! гэв. 

	Хотын зөвлөлийн хамгийн шийдчихсэн зарим нэгээс бусад нь ихэнхдээ тэр сүрдүүлэг хавчлагаас нэлээд хулчийсан байлаа. Энд орж ирээд суучихсан энэ улстай үг маргаад ч мэх алга, гадаа шуугилдаж байгаа тэр олон хүнийг яана! Хотын дарга гэж айхавтар золиг байдаг! Сонин хэвлэлийн сурвалжлагчид хүн бүрийн амнаас гарсан үг бүрийг тэр янзаар нь бичээд салдаггүй ээ!

	— Яах ч учраа олохыг байлаа гэж Пинский, хажуудаа сууж буй Хвранект хэлээд, — Ер нь больсон дээр байгаа гэв. 

	Каупервудын эсрэг үзэлтэй, цонхигор царайтай, туранхай эрдэмтэн хүнэрхүү харагдах Жилларен гэгч босож ирлээ. Тэдний талынхны урьдчилан хэлэлцэж тохирсноор мань эр хамгийн түрүү босож өнөөх төслийг нь хиартал шүүмжлэх ёстой байжээ. 

	— Эрхэм дарга таны соёрхсоноор миний бие үг хэлье. Балленбергийн төсөл ёсоор тавин жилийн хугацаатай концессын төслийг хот тохижуулах асуудал эрхэлсэн нэгдсэн хороонд хэлэлцүүлэхэд оруулъя гэж түрүүчийн гаргасан шийдвэрийг дахиад хянаж үзэх санал байна. Тэр хороог хотын зөвлөлийн ихэнх гишүүн ач холбогдлоор туйлын бага хороо гэж үзэж байсныг тайлбарлаж хэлбэл зохино. Тэр хороо, хотын гудамж талбайд нэр олж өгөх, хотын зөвлөлийн ажилтан нарын ажлын цагийн хуваарийг тогтоож өгөх л үүрэгтэй. Энэ хороонд хээл хахууль, өргөл барьцаар хөлжих ямар ч бололцоо байхгүй. Иймд хотын даргын талынхан болон итгэл муутай хүмүүсийг хотын зөвлөлд хуваарилах үед энэ хооронд хуваарилсан явдал байгаа. Одоо тэгээд итгэлт нөхдийн гараас тэр төслийг аваад тэнд оруулж, үүрд мөнх авслах санал гарч байгаа юм. Одоо л нэгийгээ үзэх цаг болоод байна гэв. 

	Зөвлөлийн гишүүн Хоберкорн (үүнийг асуудал хэлэлцэх дэг журмын чанарт юм хэлэлцэхэд цэцэн цэлмэг үгтэй гэж цаадуул нь дандаа босгодог юм): 

	— Тэр шийдвэрийг дахин хянаж өөрчлөх ёсгүй гээд мань эр учир шалтгаан тоочин ярьж эхэлсэн боловч улс амьтан хашхиралдаж шүгэлдээд болсонгүй. 

	— Чи хэчнээнийг авсан бэ? гэж нэг хүн хашхирахад өөр нэг хүн: — Чи ер нь бүх насандаа хахуулиар амьдарсан шүү дээ гэв. 

	Хоберкорн дээгүүр суусан хүмүүсийн зүг муухай гэгч ширэв татан харж: Та нар биднийг айлгаж сүрдүүлэх гэж л ирсэн улс, та нараас хэн айдаг юм. Та нар шиг балай этгээд хүний зэвүү л хүргэхээс өөр юу байдаг юм гэхэд нэг хүн: Чи тэр бөмбөр нижигнэхийг сонсож байна уу? гэлээ. Өөр хэн нэг хүн: — Хоберкорн чи тэр компанийн төлөө саналаа өг л дөө. Тэгээд юу болохыг өөрөө мэдэж ав. Чамайг би мэдэхгүй биш гэв. Зөвлөлийн гишүүн Хоберкорн дотроо: Энэ ер хэрэг бишдэж байна шүү гэж бодлоо. 

	Хотын дарга: — Тийм саналыг хүлээж авахгүй. Няцаалаа.

	Зөвлөлийн гишүүн Гүйглер нэлээд сандарсан байдалтай: — Бид тэгээд Жиллераны төсөлд саналаа өгөх болж байна уу? гэхэд нэг хүн: — Тийм тийм, харин саналаа гайгүй зөв өгөөрэй гэв. 

	Хотын дарга: 

	— Тийм ээ. Одоо санал хураах ажилд оръё. Нарийн бичгийн дарга санал тоолно шүү. 

	Нарийн бичгийн дарга А үсгээр эхэлсэн нэрсээс эхлэн дуудаж: 

	— Алтваст байна уу? (энэ бол Каупервудын талын этгээд) Зөвлөлийн гишүүн Алтваст: 

	— Зөвшөөрье. (мань эр аргагүй л айжээ). 

	Зөвлөлийн гишүүн Тирнен, Кэригенд: нэг амьтан хулчийчихлаа гэхэд зөвлөлийн гишүүн Кэриген: 

	— Хм гэлээ. 

	Балленберг (энэ бол Каупервудын талын хүн, уг төслийг оруулсан хүн шүү дээ)

	— Зөвшөөрье. 

	Тирнен: Энэ чинь юу вэ?

	Балленберг ч айх нь энэ үү?

	Кэриген: Тийм шиг байна. 

	Кэнма?

	— Зөвшөөрье. 

	Фогарти?

	— Зөвшөөрье. 

	Зөвлөлийн гишүүн Тирнен илт бажгадаж: Үгүй, энэ Фогартинийг гэнэ. 

	Хвранек?

	— Зөвшөөрье. 

	Зөвлөлийн гишүүн Тирнен: Хвранек бас зөвшөөрлөө гэж үү?

	Зөвлөлийн гишүүн Кэриген хулчгар нөхдөдөө зэвүүцэж: Сүүлээ хавчицгааж байх шив дээ гэв. 

	Санал хураалтын ажил яг наян секундийн дараа дууслаа. Жиллерын төслийг хорин таван хүн татгалзаж дөчин хүн зөвшөөрсөн учир Каупервуд дийлдэх нь тэр. Төсөл нь тийнхүү бүрмөсөн баларчээ.

	
ЖАРАН ХОЁРДУГААР БҮЛЭГ : НӨХВӨР

	Ихэд гуньж гансарсан хүнийг та бишгүй л үзээ биз. Нүднийх нь харц бүдгэрч, хийморь нь үхэж, санаа сэтгэл нь гай зовлонгийн хүйтэн цэвдэгт больчихсон тийм хүнийг бишгүй үзээ биз. Тэр гайт оройн арван цаг хагаст Каупервуд Мичиганы өргөн гудамж дахь байшингийнхаа номын сангийн тасалгаанд гав ганцаар суухдаа чин үнэнийг бодвоос дийлдсэн нь гарцаагүй ажээ. Ингэж нэгмөсөн балрахын өмнө мөн ч ихийг санаж явжээ. Одоо цаг хугацаа жаал өнгөрч, үймээн шуугиан намжихыг хүлээзнэж байгаад уг төслөө нэлээд өөрчлөн хотын зөвлөлд дахин орох гээд ч хэрэг алга даа гэж бодлоо. Каупервуд тэгж сэтгэлээ хоосон зогоох хэрэг алга гэж бодож байна. Ийм өнө урт хугацаанд өөрийнхөө овжин ухаан бодлыг элдвээр зарж бишгүй л үзэлцлээ. Комиссын хурал болдог хотын зөвлөлийн өрөө танхимд өдөр дараалан бүхэл долоо хоногоор эргэлдлээ. Шийдвэр тогтоолыг хянаж үзэх мэт өдий төдий зарга хөөж өргөдөл, гомдол, зарга үүсгэн олон жил унжирсан хэрэг төвөг удаж хуулийнханд идэш өгч, хот орныхныг баахан бужигнуулж, өөрөө болон дайснуудаа авсанд орсон хойно ч учир нь үл олдох тоймгүй их будилаан тарьж болох боловч тэгээд ч сэтгэл зогоох юм алга гэж бодлоо. Хамгийн сүүлд явуулсан тулалдааныг он удаан жилээр алгуур нямбай бэлтгэн хийсэн билээ. Дайснууд нь тэр тулалдаанд нэгэнт ялсан болохоор одоо бүр ч оодрон омог бардам болжээ. Каупервуд Ромын эзэн хаант улсын их эзэн амь хамгаалах торгон цэргээ шилж авах адил өөр шигээ хамгийн шийдэмгий, ичих зовох нүүргүй, улайрсан хүмүүсийг хотын зөвлөлийнхнөөс элсүүлэн авсан боловч тэр хал үзэж халуун чулуу долоосон, цадах ханахыг үл мэдэх ховдог долгомцог ноёд нь ч сүүлчийн тэр тулалдаанд зориг зүрх алдаад бууж өглөө. Одоо яаж тэдний үхсэн хийморийг сэргээж шинэ тулалдаанд оруулах вэ? Яаж ялж дийлэхийг нэгэнт «мэдээд авсан хүн амын уур хилэнг тэвчин тэсвэрлэх хүч чадлыг юугаараа бий болгох билээ дээ? Өөрөөс нь болж үүссэн тэр их уур хилэн, үймээн шуугианыг дорно муж улсуудын зургаан том санхүүчийн дотроос Хэкелмайер, Фишел юм уу өөр хэн нэг нь оролцож намдаах нь юу юм гэхээс биш, Каупервуд өөрөө үнэхээр ядарчээ. Чикаго хотоос ч залхжээ. Эхлэл дуусгалгүй болсон ийм тэмцлээс ч залхжээ. Тэр ч бүү хэл саяхнаас мань эр бүр залхсандаа: Хойшид яаж ч баларч байсан ийм их сүйдтэй хөөцөлдөхөө л больё гэж дотроо боджээ. Ямар хэрэг байна? Ийм их юмтай байж чингэж байхын хэрэг алга! Түүнээс гадна Каупервуд хэдийгээр хүч чадалтай мэт санагдавч нас ахиж дарамттай болж буйгаа мэдрэх боллоо. 

	Эйлинийг өөрөөсөө хөндийрүүлэн хагацсанаас хойш Каупервуд гонь ганцаар болж, залуу зандан насных нь хамаг дотнын хүн үгүй болжээ. Хүсэл мөрөөдлийнх нь очир магнай болсон голшиг Беренис бас л хөндий хэвээр. Гэхдээ сүүлийн үед овоо нэг дотнорхуу үг цухуйлгах болсон нь баярлууштай боловч ямар учиртай юм бол доо? Эелдэг наалинхай зан төдий юу? Ачийг хариулж байгаа нь тэр үү? Ингэхээс илүү дотно хайрын сэтгэл түүнд төрөхгүй нь бололтой хэмээн Каупервуд гансарна. Ирээдүйн тухай бодохдоо эцсээ хүртэл тэмцэн тэмцэх хэрэгтэй юм, тэгээд... гэж дүнсийн суулаа. 

	Каупервуд номын сангийнхаа том өрөөнд иймэрхүү байдалтай ганцаар суух бөгөөд хааяа хааяа утас дуугарч тэр дүнсгэр бодлыг нь тасалдуулж байлаа. Гэнэт гадаа хаалганы хонх дуугарах чимээ гарч төдхөн шивэгчин хүүхэн нэг хүний нэрийн хуудас авчирч тантай нэг залуу хатагтай уулзъя, хүлээн авах бол уу гэж байна гэлээ. Каупервуд нэрийн хуудсыг хагас дутуу харангаа огло харайн босож, одоо энэ хорвоод хэрэгтэйгээс хэрэгтэй байгаа тэр хүн дээрээ очих гэж яаран сандран шатаар уруудлаа. 

	Хүний бодол санаанд үл мэдэг алгуур болдог маш нарийн адармаатай хувьсал яван явсаар төвшрөхийг ажиж мэдэхийн аргагүй байдаг. Беренис Флеминг, Каувервудтай анх уулзахдаа л их хүчирхэг яггүй хүн юм гэсэн бодолтой болсон байжээ. Тэр цагаас хойш Каупервуд, Беренисийн өсөн хүмүүжиж мах цусандаа шингээн баримтлах болсон ёс горим, үзэл бодлыг нь алхам алхмаар өөрчлөн биеэ өөрөө мэдэх, нийтийн хэв ёс гэгчийг үл тоомсорлох тийм бодлыг төрүүлж байжээ. Чикагод Каупервудын хийж байсан асар их тэмцлийг эргэцүүлэн бодохдоо Беренис, энэ хүн аргагүй их санаа өвөрлөсөн нь энэ дэлхийн аварга санхүүчдийн нэг болох гэсэн хэрэг биз хэмээн ухаарах ажээ. Сүүлийн удаа Нью-Йоркаар очихдоо Каупервуд өөрийнхөө хүсэл мөрөөдлийг биелүүлэх гэсэн бодолдоо бүрмөсөн автсан мэт байсан боловч түүний эрмэлзлийн дээд оргил нь намайг өөрийн болгох гэсэн бодол юм даа гэдгийг Беренис нүднийх нь харцаар лавтай мэджээ. Тийм хатуу итгэлийг Беренист төрүүлжээ. Ер нь Каупервуд хэзээ ч гэсэн туйлын өгөөмөр, үнэнч, тэвчээртэй, юу л гэвэл түүгээр нь явдаг байсан л даа. 

	Беренис тэр орой Чикагод ирж нөхдийнхөө хамт Ришелье зочид буудалд буугаад одоо Каупервудынд ирсэн нь энэ. 

	Каупервуд; — Беренис та юу? гэж дуу алдан элэгсгээр гар барьж, хэзээ ирэв? нааш яасан зэгсэн ирэв ээ? гэснээ тэр хоёрын хооронд ямар нэг чухал өөрчлөлт гарах дээр хүрвэл над мэдэгдээрэй гэж гуйж байснаа гэнэт санаж юу хэлэх гэж ирсэн юм бол? гэж бодлоо. 

	Беренис, хилэн хажлагатай хүрэн өнгийн торгон костюм өмсжээ. Ёстой дэгжин зохижээ!

	— Та л намайг ирүүллээ шүү дээ гэж Беренис хэлэхэд ялимгүй өдсөн хийгээд үнэнд гүйцэгдсэн өнгө илт байв. Өчигдрийн сонин уншаад би одоо л танд хамгийн их хэрэг болж магадгүй гэж бодлоо гэхэд Каупервудын нүд гялалзаж: — Юу хэлэх гээ вэ... гэснээ дуугай болчихлоо. 

	— Би саналаа шийдлээ. Ер нь би танд хэзээ нэгэн цагт өрөө төлөх ёстой шүү дээ гэхэд Каупервуд зэмлэнгүй: 

	— Беренис ээ! гэж дуугарлаа. 

	— Би тэгж хэлж байгаа юм биш, уучлаарай. Одоо би таныг илүү сайн ойлгох шиг боллоо. Ер нь... гэснээ зориг орсон бололтой цовоо байдлаар: Би одоо өөрөө хүсэх боллоо гэв. 

	— Беренис! Нээрээ юу?

	— Худлаа гэмээр байна уу?

	— Тийм бол яасан сайхан хэрэг вэ гэж Каупервуд инээд алдан гараа сарвайхад Беренис өөрөө тэврүүлж гайхалтай юм боллоо. 

	— Би өөрөө ч мэдэхгүй байна. Ямар ч гэсэн одоо танаас хол байж чадахгүй санагдана. Би таныг энэ удаа дийлдэж магадгүй гэж бодож байсан юм шүү. Үнэхээр дийлдвэл таныг эндээс нэг тийшээ, Лондон ч юм уу Парис руу явсан дээр гэх гэсэн юм... Та биднийг энэ улс амьтан ер ойлгохгүй, харин би ойлгож байна гэж гэнэ гэнэ хий залгин дуржигнуулав. 

	— Беренис минь! гэж Каупервуд хацар, үсийг нь илэхэд Беренис: 

	— За, жаахан байзна. Харин та одоо намайг л алдах гээгүй бол өөр ямар ч авгай байлгаж болохгүй шүү. 

	— Одоо танаас өөр хэн ч над хэрэггүй. Одоо над байгаа юм бүхнийг хоёулаа л ав адил эзэгнэе... Беренис хариуд нь... Санаж мөрөөдсөн юм үнэн болж хувирах жигтэй сонин юм даа!

	
НЭХЭН САНАВААС

	Хүн төрөлхтний тархи толгой шашинд мансуурчээ. Амьдралыг амьдралаас л сурах ёстой байна, тэгэхлээр мэргэшлийн сурталчийн бичсэн зүйл ч гэсэн хуурмаг таваар үйлдвэрлэгчээс дээр биш юм. Ер нь Бурхан юм уу амьдралын хүч гэгч байдаг бол тэр нь тэнцвэржил мөн бөгөөд хүн нийгмийн хувьд тэр нь нийгмийн гэрээ гэгч байж болмоор санагдана. Түүний илрэх арга нь гэвэл хачин олон янзын содон шинж, хэмжээ дамжаа бүхий бодгалийг бий болгоод тэрнээсээ уламжлан элдэв шийдээгүй асуудалтай олон түмнийг бий болгодог шиг байна. Яваа яваандаа зайлшгүй тэнцвэр тогтож нэг хэсэг эсхүл олон түмэн нь бодгалийг, аль эсхүл бодгаль нь олон түмнээ захирдаг ажээ. Тэнгис далай дандаа давлагаатан донсолж байдаг хойно юунд өөрц байв гэж. 

	Тэгтэл тэнцвэржлийг хэрэгтэй гэж шаардсан нийгмийн чанартай үг, хэллэг гарч ирдэг байна. Тэр нь эрх, шударга ёс, үнэн ёс суртахуун, ариун санаа, нандин сэтгэл гэсэн үг бөгөөд бүгд л тэнцвэржлийг тогтооё гэсэн санаа юм. Хүчтэй нэг нь хэтэрхий хүчжих хэрэггүй, дорой нэг нь дэндүү доройтох хэрэггүй, гэсэн ч тэнцвэржихийн өмнө дэнсний таваг заавал ч дээш доош болдог шүү дээ! Нирваан! Нирваан л гүйцэд амрахуй, тэнцвэржил юм. 

	Тэнгэрийн уудмыг зураад өнгөрдөг асар том солир мэт Каупервуд хэсэгхэн үе бодгаль хүн хэчнээн гайхамшиг, аймшигт юм болгож чаддагийг харуулсан юм. Гэвч тэнцвэржлийн мөнхийн хууль хэзээд арилахгүй учир мундагчуул ч гэсэн одой нар юм гэж Каупервуд өөрийн эрхгүй ухаарчээ. Хоморгод нь орж яваад баларч муугаа үзэж айж сандран хэлмэгдсэн тийм хүмүүсийн тухай юу хэлж болох байна? гэвэл хууль тогтоох хурлын гишүүн агсан зуу орчим хүн улс төрийн тавцангаас үүрд хөөгдөж элдвээр хэлүүлж авсандаа орсон лугаа адил болжээ. Хэдэн удаагийн сонгуулийн хотын зөвлөлийн гишүүн тавиад хүн хэчнээн цоролзоод ч барсангүй хэнд ч хэрэггүй болж хаягдаж бүрмөсөн мартагджээ. Эрхэм дээд эрмэлзлээр сэтгэлээ тэжээж эд агуурсыг тоохгүй явсан сүр жаахлант амбан сайд эргэлзэж тээнэгэлзэх бодлоор сэтгэлээ тамлаж, тус болж байсан хүмүүсээ хараан зүхдэг болжээ. Хүний үгэнд баахан оромтгой байсан өөр нэг амбан сайд ард түмэнд гологдон хөөгдөж ажилгүй болж элдэв муу юм бодож амар заяа үзэхгүй тарчилсаар адаг сүүлд нь амиа хорложээ. Өс хонзонгоо авах гэсэн хорсголонт санаандаа галзуурч байсан Шрайхарт, Хэнд хоёр Каупервудыг үнэхээр дийлж уландаа гишгэж чадсан эсэхээ бүрэн ухаарч амжилгүй байсаар мажийжээ. Өөртөө муу хүний төлөвлөгөөг унагаж ялж дийлсэндээ хязгааргүй баярлан хөөрч байсан хотын дарга хожим дандаа л: «Үлгэр домог шиг юм болсон юм. Хачин хүн байсан юм даа» гэдэг байлаа. Олон арван жилийн турш учрыг нь олох гээд огт олж чадаагүй тийм түмэн чавц зангилаа шиг юм тэр хотод хэзээд хэвээр тайлагдалгүй үлджээ. 

	Мундаг эр өөрөө өөрийнхөө шунал тачаалаасаа болж ер зүгээр байхыг мэдэхгүй үсчиж хуучин тив хэмээх Европ нутагт ирээд мөн л элдэв зөрчил тэмцэлд тулгаран амар заяа үзэхгүй явжээ. Эд мөнгөнд амь сүнсээ өгсөн адил ховдоглон шунахайрч аанай л асар их балмад гажууд хэрэг өдөж тэрсэлсээр байлаа. Мөн л хуучин янзаараа сониуч шалиг зандаа хөтлөгдсөн хэвээр. Дрезденд нэг авгайд харш, Ромд бас нэг өөр авгайд, Лондонд онгод хайртай Беренистээ зориулан нэг орд харштай байв. Хоёр эмэгтэйн амьдралаар нэгмөсөн тоглоод өдий төдий олныг дэмий л бузарлажээ. Беренис ч гэсэн залуу зандан насаа дэмий л үрлээ гэж гомдох боловч толиотой сайхан хэвээр байна. 

	Ер нь тэгээд дүгнэж хэлэхэд амьдрал гэгч юу вэ? «Амар жимэр, энх байхыг» хэлэх үү? Аль эсхүл хүчтэй нь улам хүчжихгүй, дорой нь улам доройтохгүй байх тийм тэнцвэржил хэзээ нэгэн цагт тэмцсэн ч тэмцээгүй ч тогтох учраас яах юм гэх ёстой юу? Аль эсхүл амтгүй нам жим амьдралаас уйдаж залхсандаа: Ер нь больё, яршиг, ингэж байснаас нэг бол амьдралын жаргалыг эдлэх шиг эдэлье, нэг бол үхье! гэх үү? Үхэх үү, амьд явахаа бодох уу?

	Хүн болгон өөртөө заяасан араншнаар явдаг. Тийм араншныг өөрөө шилж сонгож аваагүй болохоор өөрөө ч захирч тэр болгон чадахгүй, бусдаар ч захируулж болдоггүй нэг гачлан байдаг ажээ. 

	Хүний амьдралыг хэн чухам яруу алдрын замд оруулах юм уу, аль эсвэл бүр зэмдэглэж хаяад арчаагүй, нүд халтирам олхиогүй болгочихно вэ? Бидний доторх сүнс үү? Хаанаас тийм юм үүснэ вэ? Бурханаас уу?

	Цирс чөтгөрийн санаа буюу Елений эмгэнэлд шунах дурыг хэн бий болгосон бэ? Тройн ханыг юу шатаасан бэ?5 * Хекторын үнэнч гэргий Андромахийг хэн гансраасан бэ?6 Ямар шулмын үгээр Гамлетын хувь заяаг шийддэг бил ээ? Яагаад мэргэн цэцэн эгч дүү нар яргачин шотландын үхлийг бэлдсэн бил ээ?

	Махар, махар, махаа ид!!

	Ноц, ноц гал, тогоогоо шийгнүүл!7

	 

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Уснаа живсэн Атлантис (The Lost Atlantis) гэж эртний грекийн домогт газар хөдлөлтөөр уснаа живсэн нэг арал буй гэнэ. Түүнийг ингэж нэрлэжээ.




	[←2]
	 МЭӨ 331 онд Их Александр Дари хааны эсрэг шийдвэрлэх тулалдаан хийсэн бага шиг хотын нэр.




	[←3]
	 Бенвенутор Челлини (1500—1570) Италийн нэрт уран дархан




	[←4]
	 Жан Баптист Кашилле Коро (1796—1875) францын байгалийн зураач.




	[←5]
	 Эртний грек домгийн тухай хэлж байна.




	[←6]
	 Гомерын Иллиадад гардаг баатар




	[←7]
	 В. Шекспирийн Макбет»-ад үзмүү: 
Элчилгүй харанхуйн дунд эцэсгүй гаслан, эцэсгүй жаргалан төрдөг. Өглөөний хурц нарыг харж чи чадна уу? Чадвал баярла! Харсаар байгаад хараа чинь сохоржгэм бас л баярла! Тэгвэл чи амьд явсан болно. 

